
ᐊᑏ ᐅᑎᖅᑎᓯᐅᒃ ᐋᖅᑭᒋᐊᖅᑕᐅᔪᐃᑦ ᑎᑎᕋᖅᑎᒧᑦ ᐅᕝᕙᓘᓐᓃᑦ ᑐᖏᓕᐊᓄᑦ 

ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓃᑦ ᓇᕿᔾᔪᑕᐅᓐᖏᓚᑦ ᑐᑭᓕᐊᖅᑕᐃᓐᓇᕆᓗᒋᑦ ᒪᓕᒐᓕᐅᖅᑏᑦ 

ᐊᐃᕙᓂᖏᑦ. ᓇᕿᑕᐅᓯᒪᑐᐃᓐᓇᖅᑐᐃᑦ ᐅᖃᐅᓯᐅᓪᓗᐊᑕᖅᑐᑦ. ᐅᖃᖅᑕᐅᒃᑲᓂᖅᑐᒥᒃ 

ᐊᓯᐊᑎᒍᓪᓘᓐᓃᑦ ᓲᕐᓗ ᓇᓗᓇᐃᖅᑕᐅᔪᖃᒃᑲᓐᓂᕆᐊᖃᖅᐸᑦ ᐋᖅᑭᒋᐊᖅᑕᐅᔪᓐᓇᖅᑐᑦ 

ᑭᓇᑐᐃᓐᓇᖅ ᒪᓕᒐᓕᐅᕐᕕᒻᒥ ᑲᑎᒪᔾᔪᑎᓂᑦ ᐅᖃᓕᒫᖅᑐᑦ ᓱᖅᑯᐃᒪᓂᐊᕐᒪᑦ ᐅᖃᖅᑕᒥᓂᕐᒥᒃ. 

ᑲᑎᒪᐅᑎᒥᓂᓕᕆᔪᑦ ᐅᖃᓕᒫᕋᓐᓂᑦᑎᑦᓯᔭᕆᐊᓖᑦ ᐊᔾᔨᒌᑉᐸᓐᖏᒻᒪᑎᒃ ᐅᖃᖅᑕᐅᔪᖅ 

ᑎᑎᕋᖅᓯᒪᔪᕐᓗ. ᐊᐃᕙᔾᔪᑎᒥᓃᑦ, ᓯᑎᐱᕆ 20, 1983, ᒪᑉᐱᑐᒐᖓ 27299. 

 

ᐴᓯᔅᓂᐅᑉ 6-ᖓᓐᓂᒃ ᓇᕿᑕᐅᔾᔪᑎᖓ, ᑎᓕᓯᔾᔪᑎᒃ 55  



ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᑑᓂ ᐋᖁᐊᖅ 

(ᐅᖅᓱᖅᑑᖅ) 
 

ᐊᐅᓚᑦᑎᔩᑦ 
ᐊᓪᓚᑦᑎ   ᐊᓪᓚᑦᑎᐅᑉ ᑐᓪᓕᐊ  

ᓯᑏᕙᓐ ᐃᓄᒃᓱᒃ   ᓈᓐᓯ ᑐᐱᖅ 
 

ᐊᓪᓚᑦᑎᐅᑉ ᐃᑲᔪᖅᑎᖓ 

ᖂᔪ ᓄᓱᑦᑕ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᐃᒻᒥᓚᔪ ᐊᕐᓇᖅᑯ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐅᖃᐅᓯᕐᒥᑦ ᐅᖃᐅᓯᕐᒧᑦ ᑎᒥᖓᑦ  

926 ᓯᕗᒧᒋᐊᖅ ᐊᑐᕆᐊᖅ 

ᐃᖃᓗᐃᑦ, ᓄᓇᕗᑦ X0A 3H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 
(ᖁᑦᑎᑦᑐᖅ) 

ᒥᓂᔅᑕ ᒪᓕᒐᓕᕆᓂᕐᒧᑦ; ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ; ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᒻᒥ ᓇᖕᒥᓂᖃᖅᑐᓄᑦ ᐊᑐᖅᑐᐊᕐᕕᒃ; ᒥᓂᔅᑕ 

ᑲᒪᒋᔭᖃᑦᑐᖅ ᓄᓇᕗᒻᒥ ᐱᕙᓪᓕᐊᔪᓕᕆᓂᕐᒧᑦ 

ᑯᐊᐳᕇᓴᓐ; ᒥᓂᔅᑕ ᑲᒪᒋᔭᖃᖅᑐᖅ ᐅᔭᕋᖕᓂᐊᕐᓂᕐᒧᑦ; 

ᒥᓂᔅᑕ ᑕᐅᖅᓯᕋᕐᓂᕐᒥᒃ ᐱᓕᕆᐊᒃᓴᓕᒃ; ᒥᓂᔅᑕ 

ᑲᒪᒋᔭᖃᖅᑐᖅ ᐃᖅᑲᓇᐃᔭᖅᑐᓕᕆᓂᕐᒧᑦ ᑲᑎᒪᔨᓂᒃ; 

ᒥᓂᔅᑕ ᑲᒪᒋᔭᖃᖅᑐᖅ ᐃᓄᐃᑦ ᐱᔪᓐᓇᐅᑎᖏᓐᓄᑦ 

ᑲᑎᒪᔨᓂᒃ 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ 
(ᐃᖃᓗᐃᑦ-ᓂᐊᖁᓐᖒ) 

ᓯᕗᓕᖅᑎ ᓄᓇᕗᒻᒥ; ᒥᓂᔅᑕ ᓯᕗᓕᖅᑎᓄᑦ 

ᒐᕙᒪᐅᖃᑎᒌᒃᑐᓕᕆᔨᒃᑯᓐᓄᓪᓗ; ᒥᓂᔅᑕ 

ᐃᓕᖅᑯᓯᓕᕆᔨᒃᑯᑦ; ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᖃᖅᑳᖅᓯᒪᔪᓕᕆᓂᕐᒥᒃ; ᒥᓂᔅᑕ ᑲᒪᒋᔭᖃᖅᑐᖅ 

ᑲᓇᑕᐅᑦ ᓯᓚᑖᓃᖖᒑᖅᑐᓄᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐆᒻᒪᖅᑯᑎᑦ ᐊᑭᖏᓐᓂᒃ ᕿᒥᕐᕈᔩᑦ ᑲᑎᒪᔨᖏᑦ; ᒥᓂᔅᑕ 

ᑲᒪᒋᔭᖃᖅᑐᖅ ᐃᓐᓇᕐᓂᒃ; ᒥᓂᔅᑕ ᐅᖃᐅᓯᓕᕆᓂᕐᒧᑦ 

 

ᐹᐱ ᐊᓇᕕᓗᒃ 
(ᖁᕐᓗᖅᑑᖅ) 

 

ᐱᑦᓯᐅᓛᖅ ᐳᕉᔅᑐ 
(ᐃᖃᓗᐃᑦ-ᓯᓈ) 

 

ᐊᖓᔪᖅᑳᖅ ᐹᒥᓚ ᒍᕌᔅ 
(ᐃᖃᓗᒃᑑᑦᑎᐊᖅ) 

ᓄᓇᕗᒻᒧᑦ ᓯᕗᓕᖅᑎᐅᑦ ᑐᖓᓕᖓ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 

ᐃᖅᑲᓇᐃᔭᖅᑎᓕᕆᔨᒃᑯᑦ; ᒥᓂᔅᑕ 

ᑲᒪᒋᔭᖃᖅᑐᖅ ᐃᖅᑲᐃᔭᖅᑎᓄᑦ 

ᐊᑦᑕᕐᓇᖅᑐᓂᒃ ᐊᒻᒪ ᓇᓪᓕᐊᒃᑯᒫᓂᒃ 

ᖃᐅᔨᓴᖅᑏᑦ  

ᔪᐊᔾ Hᐃᒃᔅ 
(ᐃᖃᓗᐃᑦ-ᑕᓯᓗᒃ) 

ᐅᖃᖅᑎᐅᑉ ᑐᓪᓕᐊ ᐊᒻᒪᓗ ᐃᒃᓯᕙᐅᑕᖅ 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᓐᓂᒃ 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ 
(ᕿᑭᖅᑖᓘᑉ ᓂᒋᐊ) 

ᒐᕙᒪᒃᑯᑦ ᓯᕗᒃᑲᖅᑕᖅᑎᖓ; ᒥᓂᔅᑕ ᓄᓇᓕᖕᓄᑦ 

ᒐᕙᒪᒃᑯᓐᓄᓪᓗ ᐱᔨᑦᑎᖅᑎᒃᑯᑦ; ᒥᓂᔅᑕ 

ᐊᕙᑎᓕᕆᓂᕐᒧᑦ; ᒥᓂᔅᑕ ᐆᒻᒪᖅᑯᑎᓕᕆᓂᕐᒧᑦ 

 

ᔪᐃᓕ ᖃᐃᕐᓂᖅ 
(ᐊᒥᑦᑐᖅ) 

 

ᒥᐊᓕ ᕿᓕᖅᑎ 
(ᐅᖅᑯᒻᒥᐅᑦ) 

 

ᐊᖓᔪᖅᑳᖅ ᖁᐊᓴ ᑯᓱᒐᖅ 
(ᑲᖏᖅᖠᓂᐅᑉ ᓂᒋᐊ) 

ᑮᓇᐅᔭᓕᕆᓂᕐᒧᑦ ᒥᓂᔅᑕ; ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓂᒃ; ᒥᓂᔅᑕ ᑲᒪᒋᔭᓕᒃ 

ᓄᓇᕗᒻᒥ ᐃᒥᐊᓗᓕᕆᓂᕐᒧᑦ ᓱᕐᕋᓐᓇᖅᑐᓕᕆᓂᕐᒧᓪᓗ 

ᑲᑎᒪᔨᖏᓐᓄᑦ; ᒥᓂᔅᑕ ᑲᒪᒋᔭᓕᒃ ᓄᓇᕗᒻᒥ 

ᐃᒥᐊᓕᓗᕆᔨᒃᑯᑦ ᓱᕐᕋᖕᓇᖅᑐᓕᕆᔨᒃᑯᓪᓗ 

ᑲᑎᒪᔨᖏᓐᓄᑦ 

 

ᐋᑕᒻ ᓚᐃᑦᓯᑑᓐ 
(ᐃᖃᓗᐃᑦ-ᒪᓂᕋᔭᒃ) 

 

ᐊᖓᔪᖅᑳᖅ ᐋᕐᓗᒃ ᒪᐃᓐ 
(ᐊᕐᕕᐊᑉ ᐅᐊᓐᓇᖓ-ᑎᑭᕌᕐᔪᐊᖅ) 

ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᓐᓂᑦ; ᒥᓂᔅᑕ 

ᑲᒪᒋᔭᖃᖅᑐᖅ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 

ᓵᓚᒪᓐ ᒪᓕᑭ 
(ᐊᐃᕕᓕᒃ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ 
(ᐸᓐᓂᖅᑑᖅ) 

ᒥᓂᔅᑕ ᐃᓄᓕᕆᔨᒃᑯᓐᓄᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐊᕐᓇᐃᑦ ᑲᑎᒪᔨᖏᓐᓂᒃ; ᒥᓂᔅᑕ ᑲᒪᒋᔭᖃᖅᑐᖅ 

ᐊᖏᕐᕋᖃᖏᓐᓂᕐᒥᒃ; ᒥᓂᔅᑕ ᑲᒪᒋᔭᖃᖅᑐᖅ 

ᐊᒃᖢᓂᕐᒥᒃ ᒥᒃᖠᒋᐊᖅᑎᑦᑎᓂᕐᒧᑦ; ᒥᓂᔅᑕ 

ᑲᒪᒋᔭᖃᖅᑐᖅ ᓄᓇᕗᒻᒥ ᓯᓚᑦᑐᖅᓴᕐᕕᖕᒥᒃ 

 

ᑭᐊᕆᓐ ᓄᑕᕋᖅ 
(ᑐᓄᓂᖅ) 

 

ᑖᓂᐅ ᖃᕝᕕᒃ 
 (ᑕᓯᐅᔭᕐᔪᐊᖅ) 

 

ᔪᐊᓇ ᖁᐊᓴ 
(ᐊᒡᒍ) 

 

ᐃᓐᓇᖓᔪᖅ ᖂᑭᐊᖅ 
(ᓇᑦᓯᓕᒃ) 

 

ᐋᓕᒃᓵᓐᑐ ᓴᒻᒧᖅᑐᖅ 
(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 

 

ᔫ ᓴᕕᑲᑖᖅ 
(ᐊᕐᕕᐊᑉ ᓂᒋᐊ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᑯᕋᐃᒃ ᓯᒪᐃᓚᒃ 
(ᖃᒪᓂᑦᑐᐊᖅ)  

http://www.assembly.nu.ca/

ᓇᒡᒐᔾᔭᐅ, ᕖᕗᐊᕆ 24, 2025   ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   1 

 

ᐃᖃᓗᐃᑦ, ᓄᓇᕗᑦ 

ᕿᑎᖅᑰ, ᐅᑐᐱᕆ 24, 2024 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᓯᕗᓕᖅᑎ ᐸᐅᓗᓯ ᐊᕿᐊᕈᖅ, ᐅᖃᖅᑎ ᑑᓂ ᐋᖁᐊᖅ, ᐹᐱ ᐊᓇᕕᓗᒃ, 

ᐱᑦᓯᐅᓛᖅ ᐳᕉᔅᑐ, ᐊᖓᔪᖅᑳᖅ ᐹᒥᓚ ᒍᕌᔅ, ᔪᐊᔾ ᕼᐃᒃᔅ, ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᔪᐃᓕ ᖃᐃᕐᓂᖅ, ᒥᐊᓕ 

ᕿᓕᖅᑎ, ᐊᖓᔪᖅᑳᖅ ᖁᐊᓴ ᑯᓱᒐᖅ, ᐋᑕᒻ ᓚᐃᑦᓯᑑᓐ, ᐊᖓᔪᖅᑳᖅ ᐋᕐᓗᒃ ᒪᐃᓐ, ᓵᓚᒪᓐ ᒪᓕᑭ, ᐊᖓᔪᖅᑳᖅ 

ᒫᒡᒍᓚ ᓇᑲᓱᒃ, ᑭᐊᕋᓐ ᓄᑕᕋᖅ, ᐊᖓᔪᖅᑳᖅ ᑖᓂᐅ ᖃᕝᕕᒃ, ᔪᐊᓇ ᖁᐊᓴ, ᐃᓐᓇᖓᔪᖅ ᖂᑭᐊᖅ, ᐋᓕᒃᓵᓐᑐ 

ᓴᒻᒧᖅᑐᖅ, ᔫ ᓴᕕᑲᑖᖅ, ᑯᕋᐃᒃ ᓯᒪᐃᓚᒃ.  

 

 

>>ᑲᑎᒪᓯᒋᐊᖅᑐᑦ 13:31-ᒧᐊᖅᑎᓪᓗᒍ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᑑᓂ ᐋᖁᐊᖅ): ᐅᓪᓛᒃᑯᑦ. ᐊᐱᕆᔪᒪᓪᓗᒍ ᒥᔅᑕ ᓇᑦᓯᖅ ᑐᔅᓯᐊᓂᒃᑯᑦ ᒪᑐᐃᖅᓯᔪᓐᓇᕐᒪᖔᑦ. 

ᒥᔅᑕ ᓇᑦᓯᖅ. 

 

ᐅᖃᖅᑎ: ᐅᓪᓗᒃᑯᑦ. ᐱᒋᐊᕐᓂᐊᓕᖅᑎᓪᓗᑕ, ᒥᔅᑕ ᑯᕋᐃᒡ ᓯᒪᐃᓚᒃ, ᑐᒃᓯᐊᓂᒃᑯᑦ ᐊᖕᒪᐃᔪᓐᓇᖅᑮᑦ?  

 

>>ᑐᒃᓯᐊᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᐅᓪᓗᒃᑯᑦ ᐃᓄᐃᑦ, ᑲᑎᒪᔨᐅᖃᑎᒃᑲᑦ, ᐅᑉᓗᖃᑦᑎᐊᕐᓂᐊᕆᕗᒍᑦ. ᐃᓄᐃᓪᓗ ᓈᓚᒃᑐᑦ 

ᓈᓚᐅᑎᒃᑯᓪᓗ, ᑏᕖᒃᑯᑦ ᒪᓴᐅᓯᖅᑐᑦ ᑐᙵᓱᒋᑦᓯ.  

 

ᑖᒃᑯᓄᖓ ᑲᑎᒪᔾᔪᑎᒃᓴᑎᓐᓅᓚᐅᙱᓂᑦᑎᓐᓂ, ᑐᙵᓱᑦᑎᑦᑐᒪᔪᒍᑦ ᐃᖅᑲᓇᐃᔭᖅᑎᑖᓵᕗᑦ ᑎᑎᕋᕐᕕᖓᓂ 

ᒪᓕᒐᓕᐅᖅᑎᒃᑯᑦ ᐃᓗᐊᓂ ᐃᖅᑲᓇᐃᔭᖅᑎᑦᑖᓵᖅ, ᐊᒡᓚᕝᕕᓕᕆᓂᕐᒧᑦ ᑎᑎᕋᖅᑎᒥ ᐃᑲᔪᖅᑐᐃᓂᐊᖅᑐᖅ. 

ᑐᙵᓱᑦᑎᓚᐅᕐᓚᕗᑦ ᑐᐊᑲᔅ ᓇᑖᖅ.  

 

>>ᐸᑦᑕᑐᖅᑐᑦ 

 

ᑐᙵᓱᒋᑦ, ᒥᔅ ᓇᑖᖅ.  

 

ᑲᑎᒪᔾᔪᑎᒃᓴᖅ 2. ᑮᓇᐅᔭᑦ ᐊᑐᕈᒫᕐᓂᐊᖅᑐᑦ ᐅᖃᓕᒫᖅᑕᐅᓂᖏᑦ ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ, ᒥᔅᑕ ᑯᓱᒐᖅ. 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 524 - 6(2): 2025-2026 ᑮᓇᐅᔭᖅᑐᕈᑎᒃᓴᐃᑦ ᐅᓂᒃᑳᖓ (ᑯᓱᒐᖅ) 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ, ᐱᓕᕆᔨᐅᖃᑎᒃᑲᓗ. ᒪᒥᐊᓇᐅᒐᓗᐊᖅ ᓂᐱᒐ ᓱᓕ 

ᐱᐊᙱᒻᒪᑦ.  

 

ᓵᑦᑎᓐᓃᓐᓇᒪ ᖁᕕᐊᓱᒃᐳᖓ ᐅᓪᓗᒥ ᓴᕆᒪᑎᑦᑎᐊᖅᑐᖓᓗ ᑲᑎᒪᔨᐅᖃᑎᓗᒃᑖᒃᑲ ᑕᕝᕙᓂ ᓴᖅᑭᑦᓯᓂᕐᒥᒃ ᓄᓇᕗᑦ 

ᑮᓇᐅᔭᖅᑐᕐᓂᕆᓂᐊᖅᑕᖏᓐᓂ 2025-2026 ᑮᓇᐅᔭᖅᑐᕐᓂᐅᑉ ᐅᑭᐅᖓᑕ ᐃᓗᐊᓂ.  

 

ᑕᒪᓐᓇ ᐃᓚᖓ ᐊᖏᔪᒥᒃ ᐃᒃᐱᓇᕐᓂᖃᖅᐳᖅ ᓯᑕᒪᒋᓕᖅᑕᖓᓂᒃ ᑮᓇᐅᔭᖅᑐᕐᓂᐅᓂᐊᖅᑐᒥ ᐅᖃᐅᓯᖃᕐᓂᖅ. 

ᓄᓇᕗᑦ ᐊᕐᕕᓂᑎᒋᓕᖅᑕᖓᓂ ᑲᑎᒪᔩᑦ ᑲᑎᒪᑎᓪᓗᒋᑦ ᑮᓇᐅᔭᓕᕆᓂᕐᒧᑦ ᒥᓂᔅᑕᐅᑎᓪᓗᖓ. ᑭᖑᒧᑦ ᐃᓱᒪᒋᑉᓗᒍ 

ᑖᓐᓇ ᐃᖏᕐᕋᓂᕆᔭᕗᑦ ᑕᕝᕙᓂ ᐅᑭᐅᑦ ᓯᑕᒪᑦ ᐃᓗᐊᓂ, ᐃᓗᒻᒥᖅᓯᒪᖃᑦᑕᖅᐳᖓ ᓴᕆᒪᓯᓐᓂᕐᒥᒃ ᐊᒥᓱᓂᒃ 

ᐱᓕᕆᐊᕆᔪᒪᓚᐅᖅᑕᑦᑎᓐᓂ ᑲᑎᒪᖃᑎᒌᒃᖢᑕ ᐅᑯᐊ ᑕᕝᕙ ᓴᖅᑭᑦᑐᒪᔭᕘᖅᓯᒪᓚᐅᖅᓯᒪᑎᓪᓗᑕ ᑕᒪᕐᒥᒃ 

ᐱᙳᖅᓯᒪᕙᓪᓕᐊᓕᕐᒪᑕ ᐃᒃᓯᕙᑎᓪᓗᑕ ᓱᓕ ᑕᒡᕙᓂ. ᑕᒪᓐᓇ ᓴᕆᒪᓇᖅᑐᖅ.  

 

ᐅᓪᓗᒥ ᐱᓕᕇᓐᓇᕋᑦᑕ ᓱᓕ ᑐᙵᕕᒃᓴᖓᓂ ᓄᓇᕗᑦ ᐱᓕᕆᐊᖃᖅᖢᑕ. ᓴᙱᓂᖅᓴᒥᒃ ᓯᕗᒧᐃᓕᔪᒪᓂᖅᓴᐅᔪᒥᒃ 

ᐊᒻᒪᓗ ᐱᓕᕆᐊᒃᓴᐅᔪᓂᑦ ᐱᓕᕆᐊᖃᕐᓂᖅ ᓄᓇᕗᑦ ᐃᓗᐊᓂ.  

 

ᐊᖏᖃᑎᒌᖏᓐᓈᓗᖃᑦᑕᙱᓪᓗᒍ ᑕᕝᕙᓂ ᑲᑎᒪᕕᐅᑉ ᐃᓗᐊᓂ. ᐃᓛᓐᓂ 

ᐅᕘᓈᖓᕋᔭᖅᑕᖅᑐᖃᑎᒌᓚᐅᓲᖑᒻᒥᔪᒍᑦ, ᑭᓯᐊᓂ ᐅᒃᐱᕈᓱᑦᑎᐊᖅᐳᖓ ᑕᒪᑉᑕ ᐊᑕᐅᓯᕐᒥᒃ ᐃᓱᐊᓂ 

ᑕᑯᔪᒪᖃᕐᓂᖃᕋᑉᑕ. ᑕᑯᔪᒪᕗᒍᑦ ᓄᓇᕗᒻᒥ ᐊᐅᓪᓛᑎᐊᖅᑐᒥᒃ,  ᐱᕈᖅᐸᓪᓕᐊᑦᑎᐊᖅᑐᒥ, 

ᐋᓐᓂᐊᓂᒃᑰᓗᐊᙱᑦᑐᒥᒃ ᐊᒻᒪ ᖁᕕᐊᓱᓐᓂᖅᑕᖃᖅᑐᒥᒃ ᑖᔅᓱᒪ ᓄᓇᕗᑦ ᐃᓗᐊᓂ.  

 

>>ᐸᑦᑕᑐᖅᑐᑦ 

 

ᑕᒪᒃᑯᐊ ᐱᓕᕆᖃᑎᒋᔭᕗᑦ ᐃᓄᐃᑦ ᓯᕗᓕᖅᑏᑦ ᑲᑎᒪᔨᓗᒃᑖᑦ ᑕᒡᕙᓂ ᑲᑎᒪᕕᐅᑉ ᐃᓗᐊᓂ, ᒐᕙᒪᒋᔭᕗᑦ ᓄᑖᒥᒃ 

ᓴᖅᑭᑦᑎᓚᐅᕐᒪᑕ ᑲᑐᔾᔨᓗᑕ ᐃᓗᐊᓂ ᐱᓕᕆᖃᑎᒌᒍᒪᓂᐅᔪᒥ. ᑕᐃᑲᓂ ᐃᖃᓗᒃᑑᑦᑎᐊᕐᒦᑦᑐᑕ 

ᐱᓕᕆᐊᕆᓚᐅᖅᓯᒪᔭᕗᑦ ᓯᕗᒧᑉᐸᓕᐊᓕᕋᑦᑎᒍ ᐅᑉᐱᓂᕗᑦ ᑎᑭᑦᑐᒍ.  

 

(ᑐᓵᔨᑎᒎᓕᖅᑐᖅ) ᐃᖃᓗᑦᑑᑦᑎᐊᕐᒦᖃᑎᒌᓐᓂᕆᓚᐅᖅᑕᕗᑦ ᓴᖅᑭᕈᑕᐅᓚᐅᕐᖓᑦ ᑕᑯᒍᒪᔭᑦᑎᓐᓄᑦ ᐸᕐᓇᐅᑎᓂᒃ 

ᐃᓕᓴᕆᓯᒪᓯᓐᓈᕐᓗᒋᑦ ᓯᕗᒧᒋᐊᕈᑕᐅᓯᒪᔪᑦ ᑭᖑᓂᑦᑎᓐᓂ ᖃᓄᐃᓕᒋᐊᕈᑎᒋᓯᓐᓈᕐᓗᒋᑦ ᐅᓪᓗᒥᒧᑦ. 

 

ᐃᓚᖏᑦ ᐅᖃᖃᑦᑕᓚᐅᖅᑐᑦ ᑲᔪᓯᑦᓯᐊᕈᑎᖃᔾᔮᖏᓂᑦᑎᓐᓂᒃ. ᐅᖃᓚᐅᖅᑐᑦ ᐃᓱᒪᒋᔭᕗᑦ ᓴᐱᕐᓇᓗᐊᖅᑐᑦ 

ᑕᑯᒍᒪᔭᕗᓪᓗ ᓯᓇᑦᑑᒪᒃᑯᑦ ᓱᓕᖏᓗᐊᕐᓂᖏᓐᓂᒃ. 

 

ᑭᓯᐊᓂ ᓴᐱᓕᖅᑕᐃᓕᓚᐅᖅᑐᒍᑦ, ᐅᖃᖅᑎᑦᑎᔩ, ᐊᑦᓱᕉᑎᖃᖔᖅᑐᑕ ᐊᕝᕕᐊᕈᑎᐅᔪᓂᒃ ᐱᓕᕆᐊᑦᑎᓐᓄᑦ 

ᐊᔪᕐᓇᕈᑕᐅᖃᑦᑕᓚᐅᖅᑐᓂᒃ, ᐊᑦᓱᕉᑎᖃᖔᓚᐅᖅᑐᒍᑦ ᖃᓄᖅ ᐋᖅᑭᐅᒪᔾᔪᑎᑦᓴᖔᕐᓂᒃ 

ᑲᑐᔾᔨᖃᑎᖃᑦᓯᐊᖅᑐᑕᓗ ᐱᓕᕆᖃᑕᐅᒍᒪᑦᓯᐊᖅᑐᓂᒃ ᑎᑭᐅᑎᒍᓐᓇᖁᓪᓗᑕ ᐊᑕᖏᖅᑐᑕ ᑐᕌᒐᑦᑎᓐᓄᑦ. 

 

ᓴᖅᑭᓚᕿᓯᒪᔪᑦ ᐊᒥᓱᒃ ᑲᑐᔾᔨᓗᑕ ᑐᕌᒐᑦᑎᓐᓂ ᑕᑯᒍᒪᓯᒪᔭᕗᑦ ᐃᓱᒪᑐᐃᓐᓇᐅᒍᓐᓃᖅᑐᑦ ᑎᑎᕋᖅᓯᒪᓗᑎᒃ 

ᓈᓴᐅᑎᑐᐃᓐᓇᐅᓗᑎᓪᓘᓐᓃᑦ ᑮᓇᐅᔭᐃᑦ ᐊᑐᖅᑐᑦᓴᓂ − ᐊᑦᑐᕋᑦᓴᐅᓕᖅᑯᑦ ᑕᑯᒐᑦᓴᐅᓪᓗᑎᒃ,  

ᓴᖅᑭᖅᑎᓪᓚᑦᑖᖅᓯᒪᔭᕗᑦ ᓄᓇᓕᑦᑎᓐᓂ, ᐊᓯᔾᔨᓪᓚᑦᑖᒻᒪᕆᑦᑐᑎᒍ ᓄᓇᕗᒻᒥ ᑕᐅᑦᑐᑦᑎᖏᓐᓂᒃ. 

 

ᖁᕕᐊᑦᑐᖓ ᐅᖃᕈᓐᓇᕋᒪ ᐊᑦᓱᕉᑎᖃᖅᓯᒪᓂᕗᑦ ᐃᑲᔪᖅᓱᐃᓂᕐᒧᑦ ᐃᓐᓇᒻᒪᕆᓐᓂᒃ 

ᐃᓐᓇᙳᖅᐸᓪᓕᐊᒍᓐᓇᖁᓪᓗᒋᑦ ᐅᐱᒍᓱᓐᓂᖃᑦᓯᐊᕐᓗᑎᒃ ᓯᓇᑦᑐᐊᕆᓯᒪᔭᕗᑦ ᐱᙳᖅᐸᓪᓕᐊᔪᖅ,  

ᐅᖃᖅᑎᑦᑎᔩ. 

 

ᓯᕗᓪᓕᖅᐹᒥ ᐅᖃᐅᓯᕐᖓᐅᑎᖃᖅᑎᓪᓗᖓ ᑮᓇᐅᔭᓕᕆᔨᒃᑯᓐᓄᑦ ᒥᓂᔅᑕᐅᓪᓗᖓ, ᐅᖃᐅᓯᖃᓚᐅᖅᓯᒪᔪᖓ 

ᓱᕈᓯᕐᒥᒃ ᑲᖏᖅᖠᓂᕐᒥ ᑎᓪᓗᑦᑐᖃᑦᑕᖅᑐᖓ ᐳᓚᕋᑦᑐᖓ ᑭᖑᓪᓕᖅᐹᒥ ᓂᕈᐊᕋᑦᓴᐅᑎᓪᓗᑕ.  

ᐅᖃᖃᑎᒌᓕᓚᐅᖅᓯᒪᒐᓐᓄᒃ ᐸᐃᕐᖑᕐᓂᕋᖅᑐᓂ ᐊᓈᓇᑦᓯᐊᕐᒥᓂᒃ ᐃᓐᓇᒻᒪᕆᒃᑯᕕᒻᒦᑦᑐᒧᑦ ᐊᑐᕙᒥ. 

 

ᓱᓕᓂᐊᕐᓂᕋᖅᑐᖓ ᐅᖃᕐᕕᒋᓚᐅᖅᑕᕋ ᖃᓄᑐᐃᓐᓇᖅ ᐃᑲᔪᕐᓂᐊᕐᓂᕋᖅᑐᒍ, ᐅᖃᐅᑎᓪᓗᒍᓗ 

ᓂᕈᐊᖅᑕᐅᒍᒪᓂᕋᖅᑐᖓ ᑲᖏᖅᖠᓂᕐᒥᐅᓄᑦ ᒪᓕᒐᓕᐅᕐᕕᒻᒧᑦ ᐱᓕᕆᖃᑎᒋᒍᓐᓇᕐᓂᐊᕋᑦᓯ 

ᐃᓅᓯᖃᑦᓯᐊᒃᑲᓐᓂᖁᓪᓗᒋᑦ ᓄᓇᕗᒻᒥᐅᑦ−ᐱᓗᐊᖅᑐᒥ ᐃᓐᓇᒻᒪᕇᑦ ᓇᓗᓇᐃᖅᓯᓯᒪᔪᑦ ᑭᓇᐅᓂᑦᑎᓐᓂᒃ 

ᑐᙵᕕᓕᐅᖅᓯᒪᓪᓗᑎᓪᓗ ᓄᓇᓕᑦᑎᓐᓂᒃ. 

 

ᐅᖃᖅᑎᑦᑎᔩ, ᓇᓗᓇᐃᖅᓯᒐᑦᑕ ᐱᔭᕇᖅᑕᐅᓯᒪᔪᒻᒪᕆᐅᓕᕐᓂᖓᓂᒃ ᑭᕙᓪᓕᕐᒥ ᐃᓐᓇᒃᑯᕕᒃ, ᓄᑖᖑᓂᖅᐹᖅ,  

24-ᓂᒃ ᐃᓪᓕᖅᑕᓕᒃ ᐃᓐᓇᒃᑯᕕᒃ ᐱᐅᓂᖅᐹᓂᒃ ᐃᑉᐱᒋᔭᐅᕕᐅᓂᐊᕐᓗᓂ ᖃᓂᓐᓂᖅᓴᐅᓗᑎᒃ 

ᐊᖏᕐᕋᒥᓐᓄᑦ ᐃᓐᓇᒻᒪᕇᑦ ᐊᔾᔨᒌᖏᑦᑐᓂᒃ ᐃᑉᐱᒋᔭᐅᒍᑎᖃᕆᐊᓖᑦ, ᐃᖅᑲᐅᒪᓚᐅᖅᑕᕋ ᑕᐃᓐᓇ ᓱᕈᓯᖅ 

ᐊᓯᖏᓪᓗ ᐃᓚᒌᑦ ᑕᐃᒪᐃᑦᑐᒃᑰᖅᑐᑦ. ᑕᐃᒪᓕ, ᐊᓐᓇᐃᒋᐊᑐᔾᔮᒍᓐᓃᖅᑐᑦ ᑲᓲᒪᖃᑎᖃᕈᓐᓇᓂᕐᒥᒃ ᑭᓯᐊᓂ 

ᖁᕕᐊᓲᑎᖃᕈᓐᓇᖅᓯᓛᓯᔪᑦ ᐃᖅᑲᐅᒪᑦᓯᐊᕈᑎᑦᓴᒥᓐᓂᒃ ᐊᓈᓇᑦᓯᐊᒥᓂᒃ ᐊᑖᑕᑦᓯᐊᒥᓂᒃ ᐃᓐᓇᒻᒪᕆᓐᓂᓪᓗ 

 

(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᑎᔩ, ᑮᓇᐅᔭᖅᑐᕐᓂᖃᓚᐅᖅᑐᖅ $59.4-ᒥᓕᐊᓐᓂᒃ, ᑖᓐᓇ ᐃᓐᓇᐅᓯᕝᕕᒃ, ᑭᓯᐊᓂ 

ᐃᒃᐱᒍᓱᓐᓂᖃᑦᑎᐊᖅᑐᖅ ᐃᓄᑐᖃᕐᓂᒃ. ᑖᓐᓇ ᑕᕝᕘᓇ ᑕᕐᕋᖅᑑᑎᐊᒍᑦ ᑕᑯᔪᓐᓇᖅᐳᒍᑦ 

ᓯᕗᒨᑉᐸᓪᓕᐊᓂᕆᔭᑉᑎᓐᓂ ᐱᓕᕆᖃᑎᒌᒃᖢᑕ ᓄᓇᕗᑦ ᓯᕗᓂᒃᓴᖓᓄᑦ ᐸᕐᓇᐃᓂᕐᒥᒃ ᑕᒪᒃᑯᐊ ᑲᑐᔾᔨᖃᑎᒌᑦ 

ᐊᔾᔨᒌᙱᑦᑐᑦ ᑎᒦᓪᓗ, ᐃᓄᐃᑦ ᑲᑐᔾᔨᖃᑎᒌᖏᓪᓗ. ᐱᓕᕆᖃᑎᒋᓪᓗᑎᒍ ᐃᓄᑐᖃᖅᐳᑦ 

ᒥᐊᓂᕆᑦᓯᐊᕆᐊᖃᕋᑉᑎᒍᑦ ᒥᐊᓂᕆᑦᓯᐊᕈᒪᑉᓗᑎᒍᑉᓗ.  

 

ᑮᓇᐅᔭᓕᕆᓂᕐᒧᑦ ᓇᐃᓈᖅᓯᒪᔪᑦ 

 

ᐅᖃᖅᑎᑦᑎᔩ, 2025-26-ᒥ, ᑮᓇᐅᔭᖃᖅᑎᑦᓰᓐᓇᕐᓂᐊᖅᑐᒍᑦ ᐱᓕᕆᐊᓂᒃ ᐱᔨᑦᓯᕋᐅᑎᓂᓪᓗ ᓄᓇᕗᒻᒥᐅᑦ 

ᑕᑎᒋᒍᓐᓇᖅᑕᖏᓐᓂᒃ ᐸᕐᓇᐅᑎᖃᖅᓯᒪᓪᓗᑕᓗ ᑮᓇᐅᔭᖅᑐᕋᔭᕐᓂᕐᒥᒃ $3.08 ᐱᓕᐊᓐᓂᒃ ᐊᐅᓚᔾᔪᑎᑦᓴᓄᑦ 

ᐊᒻᒪᓗ $350.2 ᒥᓕᐊᓐᒐᓚᐃᑦ ᐊᑭᑐᔫᑎᓄᑦ ᐊᐅᓚᔾᔪᑎᑦᓴᓄᓪᓗ ᐊᑭᑐᔫᑎᓄᑦ. ᑖᒃᑯᐊ ᑮᓇᐅᔭᐃᑦ 

ᐊᑐᖅᑐᑦᓴᐃᑦ ᓈᒻᒪᓈᖅᑐᑦ ᓂᕆᐅᒋᔭᑦᑎᓐᓄᑦ ᑮᓇᐅᔭᐃᑦ ᐃᓯᖅᐸᓪᓕᐊᓂᐊᖅᑐᓄᑦ $3.4 ᐱᓕᐊᓐᑲᓴᓐᓄᑦ,  

ᐃᓚᒋᔭᐅᓪᓗᑎᒃ $316.7 ᒥᓕᐊᓐᑲᓴᐃᑦ ᐅᑎᖅᑕᐸᑦᑐᓂᒃ ᑮᓇᐅᔭᕆᔭᑦᑎᓐᓂᒃ. 

 

ᓂᕆᐅᑦᑐᒍᑦ $2.22 ᐱᓕᐊᓐᓂᒃ ᐊᕕᑦᑐᖅᓯᒪᓂᐅᔪᑦ ᑮᓇᐅᔭᖃᖅᑎᑕᐅᖃᑦᑕᕐᓂᖏᓐᓄᑦ ᐋᖅᑭᐅᒪᔾᔪᑎᒃᑯᑦ,  

ᐊᖏᓂᖅᐹᖑᓪᓗᑎᒃ ᒐᕙᒪᑐᖃᒃᑯᓐᓂᒃ ᑮᓇᐅᔭᖅᑖᕆᕙᑦᑕᕗᑦ, ᐊᒻᒪᓗ $132 ᒥᓕᐊᓐ ᐊᓯᖏᓐᓂᒃ 

ᒐᕙᒪᑐᖃᒃᑯᓐᓂᒃ ᑮᓇᐅᔭᖅᑖᖑᕙᑦᑐᓂᒃ ᐊᒻᒪᓗ $458 ᒥᓕᐊᓐ ᐊᓯᖏᓐᓂᒃ ᑎᒥᐅᔪᑎᒍᑦ 

ᑮᓇᐅᔭᖃᖅᑎᑕᐅᓂᒃᑯᑦ ᐊᖏᕈᑎᒃᑯᑦ. 

 

ᓂᕆᐅᒻᒥᔪᒍᑦ ᓇᒻᒥᓂᖅ ᑮᓇᐅᔭᓂᖅ ᐃᓯᖅᐸᓪᓕᐊᑎᓐᓂᐊᖅᑕᑦᑎᓐᓂᑦ $264.1 ᒥᓕᐊᓐᓂᒃ, ᐃᓚᒋᔭᐅᓪᓗᑎᒃ 

$180 ᒥᓕᐊᓐ ᑖᒃᓰᔭᕈᑕᐅᔪᓂᒃ, $19.1 ᒥᓕᐊᓐᓂ ᐃᖅᑲᓇᐃᔭᖅᑏᑦ ᐃᓪᓗᖃᑦᑎᑕᐅᓂᕐᒧᑦ 

ᐊᑐᖅᑐᐊᕈᑎᖏᓐᓂᒃ, ᐊᒻᒪᓗ $45.6 ᒥᓕᐊᓐ ᐊᓯᖏᓐᓂᒃ ᑮᓇᐅᔭᖅᑖᕐᕕᑦᓴᓂᒃ. 

 

ᑖᒃᑯᐊ ᑮᓇᐅᔭᐃᑦ ᐊᑐᖅᑐᑦᓴᐃᑦ ᓇᓗᓇᐃᖅᓯᒃᑲᓐᓂᕈᑕᐅᔪᑦ ᐊᑦᓱᕉᑎᖃᕐᓂᑎᓐᓂᒃ ᐅᔾᔨᖅᓱᑦᓯᐊᕐᓂᒃᑯᑦ 

ᑮᓇᐅᔭᓕᕆᓂᕐᒧᑦ ᐊᐅᓚᑦᓯᓂᑦᑎᓐᓂᒃ ᐊᑐᖅᑐᑦᓴᓕᐊᖑᓪᓗᑎᒃ $150 ᒥᓕᐊᓐ ᓇᓪᓕᐅᒃᑯᒫᑦᓴᓂᒃ ᑮᓇᐅᔭᓂᒃ 

ᓂᕆᐅᓇᖏᑦᑐᓄᑦ ᑮᓇᐅᔭᖅᑐᕈᑕᐅᒋᐊᓕᓐᓄᑦ ᐊᕐᕌᒎᑉ ᐃᓗᐊᓂ. 

 

ᑎᓕᓯᓯᒪᔪᒍᑦ ᒐᕙᒪᒃᑯᑦ ᐱᓕᕆᕕᖏᓐᓂᒃ ᐊᖑᒻᒪᑎᓕᖁᓪᓗᒋᑦ ᐃᖅᑲᓇᐃᔭᖅᑎᑖᕆᐊᖃᕐᓂᖏᓐᓂᒃ 

ᐃᓐᓄᑦᑕᐅᓯᒪᙱᑦᑐᑎᒍᑦ ᐊᐅᓚᑦᓯᖔᕐᓗᑎᒃ ᓄᑖᓂᒃ ᐃᖅᑲᓇᐃᔮᓂᒃ ᓴᖅᑭᖅᑎᑦᓯᙱᖔᕐᓗᑎᒃ. ᐅᓪᓗᒥ 

ᑮᓇᐅᔭᐃᑦ ᐊᑐᖅᑐᑦᓴᐃᑦ ᐊᒥᓱᕐᖑᕆᐊᖅᑕᐅᓂᖏᑦ $33.5 ᒥᓕᐊᓐᓂᒃ ᐱᔾᔪᑎᓕᒃ ᑮᓇᐅᔾᔭᑦᓵᖏᑦ 

ᐊᑭᑦᑐᕆᐊᒻᒪᕆᓚᐅᕐᓂᖏᓐᓄᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᑎᓐᓄᑦ ᓇᓗᓇᐃᖅᑕᐅᓚᐅᖅᑐᖅ ᒪᐃᖑᑎᓪᓗᒍ. 

 

ᑕᒪᓐᓇ ᓇᓗᓇᐃᖅᓯᒍᑕᐅᔪᖅ ᐆᑦᑐᖅᑕᐅᓯᒪᑦᓯᐊᖅᑐᒃᑯᑦ ᐊᐅᓚᑕᐅᑦᓯᐊᖅᑐᒃᑯᓪᓗ ᐱᓕᕆᔾᔪᓯᖃᕐᓂᕐᒥᒃ 

ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᐊᒥᓱᕐᖑᐸᓪᓕᐊᑎᑦᓯᓂᕐᒥᒃ ᑲᒪᒋᔭᖃᖅᓯᓐᓈᕐᓗᑕ ᐊᕕᑦᑐᖅᓯᒪᓂᐅᔪᓂ 

ᑮᓇᐅᔾᔭᑦᓵᑦ ᐊᖑᒻᒪᑎᓯᒪᖏᓐᓂᖏᓐᓂᒃ. 

 

ᐃᓱᒪᓕᐅᕈᑕᐅᓯᒪᔪᖅ ᓯᓚᑖᒍᑦ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᓐᓂᒃ ᐊᔩᕈᑎᖃᖃᑦᑕᓂᒃᑯᑦ,  

ᐊᑭᑐᕆᐊᖅᑕᐅᓯᒪᓂᖏᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᑮᓇᐅᔾᔭᑦᓵᖏᑦ ᐃᓕᓴᖅᓯᒍᑕᐅᔪᑦ 

ᐃᑉᐱᒍᓱᑦᓯᐊᕐᓂᖏᓐᓂᒃ ᓇᒻᒥᓂᕐᓗ ᑐᓂᓯᒪᓂᖏᓐᓂᒃ ᑭᒃᑯᑐᐃᓐᓇᐃᑦ ᐃᓅᓯᕐᒥᓐᓂ ᐃᖅᑲᓇᐃᔮᖃᕐᓂᕐᒧᑦ 

ᓄᓇᕗᑦ ᐱᐅᓂᖅᓴᐅᒍᓐᓇᖁᓪᓗᒍ. ᐃᑲᔪᕐᓂᖃᕐᓂᐊᖅᑐᑦ ᑲᔪᖏᖅᓴᐃᓂᕐᒧᑦ 

ᐃᖅᑲᓇᐃᔭᖅᑎᖃᑯᑖᒍᓐᓇᓂᕐᒧᓪᓗ ᐱᔪᓐᓇᕐᓂᖃᑦᓯᐊᖅᑐᓂᒃ ᒐᕙᒪᒋᔭᑦᑎᓐᓄᑦ, ᑐᙵᕕᓕᐅᕈᑕᐅᓗᓂ 

ᓄᓇᓕᓐᓂ ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ, ᐃᑲᔪᖅᓱᐃᓂᕐᒧᓪᓗ ᓄᓇᕗᒻᒥᐅᓂᒃ ᐃᓚᒌᓂᒃ. 

 

ᐃᑲᔪᖅᓱᐃᓂᖅ ᐃᓐᓇᒻᒪᕆᓐᓂᒃ ᐃᓐᓇᙳᖅᐸᓪᓕᐊᒍᓐᓇᖁᓪᓗᒋᑦ ᐅᐱᒍᓱᓐᓂᖃᕐᓗᑎᒃ 

 

ᐅᖃᖅᑎᑦᑎᔩ, ᐊᕐᕌᒎᓛᖅᑐᒥ ᐃᖅᑲᓇᐃᔭᖅᑎᑖᑦᑕᐃᓕᑎᑦᓯᓂᐅᑉ ᑕᐃᒪᐃᒍᑎᐅᓛᖏᑦᑐᑐᐊᑦ ᓄᑖᒧᑦ 

ᐃᓐᓇᒻᒪᕆᓕᕆᓂᕐᒧᑦ ᐱᓕᕆᕕᖓᓂ ᒐᕙᒪᓕᕆᔨᒃᑯᓐᓂ. 

 

(ᑐᓵᔨᑎᒎᕈᓐᓃᖅᑐᖅ) ᑲᑐᔾᔨᓗᑕ ᐃᓗᐊᓂ ᐅᖃᓚᐅᕋᑦᑕ ᓄᓇᕗᓗᒃᑖᖅ ᒐᕙᒪᖓᑦ ᑕᒪᕐᒥᒃ 

ᐃᑲᔪᖅᑐᕐᓂᐊᕐᓂᕋᖅᑐᑎᒍᑦ ᐃᓄᑐᖃᕐᓂᑦ, ᑖᒃᑯᐊ ᐃᓄᑐᖃᐃᑦ ᓯᕗᓂᒃᓴᑦᑎᓐᓄᑦ ᐸᕐᓇᐃᖃᑕᐅᑎᓪᓗᒍ.  

 

2025-26 ᐃᓗᐊᓂ, ᒐᕙᒪᐅᖃᑎᒌᑦᑐᓕᕆᔨᒃᑯᑦ, ᓯᕗᓕᖅᑎᐅᑉ ᑎᑎᕋᕐᕕᐊ, ᐃᑲᔪᖅᑕᐅᓂᖅᑕᖃᕐᓂᐊᖅᑐᖅ $1-

ᒥᓕᐊᓐᓂᒃ ᐊᒻᒪ ᓯᑕᒪᓂᒃ ᓄᑖᓂᒃ ᐃᓄᑐᖃᓕᕆᓂᕐᒧᑦ ᐱᓕᕆᔨᐅᓂᐊᖅᑐᓂᒃ, ᑖᒃᑯᐊ ᒪᕐᕉᒃ ᑕᐃᑲᓃᒋᐊᓂᒃᑑᒃ 

ᐃᑲᔪᖅᑕᐅᑲᓐᓂᕆᐊᖃᕐᒪᑕ. ᑖᒃᑯᐊ ᐱᓕᕆᐊᖃᕐᓂᐊᖅᑐᑦ ᐃᑲᔪᕐᓂᕐᒥᒃ ᓯᕗᓂᒃᓴᖏᓐᓄᓪᓗ ᐃᓄᑐᖃᐃᑦ ᖃᓄᖅ 

ᐃᑲᔪᖅᑕᐅᑲᓐᓂᕈᓐᓇᕐᒪᖔᑕ ᐱᓕᕆᐊᖃᕐᓗᑎ.  

 

ᑖᓐᓇ ᓄᑖᖅ ᑐᕌᒐᖅ ᑐᑭᖃᖅᑐᖅ, ᒐᕙᒪᒃᑯᑦ ᑐᑦᑕᕐᕕᓪᓗᐊᑕᕆᓂᐊᕐᒪᒋᑦ ᑕᐃᒃᑯᐊ ᐱᓕᕆᔪᑦ ᐃᑲᔪᖅᑕᐅᕖᑦ 

ᐃᓄᑐᖃᐃᑦ ᒥᒃᓵᓄᑦ. ᑐᓴᕋᓱᓪᓗᑎᓪᓗ ᖃᓄᖅᑑᖃᑎᒌᓪᓗᑎᓪᓗ ᐸᕐᓇᐸᓪᓕᐊᓗᑎᓪᓗ ᖃᓄᖅ ᒐᕙᒪᑦ ᑕᒪᕐᒥᒃ 

ᑎᒥᖏᑦ ᐃᑲᔪᕈᓐᓇᕐᓂᖅᑕᖃᕋᔭᕐᒪᖔᑕ ᑐᓴᐅᒪᖃᑎᒌᓐᓂᕐᒧᑦ ᐃᑲᔪᖅᑐᐃᓂᕐᒧᓪᓗ ᐃᓄᑐᖃᕐᓂ ᓄᓇᕗᑦ ᐃᓗᐊᓂ.  

 

>>ᐸᑦᑕᑐᖅᑐᑦ 

 

ᐃᓕᖅᑯᓯᓕᕆᓂᖅ, ᓄᓇᓖᑦ, ᓯᓚᕗᓪᓗ 

 

ᐅᖃᖅᑎᑦᑎᔩ, ᐃᓕᖅᑯᓯᕗᑦ ᐃᖅᑲᐅᒪᔭᐅᔾᔪᑎᑦᓴᕗᓪᓗ ᓄᓇᕗᒻᒥ ᐊᔾᔨᐅᙱᓐᓂᖃᕐᖓᑕ ᓴᐳᒻᒥᔭᐅᓂᖏᓪᓗ 

ᐱᒻᒪᕆᐅᓂᖃᕐᖓᑦ ᑭᓇᐅᓂᑦᑎᓐᓄᑦ ᓄᓇᕗᒻᒥᐅᖑᓪᓗᑕ. 

2025-26-ᒥ, ᑮᓇᐅᔭᖃᖅᑎᑦᓯᓂᐊᖅᑐᒍᑦ $1 ᒥᓕᐊᓐᓂᒃ ᐊᑭᑐᔫᑎᓄᑦ ᐃᑦᑕᕐᓂᓴᓕᕆᕕᓐᓄᑦ 

ᖄᒃᑲᓐᓂᖓᒍᓪᓗ $500,000 ᑭᒃᑯᑐᐃᓐᓇᕐᓄᑦ ᐅᖃᓕᒫᒐᖃᕐᕕᓐᓄᑦ ᐃᑲᔪᖅᓱᐃᓂᕐᒧᑦ ᐃᓕᓐᓂᐊᕐᓂᕐᒧᑦ 

ᐃᓕᖅᑯᓯᓕᕆᓂᕐᒧᓪᓗ ᐱᕚᓪᓕᖅᑎᑦᓯᓂᕐᒧᑦ ᓄᓇᓕᑦᑎᓐᓂ.  

 

(ᑐᓵᔨᑎᒎᕈᓐᓃᖅᑐᖅ) ᑕᒪᓐᓇ ᐱᓕᕆᐊᖃᕐᓂᖅ ᓴᙱᑎᑉᐸᓪᓕᐊᓂᕆᔭᕆᐊᖃᖅᑕᖏᓐᓂ ᐃᓄᑦᑎᑐᑦ ᐅᖃᐅᓯᖅ 

ᐊᑐᖅᑕᐅᓂᕆᔭᖓ ᐱᔾᔪᑎᒋᓪᓗᒍ ᑕᒪᓐᓇ $5.54-ᒥᓕᐊᓐᓂᒃ ᑮᓇᐅᔭᓂᑦ ᐃᓕᓯᒃᑲᓂᕐᓂᐊᖅᑐᒍᑦ 

ᐱᕚᓪᓕᑲᓐᓂᖁᓗᒍ ᐊᑐᖅᑕᐅᓂᕆᔭᖓ ᐃᓄᐃᑦ ᐅᖃᐅᓯᖓ ᓄᓇᕗᑦ ᐃᓗᐊᓂ.  

 

>>ᐸᑦᑕᑐᖅᑐᑦ 

 

ᑖᒻᓇ ᑮᓇᐅᔭᖅ ᐊᑐᖅᑕᐅᓂᐊᖅᑐᖅ ᐊᕕᒃᑐᖅᓯᒪᔪᓄᑦ ᒐᕙᒪᒃᑯᑦ ᑎᒥᖁᑎᒋᔭᖏᓐᓄᑦ. ᑖᒃᑯᐊ ᐊᕕᒃᑐᖅᓯᒪᔪᑦ 

ᑎᒥᖁᑏᑦ ᐃᓄᑦᑎᑐᑦ ᐅᖃᒃᑲᓐᓂᕈᓐᓇᖁᓗᒋᑦ ᐃᓄᑦᑎᑐᓪᓗ ᖃᐅᔨᒋᐊᕐᕕᐅᔭᕌᖓᒥ ᐃᓄᑦᑎᑐᑦ 

ᑭᐅᔪᓐᓇᖅᓯᖁᓗᒋᑦ. ᐃᓄᑦᑎᑑᕈᓐᓇᕐᓂᖅ ᐊᑐᖅᑕᐅᑲᓐᓂᕆᐊᖃᕐᒪᑦ ᓴᙱᑦᑎᑲᓐᓂᕆᖃᕋᑉᑎᒍᑦ ᒐᕙᒪᒃᑯᑦ 

ᐊᕕᒃᑐᖅᓯᒪᓂᖏᑕ ᐃᓗᐊᓂ. ᑖᒻᓇ ᑮᓇᐅᔭᖅ ᑖᑉᓱᒧᖓ ᑐᕌᕐᓂᐊᖅᑐᖅ.  

 

>>ᐸᑦᑕᑐᖅᑐᑦ 

 

(ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ, ᐸᕐᓇᐅᑎᖃᕐᓂᕗᑦ ᓴᙱᓂᖅᓴᓂᒃ, ᑐᕌᖓᑦᓯᐊᕐᓂᖅᓴᓂᒃ ᒐᕙᒪᐅᔪᓂᒃ 

ᖄᒃᑲᓐᓂᖓᒎᕐᒥᔪᖅ.  

 

ᐃᐳᕈ 1-ᒥ, ᐋᖅᑭᒋᐊᕐᓂᐊᖅᑕᕗᑦ ᐊᔾᔨᒌᖏᑦᑐᑦ ᒐᕙᒪᒃᑯᑦ ᐱᓕᕆᕕᖏᑦ ᐊᖑᒻᒪᑎᒍᓐᓇᖁᓪᓗᑕ 

ᐊᒥᓱᕐᖑᐸᓪᓕᐊᓂᖏᓐᓄᑦ ᐱᔭᕆᐊᓕᖏᓐᓄᑦ ᓄᓇᕗᒻᒥᐅᑦ ᐊᐅᓚᑦᓯᒍᓐᓇᖁᓪᓗᑕ 

ᐱᔨᑦᓯᕋᐅᑎᑦᓯᐊᖑᓂᖅᓴᓂᒃ. 

 

ᓄᑖᕐᖑᕆᐊᖅᓯᒪᔪᒥᒃ ᑐᕌᒐᖃᓕᕐᓂᖅ ᓄᓇᓕᓐᓂᒃ ᐃᓚᐅᖃᑕᐅᑎᑦᓯᑦᓯᐊᕐᓂᕐᒧᑦ ᓄᑖᑎᒍᑦ ᒐᕙᒪᒃᑯᑦ 

ᐱᓕᕆᕕᖓᑎᒍᑦ ᓄᓇᓕᓐᓄᑦ ᐱᔨᑦᓯᕋᖅᑎᒃᑯᑦ, ᓄᑖᕐᖑᕆᐊᖅᑐᒥᓪᓗ ᑐᕌᒐᖃᓕᕐᓂᖅ ᒐᕙᒪᒃᑯᑦ 

ᐊᐅᓚᑕᖏᓐᓂᒃ ᓄᑖᑎᒍᑦ ᐱᓕᕆᕕᑎᒍᑦ ᓄᓇᕗᑦ ᐃᖏᕐᕋᔪᓕᕆᔨᒃᑯᓐᓄᑦ ᐊᐅᓚᔪᓐᓇᐅᑎᓕᕆᔨᒃᑯᓄᓪᓗ,  

ᐊᑐᐃᓐᓇᐅᑎᑦᓯᖃᑦᑕᕐᓂᐊᖅᑐᒍᑦ ᐱᔨᑦᓯᕋᐅᑎᓂᒃ ᐊᑭᑐᔫᑎᓕᕆᓂᕐᒧᓪᓗ ᐊᐅᓚᔪᓐᓇᐅᑎᒃ 

ᓇᓕᒧᒌᓐᓂᖃᕐᓗᑎᒃ ᓄᓇᓕᓐᓂ ᐱᔭᐅᒋᐊᖃᓪᓚᕆᑦᑐᓄᑦ. 

 

ᐃᓚᒋᔭᐅᓗᑎᒃ ᐋᖅᑭᑦᑕᐅᓂᖏᑦ ᓄᓇᕗᒻᒥ ᐱᔨᑦᓯᕋᖅᑎᒃᑯᑦ, ᑲᑎᖅᓱᖅᑕᐅᓯᒪᔪᑦ ᐊᑕᐅᓯᕐᒧᑦ 

ᐅᐸᒐᐅᒍᓐᓇᕐᓗᑎᒃ ᐊᑐᐃᓐᓇᖃᕈᒪᔪᓄᑦ ᒐᕙᒪᒃᑯᑦ ᐱᔨᑦᓯᕋᐅᑎᓪᓗᐊᑕᖏᓐᓄᑦ. ᓄᓇᕗᒻᒥ ᐱᔨᑦᓯᕋᖅᑎᒃᑯᑦ 

ᐱᒻᒪᕆᐅᓪᓗᓂ ᑐᑦᑕᕐᕕᐅᓂᐊᖅᑐᖅ ᓄᓇᕗᒻᒥᐅᓄᑦ ᐱᑕᖃᕆᐊᖃᓪᓚᕆᑦᑐᓄᓪᓗ ᐱᓕᕆᐊᓄᑦ 

ᑕᑎᒋᔭᖏᓐᓄᑦ, ᐋᖅᑭᒋᐊᖅᑕᐅᓯᒪᓪᓗᑎᒃ ᐊᑐᐃᓐᓇᖃᕈᓐᓇᕐᓂᖏᑦ ᑐᑭᓯᒋᐊᕈᑎᓄᑦ ᐃᑲᔫᑎᓄᓪᓗ. 

 

ᑲᑎᖅᓱᖅᑕᐅᓪᓗᑎᒃ ᐊᔾᔨᒌᖏᑦᑐᑦ ᒐᕙᒪᒃᑯᑦ ᐊᐅᓚᑕᖏᑦ ᓄᑖᒧᑦ “ᐊᑕᐅᓯᕐᒧᑦ ᐅᐸᒐᐅᒍᓐᓇᖅᑐᒧᑦ”,  

ᑐᕌᒐᖃᖅᑐᒍᑦ ᐱᑕᖃᕈᓐᓃᕐᔫᒥᖁᓪᓗᒋᑦ ᐊᕝᕕᐊᕈᑏᑦ, ᐊᐅᓚᓂᖃᑦᓯᐊᓕᒃᑲᓐᓂᖁᓪᓗᒋᑦ,  

ᓇᓗᓇᐃᖅᓯᓯᒪᓂᕐᒧᓪᓗ ᓄᓇᕗᒻᒥᐅᑦ ᐊᑐᐃᓐᓇᖃᕈᓐᓇᖁᓪᓗᒋᑦ ᒐᕙᒪᒃᑯᓐᓂᒃ ᐊᔪᕐᓇᖏᑦᑐᒃᑯᑦ.  

 

>>ᐸᑦᑕᑐᖅᑐᑦ 

 

ᑐᑦᓯᕋᕐᓂᐊᕈᑎᒃ ᐱᒋᐊᖃᓪᓚᕆᑦᑕᖏᓐᓂᒃ ᑎᑎᕋᖅᓯᒪᔪᓂᒃ, ᐊᑐᐃᓐᓇᖃᕐᓂᕐᒧᑦ ᐱᔨᑦᓯᕋᐅᑎᓂᒃ,  

ᐱᔪᓐᓇᐅᑎᑖᕋᓱᐊᕐᓂᐊᕈᑎᓪᓘᓐᓃᑦ, ᓄᓇᕗᒻᒥ ᐱᔨᑦᓯᕋᖅᑎᒃᑯᑦ ᐊᔪᕐᓇᕈᓐᓃᖅᑎᑦᓯᒋᐊᕐᓂᐊᖅᑐᑦ 

ᐊᑐᐊᖅᑕᐅᒋᐊᓕᓐᓂᒃ, ᓄᑖᕐᖑᕆᐊᖅᑎᑦᓯᓗᑎᒃ ᒐᕙᒪᒃᑯᑦ ᐊᑐᐊᒐᖏᓐᓂᒃ ᐊᐅᓚᑕᐅᓂᖏᓐᓂᓪᓗ,  

ᐊᑯᓂᐅᖏᓂᖅᓴᐅᖃᑦᑕᖁᓪᓗᒋᑦ ᐊᑦᓱᕈᕐᓇᖅᑐᒃᑰᓗᐊᖁᓇᒋᓪᓗ ᑭᒃᑯᑐᐃᓐᓇᐃᑦ, ᐃᓚᒌᑦ, ᓇᒻᒥᓂᖃᖅᑎᐅᔪᑦ,  

ᓄᓇᓖᓪᓗ ᓄᓇᕗᓕᒫᒥ. 

 

ᐅᖃᖅᑎᑦᑎᔩ, ᑮᓇᐅᔭᐃᑦ ᐊᑐᖅᑐᑦᓴᐃᑦ ᐱᓕᕆᕕᑖᖅᑲᐅᒧᑦ ᓄᓇᓕᓐᓄᑦ ᐱᔨᑦᓯᕋᖅᑎᒃᑯᑦ $162.4 ᒥᓕᐊᓐ,  

ᐃᓚᒋᔭᐅᓪᓗᑎᒃ ᐊᒥᓱᕐᖑᕆᐊᕐᓂᖏᑦ $2.4 ᒥᓕᐊᓐᓂᒃ ᐅᑭᐅᖅᑕᖅᑐᒥ ᐱᙳᐊᕕᔾᔪᐊᖅᐸᑦᑐᓄᑦ. 

 

ᐱᓕᕆᕕᑖᖅᑲᐅᖓᓄᑦ ᓄᓇᕗᒻᒥ ᐃᖏᕐᕋᔪᓕᕆᔨᒃᑯᓐᓄᑦ ᐊᐅᓚᔪᓐᓇᐅᑎᓕᕆᔨᒃᑯᓄᓪᓗ, ᑮᓇᐅᔭᓂᒃ 

ᐊᑐᖅᑐᑦᓴᓕᐅᖅᓯᒪᔪᒍᑦ $262.3 ᒥᓕᐊᓐᓂᒃ, ᐃᓚᒋᔭᐅᓪᓗᑎᒃ ᐊᒥᓱᕐᖑᕆᐊᖅᑕᐅᓂᖏᑦ $1.49 ᒥᓕᐊᓐᓂᒃ 

ᐊᐅᓚᑕᐅᒋᐊᖃᕐᓂᖏᓐᓄᑦ ᐱᖓᓲᔪᖅᑐᑦ ᖃᖓᑕᔫᒃᑯᕕᓐᓂ ᐅᑕᖅᑭᕕᑖᖅᑲᐅᑦ ᐊᒻᒪᓗ $1 ᒥᓕᐊᓐ 

ᐃᖃᓗᐃᑦ ᖃᖓᑕᔫᒃᑯᕕᖓᓄᑦ. 

 

ᓱᖏᐅᑎᕙᓪᓕᐊᒍᓐᓇᖁᓗᑕ ᐊᑦᑐᐃᕙᓪᓕᐊᓂᖓᓂᒃ ᓯᓚᐅᑉ ᐊᓯᔾᔨᖅᐸᓪᓕᐊᓂᖓ, ᐊᑐᖅᑐᑦᓴᓕᐅᕐᒥᔪᒍᑦ 

$500,000-ᓂᒃ ᐊᕙᑎᓕᕆᔨᒃᑯᓐᓄᑦ ᐱᒋᐊᖅᑎᑦᓯᒍᑕᐅᓂᐊᕐᓗᑎᒃ ᓄᑖᒥᒃ ᐃᒻᒥᒃᑯᑦ ᐆᒻᒪᖅᑯᑎᓕᐅᖅᑎᓄᑦ 

ᐃᑲᔫᑎᒥᒃ ᐊᐅᓚᑕᐅᓂᐊᕐᓗᓂ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᖏᓐᓄᑦ, ᐱᓗᐊᖑᐊᖅᑐᖅ ᐃᑲᔪᖅᓱᐃᓂᕐᒧᑦ 

ᓄᓇᕗᒻᒥ ᓅᑉᐸᓪᓕᐊᒍᓐᓇᖁᓪᓗᑕ ᐅᖅᓱᐊᓗᓐᓂᒃ ᑕᑎᖃᓗᐊᕐᓂᕐᒥᒃ ᓴᓗᒪᓂᖅᓴᓂᒃ ᐆᒻᒪᖅᑯᑎᓕᐅᕈᑎᓄᑦ.  

 

ᑮᓇᐅᔭᖃᖅᑎᑦᓯᓂᖅ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᓅᓯᖃᑦᓯᐊᕐᓂᒧᓪᓗ 

 

(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᑎᔩ, ᐋᓐᓂᐊᖅᑕᐃᓕᒪᓂᖅ ᐃᓅᓯᖃᑦᑎᐊᕐᓂᕐᓗ ᓄᓇᕗᒻᒥᐅᓄᑦ ᑕᒪᐃᓐᓄᑦ 

ᐆᒻᒪᑎᒻᒥᐅᑕᕆᔭᐅᓯᒪᒻᒪᑦ ᓇᓗᓇᙱᑦᑐᖅ. ᑕᒪᓐᓇ ᐊᒃᑐᐊᓂᖃᕐᒪᑦ ᖃᓄᖅ ᐃᓅᑉᓗᑕ 

ᓯᕗᒧᒃᐸᓪᓕᐊᓂᕆᓂᐊᖅᑕᑦᑎᓐᓂ.  

 

2025-26 ᐃᓗᐊᓂ, ᐊᑐᕐᓂᐊᖅᑐᒍᑦ $66-ᒥᓕᐊᓐᓂᒃ ᑮᓇᐅᔭᖅᑐᕐᓂᕆᔭᖓᓄᑦ ᐋᓐᓂᐊᖅᑕᐃᓕᒪᔪᓕᕆᔨᒃᑯᑦ ᑖᓐᓇ 

$66-ᒥᓕᐊᓐ ᖄᒃᑲᓐᓂᐊᒍᑦ ᐃᓕᓂᐊᖅᑕᕗᑦ ᐋᓐᓂᐊᖅᑕᐃᓕᒪᔪᓕᕆᔨᒃᑯᓐᓄᑦ ᑕᐃᒃᑯᐊ 

ᑮᓇᐅᔭᖅᑐᕐᓂᕆᓂᐊᖅᑕᖏᑦ ᐋᓐᓂᐊᖅᑕᐃᓕᒪᔪᓕᕆᔨᒃᑯᑦ $580-ᒥᓕᐊᓐ ᑎᑭᓐᓂᐊᖅᑐᑦ. ᑮᓇᐅᔭᑦ 

ᐊᑐᖅᑕᐅᓂᐊᖅᑐᑦ ᐋᓐᓂᐊᖅᑕᐃᓕᒪᓂᖅ ᓄᓇᕗᒻᒥ ᐊᖏᔫᒻᒪᑦ ᐱᕙᓪᓕᐊᑦᑎᐊᕆᐊᖃᖅᖢᓂᓗ.  

 

(ᑐᓵᔨᑎᒎᓕᖅᑐᖅ) ᐃᓚᒋᔭᐅᓪᓗᑎᒃ ᐊᒥᓱᕐᖑᕆᐊᕈᑎᖏᑦ $6 ᒥᓕᐊᓐ ᐅᖓᑖᓂ ᓄᓇᓕᓐᓂ ᐊᑯᓂ 

ᐃᑉᐱᒋᔭᐅᒋᐊᓕᓐᓄᑦ ᐱᔨᑦᓯᕋᐅᑎᓄᑦ, ᐃᓚᒋᐊᕈᑕᐅᔪᑦ $73.3 ᒥᓕᐊᓐᓄᑦ, ᐊᕐᕌᒍᓄᑦ ᑕᓪᓕᒪᓄᑦ 

ᑮᓇᐅᔭᖃᖅᑎᑦᓯᓂᕐᒧᑦ ᐃᐊᒻᐸᓯ ᐅᐊᐃᔅᑎ ᐃᓐᓇᒻᒪᕆᓐᓄᑦ ᐊᖏᕐᕋᖃᕐᕕᐅᔪᒧᑦ ᐊᑐᕙᒥ. 

 

ᐊᕐᕌᒎᓛᖅᑐᒥ, ᖄᒃᑲᓐᓂᖓᒍᑦ $7.5 ᒥᓕᐊᓐ ᐊᑐᖅᑐᑦᓴᓕᐊᑦ ᐱᔨᑦᓯᕋᐅᑎᓄᑦ ᓱᓇᒃᑯᑎᓄᓪᓗ,  

ᐃᑲᔪᖅᓱᐃᓂᕐᒧᑦ ᓄᓇᓕᓐᓂ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᑕᑎᖃᕈᓐᓃᒃᑲᓐᓂᕋᓱᐊᕐᓂᕐᒧᑦ ᖃᓪᓗᓈᓂ 

ᐋᓐᓂᐊᕐᕕᓐᓂᒃ.  

 

>>ᐸᑦᑕᑐᖅᑐᑦ  

 

ᓄᓇᓕᓐᓂ ᐋᓐᓂᐊᕐᕕᑦᑎᓐᓂᒃ ᐊᐅᓚᑕᐅᓂᖏᓐᓄᑦ ᒪᑐᐃᖓᑎᑕᐅᓂᖏᓐᓄᓪᓗ, ᐃᓚᒋᐊᖅᓯᔪᒍᑦ $11.5  

ᒥᓕᐊᓐᓂᒃ ᑐᙵᕕᖃᑦᓯᐊᒃᑲᓐᓂᕈᓐᓇᖅᓯᖁᓪᓗᒋᑦ ᑐᐊᕕᕐᓇᖅᑐᓕᕆᓂᕐᒧᑦ ᐱᔨᑦᓯᕋᐅᑎᓂᒃ, ᑲᑎᓕᒫᖅᑐᒋᑦ 

ᑮᓇᐅᔭᐃᑦ ᐊᑐᖅᑐᑦᓴᖏᑦ $25.5 ᒥᓕᐊᓐᓄᑦ. 

 

ᐊᑐᖅᑐᑦᓴᓕᐅᖅᓯᒪᔪᒍᑦ ᖄᒃᑲᓐᓂᖓᒍᑦ $12.8 ᒥᓕᐊᓐᓂᒃ ᐃᓚᒋᐊᕈᑎᑦᓴᓂᒃ ᐃᖅᑲᓇᐃᔭᕆᐊᖅᑐᑎᒃ 

ᐊᐅᓪᓚᖃᑦᑕᕆᐊᖃᕐᓂᕐᒧᑦ, ᓇᓗᓇᐃᖅᑕᐅᓯᒪᖁᓪᓗᒍ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᖃᐅᔨᒪᔨᑕᕗᑦ 

ᑎᑭᐅᑎᖃᑦᑕᕈᓐᓇᖁᓪᓗᒋᑦ ᓄᓇᓕᓐᓄᑦ ᐱᔨᑦᓯᕋᐅᑎᖏᑦ ᐱᑕᖃᕆᐊᖃᓪᓚᕆᕝᕕᖏᓐᓄᑦ. 

 

ᐊᑐᐃᓐᓇᐅᑎᑦᓯᓂᐊᕐᒥᔪᒍᑦ ᐊᒥᓱᕐᖑᕆᐊᖅᑕᐅᓗᑎᒃ $20.4 ᒥᓕᐊᓐ ᓄᓇᕗᑦ ᓯᓚᑖᓄᑦ ᐋᓐᓂᐊᕐᕕᐊᓗᓐᓄᑦ 

ᓘᑦᑖᖃᕐᓂᒧᓪᓗ ᐱᔨᑦᓯᕋᐅᑎᓄᑦ ᐃᓱᒪᓕᕆᓂᕐᒧᓪᓗ ᐃᓂᑦᓴᖃᖅᑎᑦᓯᓂᕐᒧᑦ, ᑲᑎᓕᒫᖅᑐᒋᑦ ᑮᓇᐅᔭᐃᑦ 

 

ᐊᑐᖅᑐᔅᓴᐃᑦ $134-ᒥᓕᐊᓐ, ᓇᓗᓇᐃᖅᑕᐅᓯᒪᖁᓪᓗᒍ ᓄᓇᕗᒻᒥᐅᑦ ᐱᐅᓂᖅᐹᓂᒃ 

ᐃᓅᓕᓴᖅᑕᐅᖃᑦᑕᕈᓐᓇᖁᓪᓗᒋᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ. 

 

ᑖᒃᑯᐊ ᑮᓇᐅᔭᐃᑦ ᐊᑐᖅᑐᓴᐃᑦ ᐃᓚᒋᓕᐅᔾᔨᒻᒥᔪᑦ ᐊᑭᑐᔫᑎᓄᑦ ᑮᓇᐅᔭᖅᑐᕈᑎᑦᓴᓂᒃ 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ, ᓲᕐᓗ $15 ᒥᓕᐊᓐ ᐅᖓᑖᓂᐊᕐᔪᒃ ᓄᓇᕗᒻᒥ ᒪᒥᓴᕐᕕᑦᓴᐅᓚᐅᖅᑐᖅ 

ᐃᖃᓗᓐᓂ, $1.4 ᒥᓕᐊᓐ ᓄᓇᕗᒻᒥ ᐃᓐᓇᒃᑯᕕᑦᓴᒧᑦ ᐃᖃᓗᑦᑑᑦᑎᐊᕐᒥ, $4.6 ᒥᓕᐊᓐ ᐃᓐᓇᒃᑯᕕᑦᓴᒧᑦ 

ᐃᖃᓗᓐᓂ, ᐊᒻᒪᓗ $1.5 ᒥᓕᐊᓐ ᑎᑎᖅᑐᒐᖅᑕᐅᖁᓪᓗᒍ ᐋᓐᓂᐊᕐᕕᑦᑖᖅᑲᐅᑦᓴᖅ ᕿᑭᖅᑕᕐᔪᐊᒥ.  

 

>>ᐸᑦᑕᑐᖅᑐᑦ 

 

ᐅᖃᖅᑎᑦᑎᔩ, ᑕᒪᒃᑯᐊ ᑮᓇᐅᔭᖃᖅᑎᑦᓯᒍᑕᐅᔪᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᓄᓯᖃᑦᓯᐊᖅᑎᑦᓯᓂᕐᒧᓪᓗ 

ᓄᓇᖅᑲᑎᒌᓄᑦ ᐃᓚᒋᐊᖅᑕᐅᓯᒪᔪᖅ ᑮᓇᐅᔭᖃᖅᑎᑕᐅᓂᖏᑎᒍᑦ ᐅᓗᕆᐊᓇᖅᑐᒦᑐᐃᓐᓇᕆᐊᓖᑦ 

ᓄᓇᕗᒻᒥᐅᑦ. 2025-26-ᒥ, ᑖᒃᑯᐊ ᐃᓚᒋᔭᐅᓪᓗᑎᒃ ᑮᓇᐅᔭᐃᑦ ᐊᑐᖅᑐᑦᓴᐃᑦ $230 ᒥᓕᐊᓐᑲᓴᐃᑦ 

ᐃᓄᓕᕆᔨᒃᑯᓐᓄᑦ, ᐊᒥᓱᕐᖑᕆᐊᖅᑕᐅᔪᑦ $33.5 ᒥᓕᐊᓐᓂᒃ.  

 

>>ᐸᑦᑕᑐᖅᑐᑦ 

 

ᑖᒃᑯᓇᖓᑦ, $22.5 ᒥᓕᐊᓐ ᑐᕌᕐᓂᐊᕐᓗᑎᒃ ᐱᓕᕆᕕᖓᑕ ᑕᐃᒪᙵᓕᒫᖅ ᐊᐅᓚᑦᓯᓂᕐᒧᑦ 

ᒪᑭᒪᐃᓐᓇᕈᑎᖃᕐᓂᒧᓪᓗ ᐊᑭᓕᑦᓴᒨᕈᑎᒌᓐᓇᖅᑖᓗᖏᓐᓂᒃ, ᓇᓗᓇᐃᖅᓯᓯᒪᖁᓪᓗᑕ 

ᐊᐅᓚᑦᓯᒍᓐᓇᐃᓐᓇᓂᕐᒧᑦ ᐱᑕᖃᕆᐊᖃᓪᓚᕆᑦᑐᓂᒃ ᐱᔨᑦᓯᕋᐅᑎᓂᒃ ᐊᕐᕌᒎᑉ ᐃᓗᐊᓂ, ᐊᒪᓗ $2.87  

ᒥᓕᐊᓐ ᑮᓇᐅᔭᖅᑎᒍᑦ ᐃᑲᔫᑎᓂᒃ ᑎᒍᐊᖑᐊᖃᖃᑦᑕᖅᑐᓄᑦ ᐃᓚᒌᓄᑦ ᓱᕐᕋᓗᐊᖏᓐᓇᖏᑦᑐᓂᒃ 

ᐃᑉᐱᒋᔭᐅᑦᓯᐊᕈᓐᓇᖁᓪᓗᒋᓪᓗ ᓱᕈᓰᑦ ᐃᑲᔪᖅᑕᐅᒋᐊᓖᑦ. 

 

ᐊᑐᐃᓐᓇᐅᑎᑦᓯᓂᐊᕐᒥᔪᒍᑦ ᐊᒥᓱᕐᖑᕆᐊᕐᓗᒋᑦ $2.18 ᒥᓕᐊᓐᓂᒃ ᓄᓇᕗᒻᒥ ᐊᖏᕐᕋᖃᖅᑎᑦᓯᕕᐅᔪᑦ ᐊᒻᒪᓗ 

$1.5 ᒥᓕᐊᓐ ᐱᕚᓪᓕᖅᑕᐅᖁᓪᓗᒋᑦ ᒪᒃᑯᑦᑐᓄᑦ ᐊᖏᕐᕋᕆᔭᐅᑲᐃᓐᓇᐸᑦᑐᑦ ᐃᑲᔪᖅᓱᐃᓂᕐᒧᓪᓗ 

ᐱᔨᑦᓯᕋᐅᑎᓄᑦ.  

 

>>ᐸᑦᑕᑐᖅᑐᑦ 

 

ᑐᙵᕕᓕᐅᕐᓂᖅ ᐃᓕᓐᓂᐊᖅᑐᓕᕆᓂᕐᒧᑦ ᒪᒃᑯᑦᑐᓂᓪᓗ ᐱᕙᓪᓕᐊᑎᑦᓯᓂᕐᒧᑦ 

 

ᐅᖃᖅᑎᑦᑎᔩ, ᓄᓇᕗᒻᒥ ᒪᒃᑯᑦᑐᐃᑦ ᐱᕚᓪᓕᕈᑎᒋᒍᓐᓇᕐᓂᖅᐹᕆᒐᑦᑎᒍ, ᑮᓇᐅᔭᖃᖅᑎᑦᓯᓂᕐᓗ 

ᐃᓕᓐᓂᐊᕐᓂᖏᓐᓄᑦ ᐃᓅᓯᖏᓐᓂᓗ ᓯᕗᒧᑦᓯᐊᖅᐸᓪᓕᐊᒍᓐᓇᕐᓂᖏᓐᓄᑦ ᐊᓯᐊᒎᕐᕕᖃᖏᑦᑐᒃᑯᑦ 

ᐱᑕᖃᕆᐊᓕᒃ ᓄᓇᕗᒻᒥ ᓯᕗᓂᑦᓴᑎᓐᓂ ᑲᔪᓯᑦᓯᐊᕐᓂᖃᕈᒪᒍᑦᑕ. 

 

2025-26-ᒥ, ᒐᕙᒪᕗᑦ ᑮᓇᐅᔭᖃᖅᑎᑦᓯᓂᐊᖅᑐᑦ $10 ᒥᓕᐊᓐ ᐅᖓᑖᓂ ᐊᑭᑐᔫᑎᓄᑦ 

ᓄᑖᕐᖑᕆᐊᖅᑕᐅᖁᓪᓗᒍ ᓴᓪᓕᕐᒥ ᐃᓕᓐᓂᐊᕐᕕᒃ ᐊᒻᒪᓗ $31.5 ᒥᓕᐊᓐ ᓴᓇᔭᐅᖁᓪᓗᒍ 

ᐃᓕᓐᓂᐊᕐᕕᐊᓗᑦᑖᖅᑲᐅᑦᓴᖅ ᑕᓗᕐᔪᐊᓂ.  

 

>>ᐸᑦᑕᑐᖅᑐᑦ 

 

ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᑐᑦᓯᕋᕐᒥᔪᒍᑦ $1.07 ᒥᓕᐊᓐᓂᒃ ᑮᓇᐅᔭᖃᖅᑎᑦᓯᓂᕐᒧᑦ ᐃᓕᓐᓂᐊᖅᑎᑦᓯᔨᓄᑦ 

ᐃᖅᑲᓇᐃᔮᓂᒃ, ᐊᒻᒪᓗ $849,000 ᐱᓕᕆᕕᖓᓂ ᐃᖅᑲᓇᐃᔭᖅᑎᑦᓴᖃᑦᓯᐊᕈᓐᓇᖅᓯᖁᓪᓗᒋᑦ. 

ᐊᑐᐃᓐᓇᐅᑎᑦᓯᓂᐊᖅᑐᒍᑦ $500,000 ᐃᑲᔪᖅᓱᖅᑕᐅᖁᓪᓗᒋᑦ ᐃᓕᓐᓂᐊᕐᕖᑦ ᐹᓯᖃᖅᑎᑦᓯᓂᕐᒧᑦ 

ᐱᔨᑦᓯᕋᐅᑎᖏᑦ, ᐃᖏᕐᕋᔾᔪᑎᑦᓴᖃᖅᑎᑕᐅᑦᓯᐊᖁᓪᓗᒋᑦ ᐃᓕᓐᓂᐊᖅᑏᑦ ᐊᔪᕐᓇᖏᓐᓂᖅᓴᐅᖁᓪᓗᒍᓗ 

 

ᐃᓚᒌᓄᑦ ᕿᑐᕐᖓᒥᓂᒃ ᐃᓕᓐᓂᐊᕆᐊᖅᑎᑦᓯᖃᑦᑕᕐᓂᖏᓐᓄᑦ ᑭᖑᕙᖃᑦᑕᖏᓪᓗᑎᒃ ᐅᓪᓗᑕᒫᑦ 

−ᐱᒻᒪᕆᐅᓂᖅᐹᖑᒻᒪᑦ ᖃᓄᐃᓕᐅᕈᑎᒋᒍᓐᓇᖅᑕᖏᓐᓂ ᓯᕗᓂᑦᓴᖏᓐᓄᑦ. 

 

ᐊᑐᖅᑐᑦᓴᓕᐅᕐᒥᔪᒍᑦ $3 ᒥᓕᐊᓐ ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐊᒻᒪᓗ $1.8 ᒥᓕᐊᓐ ᓄᓇᕗᑦ 

ᓯᓚᑦᑐᓴᕐᕕᒃᑯᓐᓄᑦ ᑮᓇᐅᔭᖃᖅᑎᑦᓯᓂᕐᒧᑦ ᖃᕆᓴᐅᔭᓕᕆᓂᕐᒧᑦ ᐊᑭᑐᔫᑎᓄᑦ, ᐃᑲᔪᖅᓱᐃᓂᕐᒧᑦ 

ᐃᓕᓐᓂᐊᖅᑎᓂᒃ ᐃᓕᓴᐃᔨᓂᓪᓗ ᐊᑐᐃᓐᓇᖃᕈᓐᓇᖁᓪᓗᒋᑦ ᓄᑖᖑᓂᖅᐹᓂᒃ ᖃᕆᓴᐅᔭᒃᑰᕈᑎᓂᒃ 

ᐃᓕᓐᓂᐊᖅᑎᑦᓯᓂᕐᒧᑦ ᓴᓇᑐᒍᑎᖃᕐᓂᕐᒧᓪᓗ ᓄᑖᕐᖑᐸᓪᓕᐊᔪᑎᒍᑦ.  

 

>>ᐸᑦᑕᑐᖅᑐᑦ 

 

ᓯᕗᒧᒋᐊᕈᑎᖃᕐᓂᖅ ᐃᓪᓗᓕᕆᓂᕐᒧᑦ ᐋᖅᑭᐅᒪᔾᔪᑎᑦᓴᓂᒃ 

 

ᐅᖃᖅᑎᑦᑎᔩ, ᐃᓪᓗᓕᕆᓂᖅ ᓱᓕ ᓯᕗᓪᓕᐅᑎᓯᒪᓂᖅᐹᕗᑦ, ᑲᒪᒋᓗᐊᖑᐊᖅᓯᒪᓂᖅᐹᕆᓪᓗᒍᓗ 

ᒐᕙᒪᐅᓂᑦᑎᓐᓂ ᓂᕈᐊᖅᑕᐅᓯᒪᓂᑦᑎᓐᓂ. 

 

ᐱᔭᕇᖅᓯᒍᓐᓇᕐᓂᖅ ᑐᕌᒐᓕᐊᖑᓯᒪᔪᓂᒃ ᐃᒡᓗᓕᐅᖃᑎᒌᖕᓂᖅ, ᓄᓇᕗᑦ 3000 ᖃᓄᖅᑑᕈᑎᒥ 

ᐃᓪᓗᓕᐅᕐᓂᕐᒧᑦ, ᓴᐱᑦᑕᐅᓕᒍᑎᐅᓯᒪᓂᖅᐹᖑᓯᒪᔪᖅ ᑐᕌᒐᑦᑎᓐᓂ, ᐊᖑᒻᒪᑎᒍᓐᓇᖁᓪᓗᑕ 

ᐊᑦᓱᕉᑎᒋᒋᐊᓕᑦᑎᓐᓄᑦ, ᑭᒃᑯᓕᒫᑦᓯᐊᑦ ᐃᓚᐅᖃᑕᐅᒋᐊᓖᑦ. 

 

ᐅᖃᖅᑎᑦᑎᔩ, ᖁᔭᓕᕕᒋᕙᒃᑲ ᐊᑕᖏᖅᑐᒋᑦ ᐱᓕᕆᖃᑎᒋᔭᕗᑦ ᐊᓯᔾᔨᖅᑕᐅᖁᓪᓗᒍ ᐃᓪᓗᓕᕆᓂᖅ,  

ᐱᓗᐊᖅᑐᒥ ᓯᑕᒪᑦ ᒪᓕᒐᓕᐅᖅᑏᑦ ᐊᖏᓚᐅᖅᑐᑦ ᐃᓚᐅᖃᑕᐅᒍᓐᓇᖅᑐᑎᒃ ᐃᓪᓗᓕᕆᓂᕐᒧᑦ 

ᑎᓕᔭᐅᓯᒪᓪᓗᑎᒃ ᑲᑎᒪᔨᕋᓛᓄᑦ. 

 

ᒪᓕᒐᓕᐅᖅᑎᖏᓐᓄᑦ ᐃᖃᓗᐃᑦ-ᒪᓂᕋᔭᒃ, ᐊᐃᕕᓕᒃ, ᐅᖅᑯᒻᒥᐅᑦ, ᐊᒻᒪᓗ ᑲᖏᖅᖠᓂᐅᑉ ᐅᐊᓐᓇᖓᓄᑦ-

ᐃᒡᓗᓕᒑᕐᔪᒻᒧᑦ−ᖁᔭᓐᓇᒦᒃ ᐅᖃᐅᔾᔨᒋᐊᖃᑦᑕᕋᑦᓯ ᐃᓱᒪᒋᔭᑦᓯᓐᓂᓪᓗ ᓇᓗᓇᐃᖅᓯᖃᑦᑕᕋᑦᓯ.  

ᑐᙵᕕᒋᓂᐊᖅᑕᖏᑦ ᐱᓕᕆᔾᔪᓯᕆᓂᐊᖅᑕᑦᑕ ᐊᒥᓱᕐᖑᕆᐊᖅᑎᑦᓯᓂᕐᒧᑦ ᐃᓪᓗᓕᕆᓂᕐᒧᑦ 

ᓇᓖᕌᕈᑎᐅᒍᓐᓇᖅᑐᓂᒃ, ᐱᕚᓪᓕᕈᑕᐅᓗᓂ ᓄᓇᓕᓐᓂ ᐱᓕᒻᒪᑦᓴᒋᐊᕈᑎᑦᓴᓂᒃ, ᐊᐅᓚᑦᓯᒍᑕᐅᓗᑎᓪᓗ 

ᑭᒃᑯᑐᐃᓐᓇᐃᑦ ᐊᑐᖅᑐᐊᕋᑦᓴᖏᓐᓂᒃ ᐊᑭᑐᓗᐊᖏᑦᑐᓂᓪᓗ ᐃᓪᓗᓕᕆᓂᕐᒧᑦ, ᖁᔭᓕᕗᒍᓪᓗ 

ᑲᑐᔾᔨᖃᑎᒌᒍᑎᖃᖃᑕᐅᓂᕐᒧᑦ. 

 

>>ᐸᑦᑕᑐᖅᑐᑦ 

 

ᓇᓗᓇᐃᖅᓯᓚᐅᖅᓯᒪᒐᑦᑕᓂᒃ ᐃᓪᓗᓕᕆᓂᕐᒧᑦ ᖃᓄᖅᑑᕈᑎᑦᑎᓐᓂᒃ 2022-ᒥ, NHC-ᑯᑦ ᐊᑦᓱᕉᑎᖃᖅᓯᒪᔪᑦ 

ᕿᓚᒥᐅᓂᖅᓴᒃᑰᖅᑎᑦᓯᒐᓱᐊᕐᓂᕐᒥᒃ ᐃᓪᓗᑦᓴᓂᒃ ᐊᑭᑭᓐᓂᖅᓴᐅᑎᒐᓱᐊᖅᑐᒋᓪᓗ ᐃᓪᓗᓕᐅᖅᑕᐅᓂᖏᑦ,  

ᓴᖅᑭᖅᑎᑦᓯᓯᒪᓪᓗᑕ ᓄᑖᓂᒃ ᐊᑐᐊᒐᕐᓂᒃ ᐱᓕᕆᐊᓂᓪᓗ ᐊᔪᕐᓇᖏᓐᓂᖅᓴᐅᑎᑦᓯᓂᕐᒧᑦ ᑭᒃᑯᓕᒫᓄᑦ 

ᐃᓚᐅᖃᑕᐅᒍᓐᓇᖅᓯᖁᓪᓗᒋᑦ ᐃᓪᓗᓕᕆᓂᕐᒨᖓᔪᓂᒃ. 

 

ᑕᒪᒃᑯᐊ ᐱᔾᔪᑎᒋᓪᓗᒋᑦ ᐊᑦᓱᕉᑎᖃᖅᓯᒪᓂᕗᑦ, ᐊᙳᑎᓯᒪᑦᓯᐊᖅᑐᒍᑦ ᓈᒻᒪᓈᑐᐃᓐᓇᖏᓪᓗᒋᑦ, ᑭᓯᐊᓂ 

ᐅᖓᑕᐅᔾᔨᓂᐊᖅᑐᒋᑦ, ᑲᑐᔾᔨᓗᑕ ᑐᕌᒐᖅᑎᒍᑦ ᑲᒪᒋᓂᐊᕐᓂᕋᖅᓯᒪᔭᕗᑦ ᓴᓇᒍᒪᓂᕐᒧᑦ 1,000-ᓂᒃ 

ᐃᓪᓗᑖᖅᑲᐅᓂᒃ ᓂᕈᐊᖅᑕᐅᓯᒪᓂᑦᑎᓐᓂ ᒐᕙᒪᐅᓂᑦᑎᓐᓂ. 

 

>>ᐸᑦᑕᑐᖅᑐᑦ 

 

ᐊᓪᓚᕝᕕᖓ ᐃᓪᓗᓕᕆᓂᕐᒧᑦ ᐃᓕᓴᖅᓯᓂᕐᒧᑦ ᐊᖏᔪᖅᑳᑉ ᓇᓗᓇᐃᖅᓯᓯᒪᔪᖅ ᑎᓯᐱᕆ 31, 2024-ᒧᓄᑦ,  

855 ᓄᑖᑦ ᐊᖏᕐᕋᑦᓴᐅᔪᓂᒃ ᐃᓪᓗᓂᒃ ᐃᓚᓯᓯᒪᓂᖏᓐᓂᒃ ᓄᓇᕗᒻᒥ ᐃᓪᓗᖁᑎᖏᓐᓂᒃ ᐃᓪᓗᓕᐅᖅᑎᓕᒫᓄᑦ 

ᐊᕐᕌᒎᓯᒪᔪᓂᒃ ᐱᖓᓱᓂᒃ. ᑖᒃᑯᐊ ᐃᓪᓗᐃᑦ ᓴᓇᔭᐅᕙᓪᓕᐊᔪᐃᓐᓇᐃᑦ ᐱᒋᐊᕋᑖᓂᒃ 

ᐱᔭᕇᖅᑕᐅᓂᐅᓴᔪᓄᑦ ᐃᓚᒋᐊᕈᑕᐅᒻᒪᕆᓐᓂᐊᖅᑐᑎᒃ ᐃᓪᓗᓕᕆᓂᕐᒧᑦ ᓇᓖᕌᕈᑎᑦᓴᓂᒃ 

ᐱᔭᕇᖅᑕᐅᓯᒪᔪᐃᓐᓇᐅᓕᐅᖅᑲᑕ. 

 

2025-26-ᒥ, ᐊᑐᐃᓐᓇᐅᑎᑦᓯᕕᒋᓂᐊᖅᑕᕗᑦ ᐃᓪᓗᓕᕆᔨᕐᔪᐊᒃᑯᑦ $110 ᒥᓕᐊᓐᑲᓴᓐᓂᒃ ᐊᑭᑐᔫᑎᓄᑦ 

ᓯᕗᒧᒍᑎᖃᖅᐸᓪᓕᐊᖏᓐᓇᖁᓪᓗᒋᑦ, ᐃᓚᒋᔭᐅᓪᓗᑎᒃ $52 ᒥᓕᐊᓐ ᑭᒃᑯᑐᐃᓐᓇᐃᑦ ᐊᑐᖅᑐᐊᕋᑦᓴᖏᓐᓂᒃ 

ᐃᓪᓗᓕᕆᓂᕐᒧᑦ ᐊᒻᒪᓗ $20 ᒥᓕᐊᓐ ᐃᖅᑲᓇᐃᔭᖅᑎᓄᑦ ᐊᑭᑐᓗᐊᖏᑦᑐᓄᓪᓗ ᐃᓪᓗᓕᕆᓂᕐᒧᑦ. 

 

ᐊᑐᐃᓐᓇᐅᑎᑦᓯᓂᐊᕐᒥᔪᒍᑦ $19 ᒥᓕᐊᓐᓂᒃ ᓄᑖᕐᖑᕆᐊᖅᑕᐅᖁᓪᓗᒋᑦ ᐊᖏᕐᕋᕆᔭᐅᔪᑦ ᐅᖁᐃᔭᐃᓂᕐᒧᓪᓗ 

ᓄᑖᕐᖑᕆᐊᖅᑕᐅᔪᑎᑦᓴᓄᑦ, ᐆᒻᒪᖅᑯᑎᑐᓗᐊᖏᓂᖅᓴᐅᖁᓪᓗᒋᑦ, ᐊᑦᑕᓇᖅᑑᖁᓇᒋᑦ, ᓈᒻᒪᓈᑦᓯᐊᖁᓪᓗᒋᓪᓗ 

ᓄᓇᕗᒻᒥᐅᓄᑦ ᐃᓚᒌᓄᑦ. 

 

ᐊᑐᐃᓐᓇᐅᑎᑦᓯᓂᐊᖅᑐᒍᑦ ᐊᒥᓱᕐᖑᕆᐊᕐᓗᒋᑦ $13 ᒥᓕᐊᓐᓂ ᐅᖓᑖᓂᐊᕐᔪᒃ ᓄᓇᓕᓐᓂ ᐃᓪᓗᓕᕆᔨᒃᑯᑦ 

ᑲᑐᔾᔨᖃᑎᒌᖏᓐᓄᑦ ᐊᐅᓚᑦᓯᒍᓐᓇᖁᓪᓗᒋᑦ ᐃᓪᓗᑖᖅᑲᐅᓂᒃ ᓴᓇᔭᐅᔪᓂᒃ, ᐆᒻᒪᖅᑯᑎᓄᑦ, ᐅᖅᓱᐊᓗᓐᓄᑦ,  

ᐃᒥᖅᑕᖅᑕᐅᒍᑎᓄᑦ, ᐃᓚᒋᔭᐅᓪᓗᑎᒃ $5.6 ᒥᓕᐊᓐ ᐃᖃᓗᐃᑦ ᓄᓇᓕᐸᐅᔭᒃᑯᖏᓐᓄᑦ ᐊᑭᓖᒍᓐᓇᖁᓪᓗᒋᑦ 

ᒐᕙᒪᒃᑯᓐᓅᖓᔪᓄᑦ ᐊᑭᖏᓐᓂᒃ ᐃᒥᖅᑕᖅᑕᐅᖃᑦᑕᓂᕐᒧᑦ ᑭᓈᓗᐃᔭᖅᑕᐅᖃᑦᑕᓂᕐᒧᓪᓗ. 

 

ᑲᑐᔾᔨᖃᑎᒌᒍᑎᖃᕐᓂᕐᕗᑦ ᐃᓄᐃᑦ ᑲᑐᔾᔨᖃᑎᒌᖏᓐᓂᒃ ᓇᒻᒥᓂᖃᖅᑎᐅᔪᓂᓪᓗ ᐃᓪᓗᓕᐅᖅᑎᓂᒃ 

ᐃᑲᔪᕐᓂᖃᑦᓯᐊᖅᑐᑦ ᓯᕗᒧᒋᐊᖅᑎᑦᓯᒐᓱᐊᕐᓂᑎᓐᓄᑦ ᑐᕌᒐᑦᑎᓐᓂᒃ, ᐸᕐᓇᓯᒪᓪᓗᑕᓗ 

ᑲᑐᔾᔨᖃᑎᖃᐃᓐᓇᓂᕐᒥᒃ ᐋᖅᑭᑦᓱᐃᖃᑎᒋᓗᒋᑦ ᐃᓪᓗᓕᐅᖅᑎᑦᓴᓂᒃ ᐃᖅᑲᓇᐃᔭᖅᑎᑖᖅᐸᓪᓕᐊᓂᕐᒧᑦ 

ᖃᓄᖅᑑᕈᑎᒥᒃ ᐊᑑᑎᒋᓯᓐᓈᕐᓗᒋᑦ ᐃᓪᓗᓕᕆᓂᕐᒧᑦ ᑮᓇᐅᔭᖃᖅᑎᑦᓯᖃᑦᑕᓂᕐᒧᑦ ᐱᐅᔪᓂᒃ, ᓄᓇᓕᓐᓂ 

ᐃᖅᑲᓇᐃᔮᑦᓴᓂᒃ ᓴᓇᔪᓕᕆᓂᕐᒨᖓᔪᓂᒃ ᐊᒥᓱᕐᖑᕆᐊᖅᑕᐅᖁᓪᓗᒋᓪᓗ ᓄᓇᕗᒻᒥᐅᑦ 

ᐱᔪᓐᓇᕐᓂᖃᑦᓯᐊᕐᓗᑎᒃ ᐃᖅᑲᓇᐃᔭᖅᑎᓂᒃ ᐃᖅᑲᓇᐃᔭᖅᓯᓐᓈᕐᓗᑎᓪᓗ ᐃᓕᓐᓂᐊᖅᑎᑕᐅᕙᓪᓕᐊᔪᓂᒃ. 

 

>>ᐸᑦᑕᑐᖅᑐᑦ 

 

ᑕᒪᓐᓇ ᐃᑲᔪᖅᓱᖅᑕᐅᖁᓪᓗᒍ, 2025-26 ᑮᓇᐅᔭᐃᑦ ᐊᑐᖅᑐᑦᓴᐃᑦ ᐊᑐᐃᓐᓇᐅᑎᑦᓯᒍᑕᐅᔪᑦ $3.8  

ᒥᓕᐊᓐᓂᒃ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ, ᓄᓇᕗᑦ ᓯᓚᑦᑐᓴᕐᕕᒃᑯᓐᓄᑦ, ᐃᓄᓕᕆᔨᒃᑯᓄᓪᓗ 

ᐋᖅᑭᑦᓱᐃᒍᓐᓇᖁᓪᓗᒋᑦ ᐊᑑᑎᖃᑦᓯᐊᖅᑐᓂᒃ ᐊᖅᑯᑎᑦᓴᓂᒃ ᐱᓕᒻᒪᑦᓴᐃᓂᕐᒧᑦ ᐃᖅᑲᓇᐃᔭᖅᑎᑦᓯᓂᕐᒧᓪᓗ 

ᓴᓇᔪᓕᕆᓂᕐᒧᖓᔪᓂᒃ. 

 

ᓱᓕᔪᖅᓴᖅᑐᒍᑦ ᑮᓇᐅᔭᖃᖅᑎᑦᓯᓂᒃᑯᑦ ᐃᓄᖁᑎᑦᑎᓐᓄᑦ ᐅᑎᕐᕕᐅᕙᓪᓕᐊᒍᑎᒋᓂᐊᖅᑕᕗᑦ,  

ᐱᕚᓪᓕᕈᑕᐅᓗᑎᒃ ᓯᕗᓂᑦᓴᑎᓐᓄᑦ ᐋᖅᑭᑦᓱᖅᑕᐅᓂᖓᒍᑦ ᒪᑭᒪᒍᑕᐅᒍᓐᓇᑦᓯᐊᖅᑐᓂᒃ ᓄᓇᓕᓐᓂ 

ᐃᓪᓗᓕᐅᖅᑐᓕᕆᓂᕐᒨᖓᔪᓂᒃ.  

 



ᓇᒡᒐᔾᔭᐅ, ᕖᕗᐊᕆ 24, 2025   ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   9 

 

(ᑐᓵᔨᑎᒎᕈᓐᓃᖅᑐᖅ) ᓄᓇᕗᒻᒥᐅᑕᐃᑦ ᐃᓕᓐᓂᐊᖅᑎᑦᓯᑕᐅᔪᓐᓇᖅᐸᑕ ᐊᔪᕈᓐᓃᖅᐸᑕᓗ ᐃᓪᓗᕐᔪᐊᓕᐅᕐᓂᕐᒥᒃ 

ᓄᓇᓕᓐᓂᒃ ᓄᓇᖁᑎᒥᓐᓂᒃ ᐱᕚᓪᓕᕈᑎᖃᕐᓂᐊᖅᑐᒻᒪᕆᐊᓗᒃ ᓯᕗᒧᑉᐸᓪᓕᐊᓂᖏᓐᓄᑦ 

ᑮᓇᐅᔭᓕᐅᕈᓐᓇᕐᓂᖏᓐᓄᓪᓗ ᑖᒃᑯᐊ ᓄᓇᓖᑦ.  

 

ᓄᓇᖓᑦᑕ ᓯᓚᑖᓂ ᓴᓇᔨᒃᓴᖅᓯᐅᑐᐃᓐᓇᕈᓐᓃᕐᓗᑎᒃ, ᓄᓇᖓᑕ ᐃᓗᐊᓂᒻᒪᕆᒃ ᓴᓇᔨᑖᖃᑦᑕᓕᖅᐸᑦᑕ ᑮᓇᐅᔭᖅ 

ᓄᓇᕗᑦ ᐃᓗᐊᓂ ᓄᓇᓕᐅᓪᓗ ᐃᓗᐊᓂ ᐊᖏᓂᖅᓴᒥᒃ ᐊᑐᖅᑕᐅᔪᓐᓇᕐᓂᐊᕐᒪᑦ ᓄᓇᖅᑲᑎᒌᓄᑦ. ᑖᒃᑯᐊ 

ᓴᓇᔭᒃᓴᖅᑖᖃᑦᑕᖅᑐᖅ ᓴᓇᔭᒃᓴᖅᓯᐅᖃᑦᑕᖅᑐᓪᓗ ᑖᒃᑯᓇᓂ ᓄᓇᓕᓐᓃᙶᓪᓚᑦᑖᕌᖓᑕ ᓄᓇᕗᑦ ᑕᒪᕐᒥᒃ 

ᐱᕚᓪᓕᕐᓂᖅᓴᐅᖃᑦᑕᕐᒪᑦ. ᑕᐃᒪᓐᓇᒧᑦ ᐃᑲᔪᖅᑐᕐᓇᖅᐳᑦ ᓄᓇᕗᒻᒥᐅᑦ ᐃᓕᓐᓂᐊᕈᓐᓇᖁᓗᒋᑦ 

ᐊᔪᕈᓐᓃᕈᓐᓇᖁᓗᒋᓪᓗ ᓴᓇᓂᕐᒥᒃ ᓄᓇᖏᑦᑕ ᐃᓗᐊᓂ, ᓄᓇᕗᑦ ᐃᓗᐊᓂ.  

 

>> ᐸᒃᑕᑐᖅᑐᑦ 

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᒐᕙᒪᑦᑕ ᐊᓯᔾᔨᓚᐅᖅᓯᒪᙱᑦᑐᖅ ᐊᖏᖅᓯᒪᓂᕆᔭᖓ ᐱᐅᓯᕚᓪᓕᑎᑦᑎᕈᒪᓪᓗᑎᒃ 

ᓄᓇᕗᒻᒥᐅᑦ ᐃᓅᓯᖏᓐᓂᒃ, ᑕᐃᒫᒃ ᐅᕙᒍᑦ ᑮᓇᐅᔭᖁᑎᖏᓐᓂᒃ ᐊᑐᕈᒫᕐᓂᐊᖅᑐᓂᒃ ᓴᖅᑭᔮᑦᑎᐊᖅᐸᕗᑦ ᑕᒫᙵᑦ 

ᐃᓗᓪᓕᐊᖑᔭᕆᐊᖃᓪᓚᕆᑦᑐᓂᒃ ᐃᓪᓗᓕᐅᖅᑎᑦᑎᓂᕐᒥᒃ ᐱᔭᕆᐊᑭᓪᓕᑎᕆᓂᕐᒧᑦ ᐱᔨᑦᑎᕋᐅᑎᓄᑦ ᑎᑭᐅᑎᓂᕐᒥᒃ. 

ᑕᐃᒫᒃ ᐊᓯᔾᔩᓪᓗᐊᑲᓪᓚᐸᓪᓕᐊᔪᐊᓘᔪᒍᑦ ᓯᕗᓂᑐᖃᒋᓂᐊᖅᑕᑎᓐᓄᑦ ᐊᒃᑐᖅᓯᓂᐊᖅᑐᓂᒃ.  

 

(ᑐᓵᔨᑎᒎᕈᓐᓃᖅᑐᖅ) ᑖᓐᓇ ᑮᓇᐅᔭᖅᑐᓂᕆᓂᐊᖅᑕᕗᑦ ᐅᖃᐅᓯᕆᔭᕋ ᓈᓴᐅᓯᕆᓂᑐᐃᓐᓇᐅᖏᒻᒪᓇᐃ 

ᐅᖃᐅᓯᖃᕐᒪᑦ ᐃᓄᓐᓂᒃ, ᓄᓇᓕᖕᓂᒃ ᓯᕗᓂᒃᓴᓕᐅᕐᓂᕐᒥᒃ ᓯᕗᓂᒃᓴᓕᐅᖃᑎᒌᓐᓂᕐᒥᒃ ᐱᓕᕆᖃᑎᒌᓐᓂᕐᒥᒡᓗ 

ᓄᓇᕗᑦ ᐱᕚᓪᓕᒃᑲᓐᓂᕈᓐᓇᖁᓗᒍ. ᕿᒪᒃᑕᐅᔪᖅᑕᖃᙱᓵᕐᓗᓂᓕ ᑕᒪᒃᑯᐊ ᓴᖅᑭᖅᐸᓪᓕᐊᓂᐊᖅᑐᑦ 

ᐱᕚᓪᓕᕈᑎᒃᓴᐃᑦ ᑕᒪᒃᑯᓗᒃᑖᑦᑎᐊᖅ ᓄᓇᕗᒻᒥᐅᑎᒍᑦ ᐃᓴᒃᑯᑦᑕ ᐃᓵᒃᑯᑎᒍᓪᓗ 

ᑎᒍᔪᐃᓐᓇᕈᓐᓇᕆᔭᕆᐊᖃᕋᓗᐊᕋᑦᑎᒍ.   

 

(ᑐᓵᔨᑎᒎᓕᖅᑐᖅ) ᑖᓐᓇ ᓱᓕ ᐱᓕᕆᐊᔅᓴᕗᑦ ᓱᓕ ᐱᔭᕇᙱᑎᐊᕐᖓᑕ ᑲᔪᓰᓐᓇᕐᓂᐊᖅᐳᒍᑦ ᑲᑐᔾᔨᓗᑕ 

ᑕᑯᓐᓇᖑᐊᖅᑕᕗᑦ ᑎᑭᐅᑎᒐᓱᓪᓗᑎᒍ ᖃᖓᑐᐃᓐᓇᑦᑎᐊᖅ ᓄᓇᓖᑦ ᑲᑎᒐᐃᒻᒪᑕ ᑭᓱᑐᐃᓐᓇᑦᑎᐊᒥᒃ 

ᓴᖅᑭᖅᓯᒍᓐᓇᕐᖓᑕ ᑕᐃᒪᓪᓗ ᒐᕙᒪᒃᑯᑦ ᐊᑑᑎᖃᑦᑎᐊᖅᑐᓂᒃ ᑲᑐᔾᔨᖃᑎᒌᓐᓂᕐᓂᒃ ᓴᖅᑭᑦᑎᕆᒐᓱᐃᓐᓇᖃᑦᑕᖅᑯᑦ. 

ᑎᑭᐅᑎᒍᓐᓇᕐᓂᐊᕋᑦᑎᒍ ᐱᒍᒪᔭᕗᑦ.   

 

(ᑐᓵᔨᑎᒎᕈᓐᓃᖅᑐᖅ) ᐱᓕᕆᖃᑎᒌᑦᓯᐊᕈᑦᑕ ᓱᓇᒥᐊᖅ ᑎᑭᑦᑐᓐᓇᕋᑦᑎᒍ. ᐅᖃᖅᑎᑦᑎᔩ, ᖁᔭᓐᓇᒦᒻᒪᕆᐊᓗᒃ 

ᓂᓪᓕᖅᑎᑕᐅᖅᑲᐅᒐᒪ ᐅᑉᓗᒥ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>> ᐸᒃᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 3. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᓇᑦᓯᓕᒻᒧᑦ, ᒥᔅᑕ ᖂᑭᐊᖅ. 

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 715 - 6(2): ᐊᑦᑕᕐᓇᖅᑐᒦᑎᑦᑕᐃᓕᓂᕐᒧᑦ ᐱᔨᑦᑎᕋᐅᑎᑦ ᐋᓐᓂᐊᕕᖕᓂ 

(ᖂᑭᐊᖅ) 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᓂᑯᕕᑦᑐᖓ ᐅᖃᐅᓯᖃᕈᒪᓪᓗᖓ ᐃᓱᒫᓗᓇᖅᑐᓂᒃ 

ᓴᖅᑮᓇᑦᑎᐊᖃᑦᑕᖅᑐᓂᒃ ᐅᐊᑦᑎᖃᕆᐊᖃᕐᓂᖏᓐᓂᑦ ᑕᒪᒃᑮᓐᓂ ᐋᓐᓂᐊᕖᓐᓂ ᑭᒡᒐᖅᑐᑦᑕᓐᓂᒃ ᓄᓇᓖᓐᓂ 

ᒪᕐᕉᓐᓂᒃ.  

 

ᐅᖃᖅᑏ, ᑕᒪᒃᑯᐊ ᐱᒻᒪᕆᐊᓘᒪᑕ ᐃᓱᒫᓗᒋᔭᐅᓕᖅᑐᐃᑦ ᐋᓐᓂᐊᕕᓕᐊᖅᐸᑦᑐᓄᑦ ᐋᓐᓂᐊᕕᓐᓄᑦ. ᐊᑕᐅᓯᖅ 

ᐊᐳᖅᑕᕈᑎᓪᓗᐊᑲᓪᓛᓘᖃᑦᑕᕐᖓᑦ ᑐᓴᐅᒪᖃᑎᒌᒍᓐᓇᖏᓐᓂᖅ ᐅᖃᐅᓰᑦ ᐊᔾᔨᒌᙱᓗᐊᕐᓂᖏᑦ. ᐊᒥᓲᖃᑦᑕᕐᖓᑕ 

ᐋᓐᓂᐊᕕᓕᐊᖅᑐᐃᑦ ᖃᓪᓗᓇᐅᔭᕈᓐᓇᖏᑦᑐᑦ ᐃᓄᑦᑎᑐᑐᐊᖅ ᐅᖃᐅᓯᓖᑦ. ᐊᒻᒪᑦᑕᐅᖅ ᖃᐅᔨᒪᔭᐅᓕᕐᒥᒻᒪᑦ 

ᐅᐊᑦᓯᖏᑦ ᐋᓐᓂᐊᕕᓂ ᐃᓄᒃᑎᑐᑦ ᑐᑭᓯᐊᙱᒻᒪᑕ ᑕᒪᓐᓇ ᐱᔭᕆᐊᑐᓕᖅᑎᑎᒃᑲᓂᒻᒪᕆᑉᐸᑦᑐᖅ 

ᐋᓐᓂᐊᕕᓕᐊᖅᑐᓄᑦ.  

 

ᐅᖃᖅᑏ, ᐅᑯᐊᖃᐃ ᐱᔾᔪᑎᖃᖅᑐᐃᑦ ᑐᑭᓯᐅᒪᖃᑎᒌᑦᑎᐊᖏᓐᓂᖏᓐᓄᑦ ᑭᓯᐊᓂ ᑕᐃᒪᐃᓕᖅᑭᑦᑖᖏᓐᓇᕐᖓᑕ 

ᓂᕈᐊᖅᑎᒋᓯᒪᔭᒃᑲ ᑲᒪᒋᔭᐅᓂᕐᒥᓂᒃ ᓈᒻᒪᓴᖅᐸᖏᒻᒪᑕ ᐅᐊᑦᑎᓄᑦ ᐋᓐᓂᐊᕕᓐᓂ. ᐅᐊᑦᓰᓪᓗ 

ᑐᑭᓯᒍᓐᓇᖏᓐᓂᖏᓐᓂᒃ ᐅᖃᐅᓯᖏᓐᓂᒃ ᐊᐳᖅᑕᕈᑎᓪᓚᕆᐊᓘᖃᑦᑕᕐᖓᑦ ᓂᕈᐊᖅᑎᒋᓯᒪᔭᓐᓄᑦ 

ᐋᓐᓂᐊᕕᓕᐊᕋᓱᑦᑎᓪᓗᒋᑦ.  

 

ᐅᖃᖅᑏ, ᑕᒪᓐᓇ ᐅᖃᖃᑎᖃᕈᓐᓇᖏᓐᓂᖅ ᐊᓪᓗᐃᑎᑦᑎᓕᕐᖓᑦ ᐃᑲᔪᖅᑕᐅᓂᕆᒋᐊᖃᖅᑕᖏᓐᓂᒃ. ᐅᐊᑦᓰᑦ 

ᑐᑭᓯᒋᐊᓖᑦ ᖃᓄᖅ ᐋᓐᓂᐊᓂᖃᕐᒪᖔᑕ ᐋᓐᓂᐊᕕᓕᐊᖅᑐᐃᑦ ᐃᑲᔪᖅᓯᕐᓗᒋᓪᓗ.  

 

ᐅᖃᖅᑏ, ᐃᓐᓇᒻᒪᕇᑦ ᐋᓐᓂᐊᕕᓕᐊᕐᓂᖅᓴᐅᓲᖑᒻᒪᑕ ᐊᓯᖏᓐᓂᑦ ᑕᐃᒃᑯᐊᓗᑦᑕᐅᖅ ᐃᓄᑦᑎᑐᑐᐊᖅ 

ᐅᖃᕈᓐᓇᓂᖅᓴᐅᓲᖑᓪᓗᑎᒃ. ᑭᓯᐊᓂ ᐅᒡᒍᕐᓇᕕᐅᑎᖃᑦᑕᕐᖓᑦ ᐅᐊᑦᑏᑦ ᑐᑭᓯᙱᒐᐃᒻᒪᑕ 

ᐋᓐᓂᐊᕕᓕᐊᕋᓱᑦᑑᒐᓗᐊᑦ ᐃᑲᔪᖅᑕᐅᖃᑦᑕᖏᑦᑐᐃᑦ ᐃᑲᔪᖅᑕᐅᒋᐊᖃᕋᓗᐊᖅᑐᑎᒃ ᓈᒻᒪᓈᓕᖅᑲᑦ ᐅᖃᖅᑏ, 

ᐊᐱᖅᓱᕐᓂᐊᕋᒪ ᖃᓄᓪᓚᑦᑖᖅ ᐱᓕᒻᒪᓴᖅᑕᐅᕙᒻᒪᖔᑦ ᐋᓐᓂᐊᕕᒻᒥᑦ ᐅᐊᑎᔨᐅᑎᑕᐅᔪᐃᑦ. 

ᑐᑭᓯᑦᑎᐊᓂᖅᓴᐅᖃᑦᑕᕈᓐᓇᓂᐊᕐᖓᑕ ᓄᓇᓖᑦ ᐱᒋᐊᓕᖏᓐᓂᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᑲᖏᖅᓯᓂᐅᑉ ᐅᐊᓐᓈᓄᑦ-

ᐃᖃᓗᑦᑑᑦᑎᐊᕐᒧᓪᓗ, ᒥᔅᑕ ᓴᒻᒧᖅᑐᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 716 – 6(2): ᐃᓕᑕᕆᔭᐅᓂᖓ ᐊᐃᑐᕆᐊᓇ ᑯᓱᒐᖅ (ᓴᒻᒧᖅᑐᖅ) 

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᓇᖏᖅᓯᕗᖓ ᐃᓕᓴᕆᔪᒪᓪᓗᒍ 

ᑲᖏᖅᖠᓂᕐᒥᐅᑕᑐᖄᓘᓕᖅᑐᖅ ᐊᐃᑦᕆᐊᓇ ᑯᓱᒐᒃ.  

 

ᐅᖃᖅᑏ, ᐅᓪᓗᑦ ᖃᑦᓯᑦ ᐊᓂᒍᖅᓯᒪᔪᓂᒃ ᒥᔅ ᑯᓱᒐᒃ ᐃᓕᓴᕆᔭᐅᓚᐅᕐᒪᑦ ᑭᖕ ᓵᕈᔅ ᐱᖓᔪᖓᑦ ᐅᔭᒥᖓᓐᓂᒃ 

ᐃᑲᔪᓚᐅᕐᓂᖓ ᐱᔫᑎᒋᓪᓗᒍ ᐃᓕᓐᓂᐊᖅᑐᓕᕆᓂᕐᒧᑦ.  

 

ᐅᖃᖅᑏ, ᒥᔅ ᑯᓱᒐᒃ ᖃᐃᖁᔭᐅᓚᐅᖅᓯᒪᔪᖅ ᑲᓇᑕᐅᑉ ᑯᐃᑦ ᑭᒡᒐᖅᑐᖅᑎᐊᓄᑦ ᐃᓕᓴᖅᓯᓂᖃᕐᓂᐊᖅᑎᓪᓗᒋᑦ ᕆᑐ 

Hᐋᒥᑦ ᑲᓇᑕᒥᐅᑕᐃᑦ. ᐊᐃᑦᕆᐊᓇ ᐃᓕᓴᕆᔭᐅᓚᐅᖅᐳᑦ ᓴᙱᓂᖅᑖᖅᑎᑦᑎᓯᒪᒻᒪᑦ ᓄᓇᖅᑲᑎᒌᓂᒃ ᐊᒻᒪᓗ 

ᐃᓄᐃᑦ ᐱᖅᑯᓯᖏᓐᓂᒃ ᐃᓕᓐᓂᐊᕐᓂᓕᕆᓂᒃᑯᑦ ᑕᒪᒃᑯᐊ ᓴᖅᑭᔮᖅᑎᖃᑦᑕᕐᒪᒋᑦ ᐃᓚᓕᐅᒃᖢᒋᑦ ᐃᓄᐃᑦ 

ᖃᐅᔨᒪᔭᑐᖃᖏᑦ ᐊᒻᒪᓗ ᐊᑐᖃᑦᑕᖅᑕᖏᑦ. 

 

ᐅᖃᖅᑏ, ᐱᕕᖃᕐᓂᓐᓂ ᓇᓗᓇᐃᖅᓯᔪᒪᒻᒥᔪᖓ ᑖᓐᓇ ᒥᔅ ᑯᓱᒐᒃ ᐊᖏᔪᖅᑳᕆᔭᐅᒻᒪᑦ ᐃᓕᑕᖅᓯᓂᕐᒧᑦ ᑖᒃᑯᐊ 

ᑎᒥᙳᖅᑎᑕᐅᓯᒪᓚᐅᖅᑐᑦ ᖃᐅᔨᒪᔭᐅᔪᓪᓗ ᐅᐱᒋᔭᐅᓪᓗᑎᓪᓗ ᐃᓄᐃᑦ ᐱᖅᑯᓯᖏᓐᓂᒃ ᑐᙵᕕᖃᖅᖢᑎᒃ 

ᐃᓕᓐᓂᐊᖅᑎᑦᑎᖃᑦᑕᕐᒪᑕ ᓄᓇᕗᒻᒥᐅᓂᒃ. ᐃᓕᓴᖅᓯᓂᖅ ᓴᖅᑭᑎᑦᑎᓪᓚᕆᖃᑦᑕᖅᐳᑦ ᖃᓄᖅ ᐊᔾᔨᒌᙱᑦᑐᓂᒃ 

ᐊᑐᖃᑦᑕᕐᒪᖔᖏᑦ ᓱᕈᓰᑦ ᒪᒃᑯᒃᑐᑦ ᐃᓐᓇᐃᑦ ᐃᓚᔮᕇᓪᓗ ᐊᒻᒪᓗ ᓄᓇᖅᑲᑎᒌᑦ ᓄᓇᕘᓕᒫᒥ.  

 

ᑕᒪᑐᒪᓂ ᑲᑎᒪᔾᔪᐊᕐᓂᕐᒥ ᐅᖃᐅᓯᕆᓚᐅᖅᓯᒪᔭᒃᑲ ᑖᒃᑯᐊ ᑎᒥᙳᖅᑎᑕᐅᓯᒪᔪᑦ ᐱᕐᔪᐊᓂᒃ ᐱᓕᕆᖃᑦᑕᕐᓂᖏᑦ 

ᐊᒻᒪᓗ ᐃᓕᓐᓂᐊᓕᒻᒪᔅᓴᐃᖃᑦᑕᖅᖢᑎᒃ ᑮᓇᐅᔭᓂᒃ ᐊᑐᐃᓐᓇᕈᖅᑎᑦᑎᓯᒪᓪᓗᑎᒃ ᐃᓄᐃᑦ ᓯᕗᓪᓕᐅᔾᔭᐅᓂᖏᑦ 

ᐱᓪᓗᒋᑦ. ᓲᕐᓗ ᒪᑯᐊ ᐱᔨᑦᑎᕈᑏᑦ ᓂᕿᖃᑦᑎᐊᕐᓂᖅ ᐋᓐᓂᐊᖃᕐᓇᖏᑦᑐᓕᕆᓂᖅ ᓄᑕᕋᓛᓄᑦ ᐊᑐᖅᑐᓪᓚᕇᑦ 

ᐊᒻᒪᓗ ᐃᖏᕐᕋᔾᔪᑎᔅᓴᖃᖅᑎᑕᐅᓪᓗᑎᒃ ᓱᕈᓰᑦ ᐃᓚᔮᕇᑦ ᑲᖏᖅᖠᓂᕐᒥ ᐊᕐᕕᐊᑦ, ᖃᒪᓂᖅᑐᐊᖅ, ᓇᐅᔮᕐᒥᓗ.  

 

ᐊᑏ ᖁᕕᐊᓲᑎᒋᓚᕗᑦ ᒥᔅ ᑯᓱᒐᒃ ᐅᔭᒥᑦᑕᐅᓚᐅᕐᓂᖓ ᐱᓪᓗᒍ ᐊᒻᒪᓗ ᑲᔪᓯᑦᑎᐊᕈᓇᖅᐳᖅ ᐃᖅᑲᓇᐃᔭᖅᑕᖓᓂᒃ 

ᓄᓇᕗᑦ ᐃᓱᕐᕆᔮᕐᓂᖅᓴᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

>> ᐸᒃᑕᑐᖅᑐᑦ 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᐃᕕᓕᖕᒧᑦ ᒪᓕᒐᓕᐅᖅᑎ, ᒥᔅᑕ ᒪᓕᑭ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 717 – 6(2): ᕼᐋᑭᓕᐅᑎᔪᑦ ᑲᖏᖅᖠᓂᕐᒥ (ᒪᓕᑭ)  

 

ᒪᓕᑭ:  ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒃᑯᑦ ᒪᓕᒐᓕᐅᖅᑎᐅᖃᑎᒃᑲ ᐊᒻᒪ ᓂᕈᐊᖅᑎᒋᓯᒪᔭᒃᑲ ᑭᒡᒐᖅᑐᖅᑕᒃᑲ 

ᓄᓇᕗᒻᒥᐅᓪᓗ.  

 

ᐱᓇᓱᐊᕈᓯᐅᑉ ᓄᙳᐊᓂ ᑕᐃᑲᓂ ᑲᖏᖅᖠᓂᕐᒥ Hᐋᑭᕐᓂᖅᑕᖃᓚᐅᕐᒪᑦ ᒪᒃᑯᒃᑐᕐᔪᐊᑦ ᒪᒃᑯᒃᑐᓄᑦ U15, ᑕᒃᑯᐊ 

ᓄᓇᕗᒻᒥ ᑭᒡᒐᖅᑐᐃᓂᕐᒧᑦ ᐸᕐᓇᒃᖢᑎᒃ ᓂᕈᐊᖅᑕᐅᓇᓱᑦᑐᑎᒃ ᐅᑭᐅᖅᑕᖅᑐᒥ ᐱᙳᐊᕕᔾᔪᐊᓂᕐᒧᑦ. ᑖᒃᑯᐊ 

ᑭᒡᒐᖅᑐᖅᑕᒃᑲ ᑕᐱᕇᓕᖅᖢᑎᒃ ᓴᓪᓕᕐᒥᐅᓪᓗ ᓇᐅᔮᕐᒥᐅᓪᓗ ᕿᑎᒃᑎᓪᓗᒋᑦ ᑖᒃᑯᐊ ᓵᓚᔅᓴᕈᓐᓇᓚᐅᕐᓂᖏᑦ 

ᐅᐱᒋᑦᑎᐊᖅᖢᒋᑦ ᐊᒻᒪ ᓴᕆᒪᒋᓪᓗᒋᑦ ᑖᒃᑯᐊ ᒪᒃᑯᒃᑐᐃᑦ ᐊᔪᙱᑦᑐᐊᓘᖃᑦᑕᕐᒪᑕ.  

 

ᑖᒃᑯᐊ 65 ᐅᖓᑖᓂᑦ Hᐋᑭᖅᑏᑦ ᑕᐃᑯᙵᖅᓯᒪᓚᐅᕐᒪᑕ ᐱᓇᓱᐊᕈᓯᐅᑉ ᓄᙳᐊᓂᑦ ᑕᐃᒃᑯᐊ 

ᕿᑎᒋᐊᖅᑐᓚᐅᖅᑐᐃᑦ  

ᑕᒪᕐᒥᑦᑎᐊᖅ ᐅᐱᒋᔪᒪᓪᓗᒋᑦ ᑖᒃᑯᐊ ᐱᓗᐊᙳᐊᖅᖢᒋᑦ ᓴᓪᓕᕐᒥᐅᓪᓗ ᓇᐅᔮᕐᒥᐅᑦ ᓵᓚᒃᓴᓚᐅᕐᓂᖏᑦ ᐱᓪᓗᒋᑦ. 

 

ᒪᓕᒐᓕᐅᖅᑎᐅᖃᑎᓐᓄᑦ ᑕᒡᕙᓂ ᖁᕕᐊᒋᔭᐅᖁᓪᓗᒋᑦ, ᑐᒃᓯᕋᖅᐳᖓ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒥᔅ ᖁᐊᓴ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 718 – 6(2): ᖁᕕᐊᓲᑎᖃᕐᓂᖅ ᓯᕿᓂᐅᑉ ᐅᑎᕐᓂᖓᓄᑦ (ᖁᐊᓴ) 

 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓯᕗᓪᓕᕐᒥᒃ ᐅᖃᖅᑳᕈᒪᓪᓗᖓ ᓄᓇᖅᑲᑎᒃᑲ ᐃᒡᓗᓕᖕᒥ ᐃᓱᒪᒋᑦᑎᐊᖅᐸᒃᑲ 

ᐱᓗᐊᖅᑐᒥᒃ ᐅᓇᓕᒃᓴᑦ ᒫᓐᓇ ᒪᒃᑯᑦᑐᒥᒃ ᕿᓂᖅᑎᓪᓗᒋᑦ ᐊᒻᒪ ᐃᓚᙵᓵᓚᐅᖅᑐᑦ ᐃᒡᓗᓕᖕᒥᐅᑕᐃᑦ ᐊᒻᒪᓗ 

ᐃᒃᐱᐊᕐᔪᖕᒥᐅᑕᐃᑦ ᐃᓕᓯᓂᐊᖅᑎᓪᓗᒋᑦ ᐃᓱᒪᒋᑦᑎᐊᖅᐸᒃᑲ. 

 

ᐆᒥᖓᓕ ᓇᖏᖅᓯᔾᔪᑎᖃᖅᑐᖓ ᐅᖃᖅᑎᑦᑎᔩ, ᓄᓇᖅᑲᑎᒃᑲ ᖁᔭᓕᖃᑎᒋᔪᒪᓪᓗᒋᑦ ᓯᕿᓐᓇᓵᓕᖅᑐᒥᒃ 

ᖁᕕᐊᓲᑎᖃᖃᑦᑕᕐᓂᑦᑎᓐᓄᑦ ᔮᓐᓄᐊᕆᒥ ᑐᙵᓴᐃᓚᐅᖅᓯᒪᒐᑦᑕ ᒪᓕᒐᓕᐅᖅᑎᓂᑦ. ᑖᒃᑯᐊᒃ ᒥᓂᔅᑕ ᑕᐃᕕᑎ 

ᐊᕿᐊᕈᖅ, ᐊᒻᒪ ᓯᕗᓕᖅᑎ ᐸᐅᓗᓯ ᐊᕿᐊᕈᖅ ᖃᐃᔪᓐᓇᓚᐅᕐᒪᑎᒃ ᖃᐅᔨᔭᕆᐅᖅᑐᒃᓴᐅᓪᓗᑎᒡᓗ ᖃᓄᖅ 

ᐃᒡᓗᓕᖕᒥᐅᑦ ᖁᕕᐊᓱᓲᖑᒻᒪᖔᖏᖕᓂᒃ ᓯᕿᓐᓂᖃᑦᑕᓕᓵᖅᑎᓪᓗᒍ. ᑖᓐᓇ ᐃᒡᓗᓕᖕᒥ ᐊᑐᓲᕆᒐᑦᑎᒍᑦ 

ᐅᑎᖅᐸᓪᓕᐊᒃᑲᓐᓂᓕᕐᒥᖕᒪᑦ.  

ᑖᒃᑯᐊ ᖃᐃᔪᓐᓇᓚᐅᕐᓂᖏᖕᓂᒃ ᖁᔭᓕᔪᒪᕚᒃᑲᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐅᖅᑯᕐᒥᐅᒧᑦ ᒪᓕᒐᓕᐅᖅᑎ, ᒥᔅ ᕿᓕᖅᑎ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 719 – 6(2): ᖁᔭᓕᓂᖅ ᐊᖑᓇᓱᒃᑎᓂᑦ ᓂᕿᖃᖅᑎᑦᑎᓂᖏᓐᓄᑦ (ᕿᓕᖅᑎ) 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑏ. ᒫᓐᓇ ᓇᖏᖅᓯᔾᔪᑎᖃᖅᑐᖓ ᐱᔾᔪᑎᖃᖅᑐᖓ ᐆᒥᖓ ᐃᓛᒃ, 

ᐅᖃᕆᐊᓚᐅᙱᓐᓂᓐᓂ ᑭᒡᒐᖅᑐᖅᑕᒃᑲᑦᑕᐅᖅ ᐅᖅᑯᕐᒥᐅᑦ ᑲᖏᖅᑐᒑᐱᒃ, ᕿᑭᖅᑕᕐᔪᐊᕐᒥᐅᓪᓗ ᐅᓪᓗᖃᑦᑎᐊᕆᔅᓯ, 

ᓄᓇᕗᒻᒥᐅᓪᓗ. 

 

ᐆᒥᖓ ᓇᖏᖅᓯᔾᔪᑎᖃᖅᑐᖓ ᑕᐃᒪ ᐃᒻᒪᑲᓪᓚᐅᓕᖅᑑᒐᓗᐊᖅ ᕿᑭᖅᑕᓂᒃᑯᓐᓄᑦ ᐃᓄᐃᑦ ᑲᑐᔾᔨᖃᑎᒌᓄᑦ 

ᓯᕗᓕᖅᑎᐅᑎᓪᓗᒍ ᑖᓐᓇ ᓯᕗᓕᖅᑎᐅᔪᖅ ᐱᙳᖅᑎᒋᐊᖅᐸᓪᓕᐊᓚᐅᖅᓯᒪᔭᖓ ᐅᑉᐱᕆᒐᒥᐅᒃ ᐊᑎᖃᕐᓂᐊᕐᓗᓂ 

ᐊᑦᑎᖅᑕᐅᓕᓚᐅᖅᓯᒪᒻᒪᑦ ᑭᖑᓂᐊᒍᑦ ᓇᐅᑦᑎᖅᓱᖅᑏᑦ. 

ᑕᐃᒪ ᓇᖏᖅᓯᔾᔪᑎᖃᖅᑯᖓ ᓇᐅᑦᑎᓱᖅᑏᑦ ᑖᒃᑯᐊ ᐅᕘᓇ ᕿᑭᖅᑕᓂ ᐃᓄᐃᑦ−ᒃᑯᑎᒍᑦ 

ᐃᖅᑲᓇᐃᔭᖅᑎᖁᑎᖃᖅᑐᑎᑦ ᐱᕈᖅᑎᑦᑎᓯᒪᒻᒪᑕ ᐱᕙᓪᓕᐊᑎᑦᑎᓪᓗᑎᑦ. ᕿᑭᖅᑕᕐᔪᐊᕐᒥᑦᑕᐅᖅ ᑲᖏᖅᑐᒑᐱᒻᒥᓗ 

ᑕᒪᓐᓇ ᑭᒡᒐᑐᖅᑕᓐᓂᒃ ᐊᑐᓕᖅᓯᒪᒻᒪᑦ. ᑖᒃᑯᐊ ᓇᐅᑦᑎᓱᖅᑏᑦ ᐊᑎᖃᖅᑎᑕᐅᔪᑦ ᐃᖅᑲᓇᐃᔭᖅᑎᖁᑎᖃᕐᒪᑦ 

ᐊᖑᓇᓱᒃᑎᓂᑦ. 

 

ᐊᖑᓇᓱᖃᑦᑕᖅᑐᐃᑦ ᑖᒃᑯᐊ ᐃᖅᑲᓇᐃᔮᕆᔭᖓᑦ ᐊᓪᓚᕝᕕᐅᒻᒥᙱᑦᑐᖅ. ᐊᖑᓇᓱᓐᓂᖅ ᓄᓇᑐᐃᓐᓇᕐᒥ 

ᐃᖅᑲᓇᐃᔭᖃᑦᑕᕆᐊᖃᕐᒪᑕ, ᐃᓛᒃ ᐱᓕᕆᖃᑦᑕᕐᒪᑕ ᐃᖅᑲᓇᐃᔭᖅᑎᖁᑎᒋᔭᐅᓪᓗᑎᑦ ᐃᓄᐃᑦ ᓂᕆᔭᔅᓴᖏᓐᓂᒃ. 

ᑕᐃᒪ ᑖᒃᑯᓇᓂ ᑭᒡᒐᑐᖅᑕᓐᓂ ᑕᒪᓐᓇ ᐃᖏᕐᕋᑎᐊᕐᓂᖓ ᐱᐅᓪᓚᕆᒻᒪᑦ. 

 

ᕿᑭᖅᑕᓃᒃᑯᑦ ᖁᔭᓐᓇᒦᕈᒪᓪᓗᒋᑦ ᑕᒪᓐᓇᓗ ᑲᔪᓯᒃᑲᓐᓂᖁᒥᓇᐃᓐᓇᙳᓱᒻᒪᑦ ᐊᑑᑎᖃᓪᓚᕆᒻᒪᑦ. ᐅᑭᐅᖑᓚᐅᖅᑐᖅ 

ᕿᑭᖅᑕᕐᔪᐊᕐᒥ ᐃᖃᓪᓕᐊᖅᓯᒪᓪᓗᑎᓪᓗ ᐃᒥᖅᑕᕈᔾᔨᓃᓪᓗ ᒪᑯᐊᓗ ᐊᓯᖏᑦ ᒪᒃᑯᑦᑐᓂᑦ ᐃᓕᓐᓂᐊᖅᑎᑦᑎᓃᑦ 

ᐊᖑᓇᓱᑦᑎᖃᙱᑦᑐᓂᓪᓗ ᐃᓚᐅᑎᑦᑎᖃᑦᑕᕐᓃᑦ, ᑕᒪᓐᓇ ᐊᔅᓱᐊᓗᒃ ᐱᕚᓪᓕᕈᑕᐅᓯᒪᒻᒪᑦ ᐊᑑᑎᖃᓪᓚᕆᑦᑐᓂ. 

ᖁᔭᓐᓇᒦᓪᓚᕆᒃᑲᒃᑭᑦ ᑖᔅᓱᒥᖓ ᐱᕈᖅᑎᑦᑎᓂᑯᐃᑦ ᓴᖅᑮᓯᒪᓂᑯᑦ ᑎᒥᕈᖅᑎᑕᐅᓪᓗᓂ. 

 

ᐊᒻᒪᓗᑦᑕᐅᖅ, ᐱᓗᐊᙳᐊᕐᒥᔪᒥᒃ ᒫᓐᓇ ᕿᑭᖅᑕᕐᔪᐊᕐᒥ ᑕᐃᒃᑯᐊ ᐃᖅᑲᓇᐃᔭᖅᑎᖏᑦ ᐅᓪᓘᓐᓂᒃ ᒪᕐᕉᓐᓂᒃ 

ᑲᖏᖅᑐᒑᐱᓕᐊᕆᐊᓚᐅᕐᒪᑕ ᓯᑭᑑᒃᑯᑦ ᑕᐃᒪ ᐃᑉᐸᔅᓴᖅ ᑎᑭᑦᑎᐊᓚᐅᖅᑐᑎᑦ ᐸᕐᕆᐊᖅᑕᐅᓯᒪᒋᓪᓗᑎᑦ 

ᑲᖏᖅᑐᒑᐱᒻᒥᐅᑦ ᓇᐅᑦᑎᓱᖅᑎᖏᑕ ᐃᖅᑲᓇᐃᔭᖅᑎᖁᑎᖏᓐᓂᒃ. ᖃᒧᓯᐅᕆᐊᖅᑐᖅᑐᑎᑦ ᐱᔾᔪᓰᑦ 

ᐊᔾᔨᒌᖃᑦᑕᙱᒻᒪᑕ ᓴᓂᒪᓂᖏᑦ ᐱᓕᕆᔭᖅᑐᖅᑐᑎᒃ. ᑕᐃᒪᓐᓇ ᑕᒪᓐᓇ ᐊᖑᓇᓱᓐᓂᕐᒧᑦ ᓱᕐᕋᐅᑎᑦᑎᐊᕐᒪᑦ 

ᖁᕕᐊᒃᑲᒪ ᖁᔭᓐᓇᒦᖅᑐᖓᓗ ᓇᖏᖅᓯᔾᔪᑎᒋᕙᕋ ᑕᒪᓐᓇ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐃᖃᓗᒃᑑᑦᓯᐊᕐᒧᑦ ᒪᓕᒐᓕᐅᖅᑎ, ᒥᔅ ᒍᕌᔅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 720 – 6(2): ᓇᓪᓕᐅᑎᑦᑎᐊᖁᔨᓂᖅ (ᒍᕌᔅ)  

 

ᐊᖓᔪᖅᑳᖅ ᐹᒥᓚ ᒍᕌᔅ: ᖁᐊᓇᖅ, ᐅᖃᖅᑏ. (ᑐᓵᔨᑎᒎᓕᖅᑐᖅ) ᐊᒻᒪᓗ ᐅᓐᓄᓴᒃᑯᑦ ᓄᓇᕗᒻᒥᐅᑕᐃᑦ 

ᑕᕝᕙᓃᖃᑕᐅᔪᑦ, ᐳᓛᕆᐊᖅᓯᒪᔪᑦ ᐊᒻᒪᓗ ᐊᑭᑦᑎᓐᓂ ᐃᒃᓯᕚᖅᑐᑦ. ᐅᖃᖅᑏ, ᐅᓪᓗᒥ ᐊᓂᑯᓗᒐ ᓇᓪᓕᐅᑎᖕᒪᑦ 

30-ᙳᖅᑐᖅ ᓇᒡᓕᒋᕙᒋᑦ ᐅᐱᒋᕙᒋᓪᓗ. ᐊᑖᑕᑦᑎᐊᕚᓘᒐᕕᑦ ᐊᒻᒪᓗ ᐊᒃᓱᐊᓗᒃ ᐃᓚᒋᔭᐅᑦᑎᐊᖃᑕᐅᓪᓗᑎᑦ. 

ᑕᐃᒪᑐᖅ ᑲᔪᓯᑦᑎᐊᕐᓂᐊᖅᐳᑎᑦ. ᓇᒡᓕᒋᕙᒋᑦ. (ᑐᓵᔨᑎᒎᕈᓐᓂᖅᑐᖅ) ᖁᐊᓇᖅ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᖃᒪᓂ’ᑐᐊᕐᒧᑦ ᒪᓕᒐᓕᐅᖅᑎ, ᒥᔅᑕ ᓯᒪᐃᓚᒃ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 721 – 6(2): ᐃᓕᓴᕆᔭᐅᔾᔪᑎᖃᕐᓂᖅ ᕉᑎ ᓯᑖᑐᑦ ᓄᖅᑲᓛᓕᕐᓂᖓᓂ 

(ᓯᒪᐃᓚᒃ)  

 

ᓯᒪᐃᓚᒃ: ᒪ’ᓇ, ᐅᖃᖅᑎᑦᓯᔩ. ᒪᓕᒐᓕᐅᖅᑎᐅᖃᑎᒃᑲ ᐅᑉᓗᖃᑦᓯᐊᖅᑕ. ᐅᖃᖅᑎᑦᓯᔩ, ᖃᒪᓂ’ᑐᐊᕐᒥᐅᑕᕐᒥᒃ 

ᐃᓕᑕᕆᔪᒪᕗᖓ ᒫᓐᓇᐅᔪᖅ ᕉᑦ ᓂᕕᖅ−ᔅᑖᑐᑦ. ᖃᒻᒪᖅ ᐅᑦᑳᓕᕆᓂᖅ ᐱᓕᕆᖃᑦᑖᓚᐅᖅᑑᒐᓗᐊᖅ ᑕᐃᒪᙵᑦ 

ᓯᑏᕝᕙ 2000-ᖑᑎᓪᓗᒍ ᐱᓕᕆᒋᐊᓚᐅᖅᓯᒪᔭᕗᑦ ᐅᑦᑯᐊᓕᕆᔨ ᑎᑎᕋᓪᕕᐊᓂ ᖃᒪᓂ’ᑐᐊᕐᒥ. ᑕᐃᒪ 

ᑕᑦᖅᑭᐅᓚᐅᖅᑐᒥ ᔮᓐᓄᐊᕆ 1, 2025 ᑭᖑᓪᓕᖅᐹᕆᓚᐅᒑ ᐱᓕᕆᐊᕆᓂᑕᖅ ᖁᑦᑳᓕᕆᔨᓂᒃ. ᐊᑉᕕᐅᓇᒥᐅᓂᑦ 

ᐱᓕᕆᓚᐅᖅᑐᖅ ᑕᐃᑲᓂ. ᕉᑦ−ᓗ ᓂᕕᕐᓗ ᐅᑭᐅᓂᒃ ᐊᒥᓱᓂᒃ ᐱᓕᕆᖃᑎᒌᓚᐅᖅᓯᒪᔪᒍᑦ. ᐃᒡᓚᐸᓚᐅᖅᐸᖦᖢᒍᓪᓗ 

ᐊᒻᒪᓗ ᐃᓱᒫᓗᑦᑕᒻᒫᓚᐅᖅᖢᑕᓗ ᐊᖑᒻᒪᑦᓯᐊᕐᓂᓗᖦᖢᑕ ᐱᓕᕆᑉᑕᓚᐅᕋᑉᑕ. ᑕᐃᒪ ᐅᖃᓚᐅᕋᒪ ᔮᓐᓄᐊᕆ 1-

ᖑᑎᓪᓗᒍ ᑭᖑᓪᓕᖅᐹᕆᓚᐅᕐᒪᑕ ᑕᐃᒪ ᐃᓱᒪᖅᓱᑦᓯᐊᒥᐊᕐᓂᐊᓕᖅᐳᖅ ᖁᕕᐊᓇᑯᓂ. ᖁᕕᐊᓱᓐᓂᐊᖅᐳᑎᑦ ᕉᑦ 

ᐃᖅᑲᓇᐃᔭᕈᓐᓃᕋᕕᑦ. ᖃᐅᔨᓴᐅᑎᒥᒃ ᒪᓕᓐᓂᐊᙱᓚᕕᑦ ᑐᓱᓐᓇᕋᓗᐊᑯᓂ. ᖁᕕᐊᓱᓐᓂᐊᖅᐳᑎᓇᐃ 

ᒥᖅᓱᖅᑕᒻᒫᕐᓗᑎᑦ ᐃᓱᒪᖅᖢᑦᓯᐊᕐᒥᐊᕐᓂᐊᖅᑐᖅ ᖁᕕᐊᓇᖅᑐᖅ. ᒪ’ᓇ, ᐅᖃᖅᑎᑦᓯᔩ. 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 3. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑲᑎᒪᔾᔪᑎᒃᓴᖅ 4. ᑭᐅᔾᔪᑏᑦ ᐅᖃᐅᓯᒃᑯᑦ 

ᐊᐱᖅᑯᑎᑕᐅᓚᐅᖅᑐᓂᒃ. ᑲᑎᒪᔾᔪᑎᒃᓴᖅ 5. ᐃᓕᓴᖅᓯᓂᖅ ᓈᓚᒋᐊᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ. ᒪᓕᒐᓕᐅᖅᑎ 

ᐊᕐᕕᐊᑦ ᓂᒋᐊᓄᑦ, ᒥᔅᑕ ᓴᕕᑲᑖᖅ. 

 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᓴᕕᑲᑖᖅ: ᒪ’ᓇ, ᐅᖃᖅᑏ. ᐃᓕᑕᖅᓯᒡᒐᔪᐃᑦᑐ’ᔫᒐᓗᐊᖅᖢᖓ ᑕᕝᕙᓂ (ᑐᓵᔨᑎᒎᓕᖅᑐᖅ) ᐃᓕᓴᕆᔪᒪᔭᕋ ᓄᓕᐊᕋ,  

ᓲᓴᓐ ᓴᕕᑲᑖᖅ ᐊᒻᒪᓗ ᐃᖑᑕᕋ, ᓯᑎᐅᓪ ᓴᕕᑲᑖᖅ, ᐊᒻᒪᓗ ᐃᕐᖑᑕᕋ, ᐋᓇᐱᐊᓚ ᓴᕕᑲᑖᖅ. ᑐᙵᓱᒋᔅᓯ 

ᐃᒡᓗᕐᔪᐊᓯᖕᓄᑦ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᙵᓱᒋᔅᓯ ᒪᓕᒐᓕᐅᕐᕕᖕᒧᑦ. ᐃᓕᓴᖅᓯᓂᖅ ᓈᓚᒋᐊᖅᑐᖅᓯᒪᔪᓂᑦ 

ᒪᓕᒐᓕᐅᕐᕕᒻᒧᑦ. ᒪᓕᒐᓕᐅᖅᑎ ᑲᖏᖅᖠᓂᐅᑉ ᓂᒋᐊᓄᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᕕᐊᓇᖅ, ᒥᔅᑕ ᓴᕕᑲᑖᖅ ᑖᓐᓇ ᐃᕐᓂᑯᓗᐊ 

ᑕᑯᔪᓐᓇᕋᒃᑯ ᐸᐅᕗᓪ. ᐅᖃᖅᑏ, ᐃᓕᓴᖅᓯᔪᒪᓪᓗᖓ ᓄᓕᐊᕋ ᓵᓕ ᑯᓱᒐᖅ ᑕᕝᕙᓃᖃᑕᐅᔪᖅ ᑕᒪᐅᙵᕋᔪᙱᒻᒪᑦ 

ᐊᒻᒪᓗ ᓴᓂᑦᑎᐊᖓᓂᓗ ᐃᒃᓯᕚᖅᑐᖅ ᑎᑎᕋᖅᑎᒐ ᕈᕆᐊᓐᑕ ᑭᐊᓇᑎ. ᑐᙵᓱᒋᔅᓯ ᒪᓕᒐᓕᐅᕐᕕᖕᒧᑦ. ᖁᔭᓐᓇᒦᒃ, 

ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᓕᑕᓴᖅᓯᓂᖅ ᓈᓚᒋᐊᖅᑐᖅᓯᒪᔪᓄᑦ ᒪᓕᒐᓕᐅᕐᕕᒻᒧᑦ. ᑲᑎᒪᔾᔪᑎᒃᓴᖅ 6. 

ᐅᖃᐅᓯᒃᑯᑦ ᐊᐱᖅᑯᑏᑦ. ᐱᒋᐊᓚᐅᙱᓐᓂᑦᑎᓐᓂ ᑕᐃᒃᑯᐊ ᐅᖃᐅᓯᕐᖓᐅᑎᒋᓂᐊᖅᑕᓯ 

ᓇᐃᒡᓕᑎᖅᓯᒪᔾᔫᒥᖃᑦᑕᕐᓂᐊᖅᐸᓯ, ᐅᓪᓘᒃ ᒪᕐᕉᒃ ᐊᐱᖅᓱᕐᓇᖅ ᐅᐃᒍᐃᓐᓇᖃᑦᑕᖅᓯᒪᒐᑦᑎᒃᑯᑦ ᐃᓚᖏᓪᓗ 

ᑕᕝᕙᓃᓚᐅᙱᖦᖢᑎᒃ ᑕᕝᕙᓃᑦᑐᐃᓐᓇᐸᓘᓕᕋᔅᓯ ᓇᐃᒡᓕᑎᖃᑦᑕᕐᓂᐊᖅᐸᓯᐅᒃ ᑕᐃᒃᑯᐊ ᐅᖃᐅᓯᕐᖓᐅᑎᓯ.  

 

ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᖃᒪᓂ’ᑐᐊᕐᒧᑦ, ᒥᔅᑕ ᓯᒪᐃᓚᒃ. 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 1079 - 6(2): ᓄᓇᖃᕐᕕᖏᑕ ᑭᒡᓕᖏᓐᓄᑦ ᑭᕙᓪᓕᕐᒥ (ᓯᒪᐃᓚᒃ) 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᐅᑯᐊ ᐊᐱᖅᑯᑎᒋᓂᐊᖅᑕᒃᑲ ᒐᕙᒪᓕᕆᔨᒃᑯᑦ ᐱᓕᕆᕕᐊᓄᑦ 

ᐱᔾᔪᑎᖃᖅᖢᑎᑦ ᑭᕙᓪᓕᕐᒥᒃ ᑭᒡᓕᓕᐅᖅᑕᐅᓯᒪᖓᓄᑦ ᐃᓱᒫᓘᑎᒋᔭᐅᔪᑦ. ᑖᓐᓇ ᒥᓂᔅᑕ ᐃᖅᑲᐅᒪᔪᒃᓴᐅᕗᖅ 

ᓄᕕᕝᕙ ᐃᓱᓕᓕᖅᑎᓪᓗᒍ ᐃᓚᒋᔭᐅᖃᑕᐅᓚᐅᖅᓯᒪᖕᒪᑦ ᐊᕐᕌᓂ ᑭᒡᓕᓕᐅᖅᑕᐅᓯᒪᓂᖅ ᑕᒪᓐᓇ ᐱᔾᔪᑎᒋᓪᓗᒍ. 

ᑖᒃᑯᐊ ᓄᓇᕗᑦ ᒐᕙᒪᒃᑯᑦ ᐃᒪᐃᓕᓚᐅᖅᐳᑦ, ᖁᕕᐊᓱᑦᑐᒡᒎᖅ ᑕᒪᓐᓇ ᐱᕙᓪᓕᐊᑦᑎᐊᕐᒪᑦ ᐊᒻᒪᓗ 

ᑭᖑᓪᓕᖅᐹᖅᓯᐅᑏᑦ ᑕᐃᒃᑯᐊ ᐊᖏᕈᑏᑦ ᐋᖅᑭᒃᑕᐅᕙᓪᓕᐊᓕᖅᖢᑎᑦ ᐊᒻᒪᓗ ᒪᕐᕉᓐᓂᒃ ᓄᑖᓂᒃ 

ᐊᑎᓕᐅᕈᑎᖃᓚᐅᖅᖢᑎᑦ ᓄᓇᕗᒻᒥ. 

 

ᒥᓂᔅᑕᖃᐃ ᐅᓪᓗᒥ ᓇᓗᓇᐃᖅᓯᔪᓐᓇᖅᐹ ᖃᓄᐃᑦᑐᓂᒃ ᐊᐅᓚᔾᔭᐃᓚᐅᕐᒪᖔᑦ ᓄᓇᕗᑦ ᒐᕙᒪᒃᑯᑦ ᑖᒃᑯᐊ ᒪᕐᕉᒃ 

ᐊᑎᓕᐅᕈᑕᐅᓚᐅᖅᑑᒃ ᐃᓱᓕᑦᑎᐊᖁᓪᓗᒋᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒐᕙᒪᓕᕆᔨᒃᑯᑦ ᐱᓕᕆᕕᐊ, ᒥᔅᑕ ᐸᐅᓗᓯ ᐊᕿᐊᕈᖅ. 

 



ᓇᒡᒐᔾᔭᐅ, ᕖᕗᐊᕆ 24, 2025   ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   14 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕈᒪᒋᕙᕋ ᒪᓕᒐᓕᐅᖅᑎᐅᖃᑎᒐ. 

ᖁᔭᓕᓐᓇᓚᐅᖅᐳᐃᓛᒃ ᑕᐃᒃᑯᐊ ᓄᓇᖃᖅᑳᖅᓯᒪᔪᐃᑦ ᑭᒡᓕᖓᓂᒃ ᓇᓗᓇᐃᖅᓯᕙᓪᓕᐊᒍᒪᓯᒪᒻᒥᒻᒪᑕ ᓄᓇᕗᑉ 

ᐃᓗᐊᓂ ᖃᓄᖅ ᑲᑐᔾᔨᖃᑎᒌᓐᓂᐊᕐᒪᖔᑦᑕ. ᑕᐃᓐᓇ ᐊᖏᕈᑎ ᓇᓗᓇᐃᖅᑕᐅᓚᐅᖅᑐᖅ ᐃᓚᐅᔾᔪᑎᒋᒐᑦᑎᒍᑦ 

ᑖᓐᓇ ᒐᕙᒪᐅᑎᓪᓗᑕ ᒪᕐᕈᐃᓕᖓᔫᓐᓂᒃ ᑎᒍᒥᐊᕋᑦᑕ. ᒐᕙᒪᑐᖃᒃᑯᑦ ᓯᕗᓪᓕᐅᖃᑦᑕᖅᓯᒪᖦᖤᖅᐳᑦ 

ᓄᓇᖃᖅᑳᖅᓯᒪᔪᓄᑦ ᐱᓕᕆᐊᖃᖅᖢᑎᑦ ᐊᑎᖓᒍᑦ ᑕᕝᕘᓇ ᐱᓕᕆᒍᒪᓂᐊᖅᑎᓪᓗᒋᑦ ᑖᒃᑯᐊ 

ᓄᓇᑖᖅᐸᓪᓕᐊᓂᕐᒧᑦ ᐱᓕᕆᐊᖃᖅᖢᑎᑦ. ᑎᐊᓇᐃᒧᑦ ᑖᓐᓇ ᐊᐱᖅᑯᑎᒋᖅᑰᕐᒪᒍ. ᑕᐃᑰᓇ 

ᐃᓚᐅᒋᐊᖃᓪᓚᑦᑖᖅᓯᒪᒐᑦᑕ ᓇᓗᓇᐃᓯᒪᓪᓗᓂᓗ ᑕᒪᓐᓇ ᐊᖏᕈᑎ ᖁᕕᐊᒋᖃᑎᒋᑦᑎᐊᓚᐅᖅᐸᕗᑦ ᑕᐃᒃᑯᐊ 

ᑐᑭᓯᐅᒪᖃᑎᒌᒍᑎᒥᒃ ᓴᖅᑮᔪᓐᓇᖅᑎᓪᓗᒋᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᐅᓯᐅᓚᐅᖅᑐᖅ ᒐᕙᒪᑐᖃᒃᑯᑦ ᐊᒻᒪ ᒐᕙᒪᐅᔪᑦ ᓄᕖᕝᕙᒥ 

ᐅᖃᔪᒻᒪᑕ ᐋᑕᕚᔅᑲ−ᑎᐊᓇᐃ ᐊᖏᕈᑎᐅᔪᖅ ᐊᒻᒪᓗ ᒎᑎᓕᓇᐃ ᒎᑎᓂ−ᑎᐊᓇᐃ ᑖᒃᑯᐊ ᐊᖏᕈᑦ ᑖᒃᑯᐊ 

ᓯᕗᓪᓕᖅᐹᑦ ᓄᓇᖃᖅᑳᖅᓯᒪᔪᑦ ᐱᔪᓐᓇᐅᑎᖏᑦ ᐃᑲᔫᑎᖏᓪᓗ ᓄᓇᑦᓯᐊᕐᒥ ᓄᓇᕗᒻᒧᓪᓗ ᐱᔾᔪᑎᖃᖅᓱᑎᒃ. 

 

ᐅᖃᖅᑏ, ᖃᒪᓂ’ᑐᐊᕐᒥᐅᑦ ᐊᒻᒪᓗ ᐊᓯᖏᑦ ᑭᕙᓪᓕᕐᒥ ᓄᓇᓖᑦ ᑐᑭᓯᑎᑕᐅᑦᓯᐊᖅᑑᓪᓗᐊᕋᓗᐊᕐᒪᑕ 

ᑭᐅᔭᐅᑦᓴᐅᑦᑎᐊᖅᐸᒡᓗᑎᑦ ᖃᓄᖅ ᐊᑦᑐᖅᑕᐅᓂᕐᒥᓂᒃ. ᒥᓂᔅᑕᐅᔪᖅ ᑭᐅᑦᓯᐊᔪᓐᓇᖅᐹ ᑐᑭᓯᓇᑦᓯᐊᕐᓗᓂ 

ᑭᓱᓪᓚᑦᑖᑦ ᐱᔪᓐᓇᐅᑏᑦ ᐃᑲᔫᑏᓪᓗ ᑖᒃᑯᐊ ᐱᖃᕐᓂᐊᖅᐸᑦ ᓄᓇᕗᒻᒥ ᐊᒻᒪ ᑭᐅᑦᓯᐊᕈᓐᓇᖅᐹ ᑖᒃᑯᐊ 

ᐱᔪᓐᓇᐅᑎᒋᓂᐊᖅᑕᖏᑦ ᐊᑦᑐᐃᓂᖃᕐᓂᐊᕐᒪᖔᑦ ᐃᓄᖕᓂᑦ ᑭᕙᓪᓕᕐᒥ? ᓄᓇᒥ ᓴᒃᑯᐃᕕᑖ? ᓂᖏᖅᑕᓂᕐᒥᓪᓘᓐᓃᑦ 

ᓴᒃᑯᐃᓕᖅᐱᑖ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒐᕙᒪᓕᕆᓂᕐᒧᑦ ᓯᕗᓕᖅᑎ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃᑲᓐᓂᕈᒪᒋᕙᕋ. ᓲᖃᐃᒻᒪᑦ ᐱᒻᒪᕆᕐᔪᐊᖑᒻᒪᑦ 

ᑕᒪᒃᑯᐊ ᓄᓇᖃᖅᑳᖅᓯᒪᔪᐃᑦ ᑐᓴᕐᕕᒋᒋᐊᖃᓪᓚᕆᖃᑦᑕᕋᑦᑎᒍᑦ ᑕᐅᑐᒐᕆᔭᖏᑦ. ᑕᐃᒃᑯᐊᑦᑕᐅᖅ ᐊᓪᓚᐃᑦ, ᐃᓛᒃ, 

ᓄᓇᖃᖅᑳᖅᓯᒪᔪᐃᑦ ᑕᐃᕋᑖᖅᑕᖏᑦ ᒫᓐᓇ ᐅᖃᓪᓚᖃᑎᒋᕙᓪᓕᐊᖏᓐᓇᕋᑦᑎᒍᑦ. ᑕᐃᓐᓇ ᓇᓗᓇᐃᒃᑯᑕᖓ 

ᐊᑎᓕᐅᕈᑎᒋᔭᐅᓚᐅᖅᑐᖅ ᓯᕗᒧᑦ ᑲᔪᓯᕙᓪᓕᐊᓂᖓᓂᒃ ᐅᓂᒃᑳᑦᑎᐊᖅᓯᒪᓚᐅᕐᒪᑕ. ᐊᖏᖃᑎᒋᑦᓯᐊᖅᖢᒍ ᑖᒃᑯᐊ 

ᓄᓇᓖᑦ ᐊᑦᑐᖅᑕᐅᓯᒪᓂᐊᖅᑐᑦ ᑐᓴᐅᒪᒋᐊᓖᑦ. ᐅᖃᖃᑎᒋᔭᐅᖃᑦᑕᕆᐊᖃᖅᓯᒪᓂᐊᖅᑎᓪᓗᒋᑦ.  

 

ᑕᒪᓐᓇ ᒪᕐᕈᐃᓕᖓᓂᕋᖅᑲᐅᒐᒃᑯ ᑕᐃᒃᑯᐊ ᓄᓇᑦᓯᐊᕐᒧᑦ ᑕᐃᕋᑖᖅᑕᖓ ᐊᓯᖏᑦᑕᐅᖅ ᒫᓂᑑᕙᐅᑉ ᓴᓂᐊᓂ 

ᐃᓕᕆᐊᖃᖅᐸᓪᓕᐊᖏᓐᓇᖅᓯᒪᒻᒥᒻᒪᑕ ᑖᓐᓇ ᐊᑦᑐᐃᓂᖃᕐᓂᖅᓴᐅᓂᕋᖅᑰᕐᒪᒍ ᐊᖏᖃᑎᒋᑦᓯᐊᖅᖢᒍ 

ᑐᓴᐅᒪᖃᑦᑕᖅᓯᒪᒋᐊᖃᕐᓂᐊᕐᓂᖏᓐᓂᒃ. ᑭᓯᐊᓂ, ᓂᕆᐅᑦᑎᐊᖅᐳᖓ ᑕᒪᓐᓇ ᑲᔪᓯᕙᓪᓕᐊᒻᒪᑦ 

ᐊᐃᕙᒍᑎᒋᔭᐅᕙᓪᓕᐊᔪᖅ ᓇᓗᓇᐃᖅᑕᐅᕙᓪᓕᐊᓂᖓ ᐱᓕᕆᕙᓪᓕᐊᑎᓪᓗᒍ ᑕᐃᓐᓇ ᐊᖏᕈᑎ ᐊᑐᓚᐅᖅᑕᕗᑦ 

ᓯᕗᓪᓕᐅᒻᒪᑦ. ᐊᓯᖏᑦ ᓱᓕ ᐊᑐᖅᐸᓪᓕᐊᓂᐊᕋᑦᑎᒍᑦ. ᓂᕆᐅᑦᑎᐊᕐᓂᐊᖅᐳᖓ ᑐᓴᐅᒪᑎᐸᓪᓕᐊᒍᓐᓇᒃᑲᓐᓂᕆᐊᖅ 

ᑖᒃᑯᐊ ᒪᓕᒐᓕᐅᖅᑏᑦ ᐊᑦᑐᖅᑕᐅᓯᒪᓂᐊᖅᑐᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹ ᑭᖑᓪᓕᖅᐹᕆᓗᒍ ᐊᐱᖅᑯᑎᖕᓄᑦ, ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᒪᑯᐊ ᐊᔾᔨᐅᙱᑦᑐᑦ ᓴᕕᕋᔭᑦᓴᔭᐃᑦ ᐱᓪᓚᕆᒻᒪᑕ 

ᐅᔭᕋᓐᓂᐊᕐᓃᓪᓗ ᐱᔪᑦ. ᑭᓱᒥᒃ ᐅᖃᓪᓚᑦᑖᕈᓐᓇᖅᐹ ᒥᓂᔅᑕᐅᔪᖅ ᐊᑎᓕᐅᕐᓂᕆᔭᖓ ᑖᒃᑯᐊ ᒪᕐᕉᓐᓂᒃ 

ᓄᓇᑖᕈᑎᒧᑦ ᑕᒪᒃᑯᐊ ᓯᓚᑖᓃᑦᑐᑦ ᐃᒫᒃ ᐊᒃᑳᓯᔪᓐᓇᖁᖏᖢᒋ ᓄᑖᒥ ᐅᔭᕋᕐᓂᐊᕕᖃᓕᖕᓂᖅᐸ ᑭᕙᓪᓕᕐᒥ 

ᓄᓇᕗᒻᒥ. ᖁᔭᓐᓇᒦᒃ, ᐅᖃᒃᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᒐᕙᒪᐅᖃᑎᒌᑦᑐᓕᕆᓕᕐᓄᑦ. ᒥᔅᑕ ᐸᐅᓗᓯ ᐊᕿᐊᕈᖅ 

 

ᓯᕗᓪᓕᑎ ᐸᐅᓗᓯ ᐊᕿᐊᕈᖅ: ᐅᖃᖅᑎᑦᑎᔩ, ᖁᔭᓐᓇᒥᑲᓂᕈᒪᕙᕋ ᐊᐱᖅᑯᑎᖓᓐᓄ. ᑕᐃᑲᖓᓂ ᓇᒻᒥᓂᕐᓱᕐᓂᕐᒥᒃ 

ᑕᐅᑐᒐᖃᕐᔪᐊᓯᐃᓐᓇᐅᒐᑦᑕ. ᑖᒃᑯᐊ ᐃᓱᒪᓕᐊᖅᐸᓪᓕᐊᓂᖅᐳᑦ ᑕᕝᕗᖓ ᓄᓇᕗᒻᒧᑦ 

ᖃᒡᓕᒋᐊᕈᓐᓇᙱᒃᑲᓗᐊᕐᖕᒪᖔᑦ. ᑖᓐᓇ ᑐᙵᕕᒋᓪᓗᑎᒍᑦ ᐊᔭᐅᖅᑐᖅᐸᓪᓕᐊᖏᓐᓇᓯᒪᒐᑦᑕ ᐃᓱᒪᓕᐅᕐᕆᓂᕐᒧᑦ 

ᓄᓇᕗᒻᒥᐅᑕᐃᑦ ᑕᕝᕙᓂ ᐃᒡᓗᕐᔪᐊᑦᑎᓐᓂ ᐃᓱᒪᓕᐅᖅᑕᐅᖔᖃᑦᑕᕈᓐᓇᕐᓂᐊᓕᕐᓗᑎᑦ ᐋᑐᕚ 

ᓄᓇᖓᓐᓂᐅᙱᑦᑐᖅ ᐆᒃᑑᑎᒋᓪᓗᒍ ᑕᒪᓐᓇ ᐊᑦᑐᐃᓐᓂᖃᖕᒪ.  

 

ᑖᓇ ᐊᐱᖁᑎᖓᓐᓄᑦ, ᓄᓇᖃᖅᑳᓯᒪᔪᐃᑦ ᓂᕆᐅᒋᑦᑎᐊᖅᐸᕗᑦ ᑕᑎᒋᓪᓗᑎᒃᑯᑦ ᐱᖃᑎᒋᓗᑎᒍᑦ 

ᐃᓱᒪᓕᐅᖃᑎᒋᒍᓐᓇᕐᓂᐊᕋᑦᑎᒍᑦ ᐃᓄᐃᑦ ᑕᕝᕙᐅᖏᓐᓇᕋᓗᐊᕐᑎᓪᓗᒋᑦ ᓄᓇᕗᑦ ᐃᓗᐊᓂ, ᐊᓯᖏᑦᑕᐅᕐ 

ᓄᓇᖃᖅᖄᓯᒪᔪᑦ ᑐᙵᕕᒋᖃᓯᐅᑎᓯᓐᓈᕆᐊᖃᕐᐸᓪᓕᐊᓂᐊᕋᑦᑎᒍᑦ ᑖᓐᓇ ᓇᒻᒥᓂᖅᓱᕐᒥᒃ 

ᐱᕙᓪᓕᐊᓂᐊᑎᓪᓗᑎᒍᑦ. ᑕᒪᓐᓇ ᒫᓐᓇᐅᔪᖅ ᐊᐃᕙᒍᑎᒋᔭᐅᕙᓪᓕᐊᑎᓪᓗᒍ ᐃᓄᐃᑦ ᑲᑐᔾᔨᖃᑎᒌᒃᑯᖏᖕᓄᑦ 

ᒐᕙᒪᑐᖃᒃᑯᓐᓄᑦ ᐊᒻᒪ ᐅᕙᒍᑦ ᓄᓇᕗᑦ ᒐᕙᒪᖓᑦ ᐱᓕᕆᐊᕆᔭᐅᕙᓪᓕᐊᖏᓐᓇᕐᒪ.  

 

ᑭᓯᐊᓂ, ᐊᖏᖃᑎᒋᑦᑎᐊᖅᐸᕋ ᑖᒃᑯᐊ ᐊᐳᕈᑎᓕᐅᕈᑎᒋᐊᖃᙱᑦᑐᓂᒃ ᓂᕆᐅᓇᓪᓚᑦᑖᕐᒪᑦ. ᑭᓯᐊᓂ, 

ᐊᐃᕙᔭᐅᒍᑎᒋᔭᐅᕙᓪᓕᐊᑎᓪᓗᒍ ᓱᓕ ᒫᓐᓇ ᐅᖃᐅᓯᕆᕙᓪᓕᐊᒐᑦᑎᒍᑦ ᑖᒃᑯᐊ ᐱᖃᑎᒋᓪᓗᑎᒍᑦ ᒫᓐᓇ 

ᓇᓗᓇᐃᕈᓐᓇᙱᑦᑐᖓ ᑭᓱᓪᓚᑦᑖᑦ ᐃᓗᓕᑯᓗᖏᓐᓃᒻᒪᖔᑕ, ᐅᓗᕆᐊᓇᖅᑐᒦᖁᒍᒥᓇᙱᓐᓂᖏᖕᓄᑦ ᑖᒃᑯᐊ 

ᐅᔭᕋᑦᑕᕆᐊᑦ ᐃᓛᒃ, ᓄᓇᐅᑉ ᐃᓗᐊᓃᑦᑐᑦ ᐊᐱᖅᑯᑎᒋᕋᑖᖅᑕᖓᓐᓄᑦ. ᖁᔭᓐᓇᒦᒃ ᐅᖃᖅᑎᑦᑎᔩ. 

 

ᐅᖃᖅᑎ: (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ−ᒪᓂᕋᔭᖅ, ᒥᔅᑕ ᓚᐃᑦᓯᑑᓐ. 

 

ᐊᐱᖅᑯᑦ 1080 – 6(2): ᐃᖅᑲᓇᐃᔭᖅᑎᓄᑦ ᐃᒡᓗᖃᖅᑎᑦᑎᓂᖅ (ᓚᐃᑦᓯᑑᓐ) 

 

ᓚᐃᑦᓯᑑᓐ (ᑐᓵᑎᒍᑦ): ᖁᔭᓐᓇᒦᒃ ᐅᖃᖅᑏ. ᐅᑎᕐᕕᖃᕈᒪᓪᓗᖓ ᒥᔅᑕ ᕼᐃᒃᔅ ᐊᐱᖅᑯᑎᒋᓚᐅᖅᑕᖓᓐᓂᒃ. ᑕᒪᒃᑯᐊ 

ᐃᖃᓇᐃᔭᖅᑎᖏᑦ ᐃᒡᓗᖃᖅᑎᑦᑎᔪᐃᑦ ᐃᖃᓗᖕᓂ. ᑖᓐᓇ ᒥᓂᔅᑕ ᓄᓇᕗᑦ ᐃᒡᓗᓕᕆᔾᔪᐊᒃᑯᓐᓂ 

ᐊᐱᖅᓱᕐᓂᐊᖅᖢᒍ. ᑖᒃᑯᐊ ᐃᑭᕋᑖᓚᐅᖅᑐᑦ ᐱᓪᓗᒍ ᐃᓪᓗᖃᕈᓐᓃᓚᐅᕐᒪᑕ ᐊᒥᓱᑲᓪᐃᑦ ᐃᖃᓗᓐᓂ.  

 

ᑐᓴᖅᑎᑕᐅᓚᐅᖅᖢᑕᓗ ᒐᕙᒪᒃᑯᓐᓂ ᔮᓐᓄᐊᕆ 20, 2025−ᒥ ᐊᕐᕕᓂᓕᑐᐃᓐᓇᐅᓚᐅᖅᑐᑦ ᐃᖅᑲᓇᐃᔭᖅᑎᓄᑦ 

ᐃᒡᓗᐃᑦ ᐃᓐᓄᑕᐅᑐᐃᓐᓇᕆᐊᖃᓕᖅᑐᑦ. ᑐᑭᖃᖅᐳᖅ ᑕᒪᒃᑯᐊ ᐃᖃᓇᐃᔮᖑᔪᑦ ᐃᓐᓄᑦᓴᕆᐊᓖᑦ 

ᑭᖑᕙᕆᐊᒃᑕᐅᑲᓐᓂᐊᖅᐳᑦ ᐋᓐᓂᐊᖅᑐᓕᕆᔨᒃᑯᓐᓂ.  

 

ᐃᒡᓗᖃᕆᐊᖃᓪᓚᕆᑎᓪᓗᒋᑦ ᐃᖅᑲᓇᐃᔭᖅᑏᑦ, ᑖᒃᑯᐊ ᐃᒡᓗᓕᕆᔨᕐᔪᐊᑯᓪᓗ ᐅᖃᔪᒻᒥᒻᒪᑕ ᑲᓇᑕᒦᓛᒃ 

ᐃᒡᓗᓕᕆᔾᔪᐊᒃᑯᑦ ᐃᖃᓗᐃᑦ ᐊᕐᕕᓂᓖᑦ ᐄ’, ᐅᑭᐅᓄᑦ ᐃᓐᓄᑦᑕᐅᓯᒪᙱᓕᖅᑐᓂ ᐅᖃᐅᓯᖃᖅᖢᑎᑦ ᐃᒡᓗᓂᑦ.  

 

ᒥᓂᔅᑕ ᐅᖃᕈᓐᓇᖅᐹ ᖃᓄᖅ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᐃᖅᑲᓇᐃᔭᖅᑐᓕᕆᔨᒃᑯᑦ ᐃᓚᒋᓪᓗᒋᑦ 

ᐊᑐᐃᓐᓇᐅᖃᑎᒌᓐᓂᖏᓐᓂ ᑭᐅᑦᑐᓐᓇᖅᐹ ᐃᒡᓗᐃ? ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ: (ᑐᓵᔨᑎᒍᑦ): ᒥᓂᔅᑕ ᐃᒡᓗᓕᕆᔨᕐᔪᐊᒃᑯᓐᓄᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋ ᒪᓕᒐᓕᐅᖅᑎᐅᖃᑎᒐ ᐊᐱᕆᖕᒪᑦ. ᐄ’ 

ᓂᐱᓪᓗᒃᑲᒪ ᒪᒥᐊᓇᐅᒐᓗᐊᖅ. ᑭᓯᐊᓂ, ᐅᖃᕈᓐᓇᖅᐳᖓ ᒫᓐᓇᐅᔪᕐ ᐅᖃᐅᓯᕆᔪᓐᓇᙱᑕᕗᑦ ᑕᐃᓐᓇ 

ᐃᒪᐃᓕᓯᒪᓕᖅᐳᒍᓪᓕ ᐃᖃᓇᐃᔭᖅᑐᓕᕆᒻᒪᔨᒃᑯᑦ ᐊᒻᒪᓗ ᐃᒡᓗᓕᕆᔾᔪᐊᒃᑯᑦ ᓇᓂᓯᓇᓱᑦᓯᐊᖅᐳᒍᑦ 

ᐃᓪᓗᑦᓴᐅᔪᓐᓇᖅᑐᓂᒃ.  

 

ᑭᓯᐊᓂ, ᐊᐃᑦᑖᖑᒐᓗᐊᖅ ᐃᓛᒃ ᐊᑲᐅᓈᕈᔾᔭᐅᓯᒪᕗᒍᑦ ᓇᕝᕚᕈᓐᓇᓯᒪᒻᒥᒐᑦᑕ ᐃᒡᓗᑦᓴᐅᔪᓐᓇᖅᑐᓂᒃ 

ᐃᓐᓄᑦᑕᐅᔪᓐᓇᖅᑐᓂᒃ, ᐊᒃᓱᕈᖅᖢᑕ ᓯᕗᒨᒍᑎᒋᓂᐊᕈᑦᑎᒍᑦ ᑖᒃᑯᐊ ᓈᓴᐅᑏᑦ ᑕᑯᓐᓇᕐᓗᒋᑦ ᐃᖃᓗᖕᓂ ᐱᔪᑦ. 24 

ᐃᒡᓗᐃᑦ ᐃᒡᓗᓕᐅᖅᑕᐅᕙᓪᓕᐊᔪᑦ ᑕᐅᑲᓂ ᓯᔾᔭᒦᑦᑐᑦ ᑕᒫᓂ ᑕᒫᓂᑦᓯᐊᑯᓗᒃ ᐃᓐᓄᑦᑕᐅᔪᓇᓕᓛᖅᑐᑦ ᒪᐃ 

2025−ᖑᓕᖅᐸᑦ, ᒪᕐᕉᓪᓗᖃᐃ ᐊᑕᐅᓯᓪᓘᕝᕙ ᐃᒡᓗᒃᓴᑦ 14−ᖑᒻᒪᑕ ᐃᖃᓇᐃᔭᖅᑎᑦᓴᓄᑦ ᒐᕙᒪᒃᑯᓂ, ᐊᒻᒪ 

ᐊᕐᕕᓂᓖᑦ ᑯᐊᐳᕇᓴᐅᔪᓄᑦ ᓲᕐᓗᒃ ᖁᓪᓕᒃᑯᓐᓂ ᐃᓪᓗᑦᓴᐃᑦ ᐊᒻᒪ ᓄᓇᓕᐸᐅᔭᒃᑯᓐᓄᑦ ᐊᑐᖅᑕᐅᓇᔭᖅᑐᑦ 

ᑮᓇᐅᔭᖃᑎᑦᓯᓚᐅᙱᒻᒪᑕ ᑕᒪᑐᒧᖓ ᐃᒡᓗᓕᐅᕐᓂᕐᒧᑦ. ᐊᖏᕈᑎᐅᔪᓪᓗ ᐊᑐᖅᑐᐊᕐᓂᕐᒧᑦ ᑖᒃᑯᓄᖓ 30−ᓂᑦ 

ᐃᒡᓗᒃᓴᓄᑦ ᒐᕙᒪᒃᑯᓐᓂ (ᑐᓵᔨᑎᒎᓕᖅᑐᖅ) ᓄᓇᓕᐸᐅᔭᕐᒥ ᑐᔪᕐᒥᕕᒃ (ᑐᓵᔨᑎᒎᕈᓐᓃᖅᑐᖅ) ᑐᓄᐊᓃᑦᑐᖅ 

ᐃᓐᓄᑦᑕᐅᔪᒫᓂᐊᖅᓯᒪᓪᓗᑎᑦ ᓯᑏᕝᕙ 2025, 54-ᖑᓪᓗᐊᖅᑐᑦ ᐃᒡᓗᐃᑦ ᑲᑎᑦᑐᒋᑦ ᑕᐅᑐᒃᐸᕗᑦ.  

ᐃᓚᒋᐊᑲᓐᓂᕋᓱᓐᓂᐊᖅᓱᑎᒍᓪᓗ ᑕᖅᑮᑦ ᐊᕐᕕᓂᓖᑦ ᓯᑕᒪᐅᔪᖅᑐᑦ ᐊᓂᒍᕋᓱᓐᓂᖏᓐᓂ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎᓄᑦ, ᒥᔅᑕ ᓚᐃᑦᓯᑑᑦ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᒪᒥᐊᓇᐅᒐᓗᐊᖅ ᒥᓂᔅᑕᒧᑦ ᓇᐃᓈᕋᓱᑦᑕᕋᓗᐊᒃᑲ 

ᐊᐱᖅᑯᑎᒐ ᖁᔭᓐᓇᒦᖅᐸᕋᓪᓗ ᑮᓇᐅᔭᖅᑐᕈᑎᔅᓴᓄᑦ ᐅᓂᒃᑳᕈᓐᓇᖅᑲᐅᒻᒪᑦ. ᐊᒻᒪ ᐅᑎᑦᓯᐊᕈᓐᓇᖅᑐᐊᓐᓅᒻᒪᑦ 

ᑕᕝᕗᖓ ᐃᓪᓗᒧᑦ ᐊᓕᐊᓇᐃᑦ ᖃᓄᐃᙱᓂᖅᓴᐅᓕᖅᓱᓂ.  

 

ᐊᒻᒪ ᖁᔭᓐᓇᒦᖅᑐᒍ ᑐᓴᖅᑎᑎᑦᑎᐊᕐᒪᑦ ᐃᖃᓗᒻᒥᐅᑦ ᑐᓴᖅᑐᒋᑦ ᑕᒪᒃᑯᐊᓗ ᒐᕙᒪᒃᑯᑦ ᑎᒥᖁᑎᖏᓐᓃᑦᑐᑦ 

ᑐᓴᐅᒪᑎᑕᐅᑦᑎᐊᓕᕐᒪᑕ ᓄᓇᕗᑦ ᐃᓪᓗᓕᕆᔨᕐᔪᐊᒃᑯᑦ ᐃᓪᓗᖃᖅᑎᑎᒃᑲᓂᕐᓂᐊᕐᓂᖓᑦ ᐃᖅᑲᓇᐃᔭᖅᑎᓄᑦ.  

 

ᐅᖃᖅᑏ, ᐅᑐᐱᕆ 2023-ᒥ ᓄᓇᕗᒻᒥᑦ ᐃᓪᓗᓕᕆᔨᕐᔪᐊᒃᑯᑦ ᓱᕋᑦᑎᕆᔪᒻᒪᑕ ᐱᖓᓱᓂᒃ ᐃᒡᓗᓂᒃ 1534, 1536, 

1538, ᐃᒡᓗᐃᑦ, 538, 536, 534 ᒪᒥᐊᓇᖅ. ᑖᒃᑯᐊ ᐃᒡᓗᖃᐅᖅᑐᑎᒃ ᐃᒡᓗᑦᑕᖃᐅᖅᓱᑎᒃ ᒐᕙᒪᓄᑦ 

$10−ᒥᓕᐊᓂᒃ  ᐊᖏᕈᑎᖃᔪᒐᑦᑕ ᓴᓇᔭᐅᓂᔅᓴᖏᑦ ᓄᑖᓄᑦ ᐃᖅᑲᓇᐃᔭᖅᑎᓄᑦ ᐃᒡᓗᒃᓴᐃᑦ.  

 

ᐊᐱᕆᔪᒪᓕᖅᐸᕋ ᒥᓂᔅᑕ ᖃᑦᓯᑦ ᓄᑖᑦ ᐃᖅᑲᓇᐃᔭᖅᑎᓄᑦ ᐃᒡᓗᑦᓴᐃᑦ ᖁᓪᓕᒃᑯᓐᓄᑦ ᓴᓇᔭᐅᔪᒫᕐᓂᐊᖅᐸᑦ 

ᐊᕐᕌᒍᒋᓂᐊᖅᑕᑦᑎᓐᓂ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᕗᑦ ᐃᓪᓗᓕᕆᔨᕐᔪᐊᒃᑯᖏᓐᓄᑦ, ᒥᔅᑕ ᑯᓱᒐᒃ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᑕᐅᑐᑉᐳᒍᑦ ᓴᖅᑮᒍᒪᓪᓗᑕ ᐃᖅᑲᓇᐃᔭᖅᑎᓄᑦ 

ᐃᖃᓗᓐᓂ ᐊᐃᑦᑖᖑᒐᓗᐊᖅ ᓱᕋᑦᑕᕆᐊᖃᓚᐅᕋᑦᑎᒍ ᑖᒃᑯᐊ ᐃᒡᓗᑦ ᑭᓯᐊᓂ ᐱᑐᖃᐅᓗᐊᕐᓂᖏᓐᓄᑦ 

ᑭᖑᕝᕕᖅᑕᐅᔭᕆᐊᖃᓚᐅᕐᒪᑕ,  

ᐊᖏᓂᖅᓴᓂᓪᓗ ᐃᓪᓗᔅᓴᖃᐅᓕᕐᓗᓂ.  

 

ᑖᒃᑯᐊ ᓈᓴᐅᑎᑦ ᓵᓐᓃᓚᐅᖅᑑᒐᓗᐊᑦ ᐃᓗᓕᖏᑦ ᓇᓂᒐᓱᒃᑲᓂᕐᓂᐊᖅᐸᒃᑲ ᐅᓪᓗ ᐃᓱᓕᓚᐅᙱᓐᓂᖓᓂ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᑭᖑᓪᓕᖅᐹᕆᓗᒍᓗ ᐊᐱᖅᑯᑎᓄᑦ, ᒥᔅᑕ ᓚᐃᑦᓯᑑᑦ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᖅᐸᕋ ᑭᐅᒻᒪᑦ ᐊᖏᕐᒪᓪᓗ ᐃᒪᐃᓐᓂᐊᕐᓂᕐᒥᓂᒃ.  

 

ᐅᖃᖅᑏ, ᒐᕙᒪᒃᑯᑦ ᒫᓐᓇᓵᒃᑯᑦ ᐅᓂᒃᑳᖏᑦ ᐃᖅᑲᓇᐃᔭᖅᑐᑦ 40% ᐃᖃᓗᓐᓂ ᐃᖃᓗᓐᓃᑦᑐᑦ ᐃᓐᓄᑦᓯᒪᙱᑦᑐᑦ 

300 ᐱᓗᐊᖅᑐᒥᒃ ᐋᓐᓂᐊᖅᑐᓕᕆᔨᒃᑯᓐᓂᑦ ᐃᓐᓄᑦᓯᒪᙱᑦᑐᑦ.  

 

ᐅᖃᐅᓯᖃᐃᓐᓇᖅᐸᒃᑲᒪ ᐅᖃᖅᑏ ᒐᕙᒪᒃᑯᑦ ᐃᓪᓗᓕᐅᒃᑲᓐᓂᕆᐊᖃᕐᓂᖏᓐᓂᒃ ᐃᖅᑲᓇᐃᔭᖅᑎᓄᑦ ᐱᓗᐊᖅᑐᒥᒃ 

ᐃᖃᓗᓐᓂ, ᐱᓗᐊᖅᑐᒥᒃ ᐱᐅᓯᐅᕙᓐᓂᖓ ᐊᑐᖅᑐᐊᖅᑎᑦᓯᓂᖅ ᓴᓇᓂᐅᑉ ᓴᓂᐊᓂ. ᐃᓐᓇᑉᐸᒃᑲ ᒐᕙᒪᒃᑯᑦ 

ᒐᕙᒪᑐᖃᒃᑯᓪᓗ ᓴᓇᖁᓪᓗᒋᑦ ᑖᒃᑯᐊ ᐲᖅᑕᐅᑐᐃᓐᓇᕙᙱᓪᓗᒋᑦ ᐃᒡᓗᔅᓴᐃᑦ. ᑖᓐᓇ 6−ᒋᓕᕐᒪᒍ ᑕᖅᑲᐅᖓ 

ᒪᓂᒪᑎᑦᓯᓯᒪᓂᑐᐃᓐᓇᖓᑦ, ᑖᓐᓇ ᐊᒥᒐᕈᑕᐅᕙᑦᑐᖅ ᐅᖃᐅᓯᐅᕙᓪᓕᐊᒃᑲᓐᓂᕆᐊᖃᕋᓗᐊᕐᒪᑦ. 

 

ᒥᓂᔅᑕᐅᔪᖅ ᐊᖏᕈᓐᓇᖅᐸ ᖃᓄᖅᑑᕈᑎᒋᓂᐊᕐᓗᓂᔾᔪᒃ ᑖᓐᓇ ᐊᑐᓕᖁᔭᐅᓯᒪᔪᖅ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᕗᑦ ᐃᓪᓗᓕᕆᔨᕐᔪᐊᒃᑯᓐᓄᑦ, ᒥᔅᑕ ᑯᓱᒐᒃ. 

 

ᐊᖓᔪᖅᑳᖅ ᖁᐊᓴ ᑯᓱᒐᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐅᑐᑉᐸᑉᐳᒍᑦ ᐃᖅᑲᓇᐃᔭᖅᑎᓄᑦ ᐃᒡᓗᒃᓴᐃᑦ 

ᓄᓇᕗᓗᑦᑖᒥ ᐊᒥᓲᓪᓗᑎᒃ ᐃᓗᔅᓴᑖᕆᐊᖃᓪᓚᕆᒻᒪᑕ. ᑖᒃᑯᐊ ᐃᓐᓄᔅᓯᒪᙱᑦᑐᑦ ᑕᑯᒍᒥᓇᓪᓚᕆᓕᕋᔭᕐᖓᑦ 

ᓄᓇᕗᒻᒥ ᓄᓇᓕᓐᓂᓕᒫᖅ. ᑕᒪᒃᑯᐊ ᐃᖅᑲᓇᐃᔭᖅᑎᓄᑦ ᐃᒡᓗᒃᓴᐃᑦ ᐃᖅᑲᓇᐃᔭᖅᑎᑖᕐᓂᕐᒧᑦ 

ᐊᑦᑐᐊᓪᓚᕆᓐᓂᖃᕐᒪᑦ ᓄᓇᕘᓗᒃᑖᒥ ᓄᓇᓕᓐᓂ.  

ᐃᖅᑲᓇᐃᔭᖅᑎᓄᑦ ᐃᓘᓴᖃᙱᑎᓪᓗᒍ ᐊᒃᓱᕈᕐᓇᐃᓇᖅᐸᒻᒪᑦ ᑯᐊᐸᕇᓴᒃᑯᓐᓄᑦ ᓇᑭᑦ ᐃᓪᓗᔅᓴᓕᐅᕈᓐᓇᖅᑐᓂᒃ 

ᐱᙳᖅᑎᑦᑎᒋᐊᖓ. ᐱᑦᓯᐊᓂᖅᓴᐅᒐᓱᐃᓐᓇᕋᓗᐊᖅᐳᒍᑦ. ᐊᒻᒪᓗ ᑖᒃᑯᐊ ᐃᓪᓘᑉᐸᒌᖅᑐᑦ ᓄᑖᓂᒃ 

ᑭᖑᕝᕕᖅᑕᐅᓂᔅᓴᖏᓐᓄᑦ ᑐᕌ ᐃᖅᑲᓇᐃᔮᕆᔭᕋᓗᐊᖓᑦ ᒐᕙᒪᒃᑯᑦ ᑭᓯᐊᓂ ᐊᑭᑭᓐᓂᖅᓴᐅᕙᒻᒥᒻᒪᑦ 

ᓴᓇᑎᒃᑲᐃᖔᕆᐊᖓ ᐊᑐᖅᑐᐊᕐᓗᓂ ᐊᓯᑦᑎᓐᓂᒃ.  

 

ᓇᐅᒃᑯᑦ ᕿᓃᓐᓇᖅᐸᓐᓂᐊᕋᓗᐊᖅᐳᒍᑦ ᐃᖃᓗᓐᓂ ᐃᓪᓗᖃᖅᑎᑦᑎᕙᓐᓂᒃᑯᑦ ᐊᑐᖅᑐᐊᕐᓂᒃᑰᓂᐊᖅᐸᑦ ᓇᐅᒃᑰᑉᐸᑦ 

ᖃᓄᖅᑑᕈᑎᒌᓐᓇᑦᑎᐊᕐᓗᒍ ᐃᒡᓗᖃᖅᑎᑦᑎᕙᓐᓂᖅ ᐃᖅᑲᓇᐃᔭᖅᑎᓄᑦ ᓴᓇᔭᐅᕙᖁᓪᓗᒋᑦ ᐱᒻᒪᕆᐅᓂᖓ 

ᖃᐅᔨᒪᒐᑦᑎᒍᑦ ᓄᓇᓕᓐᓂ ᐱᓗᐊᖅᑐᒥᒃ ᐋᓐᓂᐊᖅᑐᓕᕆᔨᒃᑯᓐᓂᑦ ᐊᓯᖏᓐᓂᓗ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒥᔅ ᖁᐊᓴ. 

 

ᐊᐱᖅᑯᑦ 1081 – 6(2): ᐃᒡᓗᓕᒻᒥ ᐆᒻᒪᖅᑯᑎᖃᕐᕕᒃ (ᖁᐊᓴ) 

 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᐅᖃᖅᑏ, ᐊᐱᖅᑯᑎᒋᓂᐊᖅᑕᕋ ᒥᓂᔅᑕᒧᑦ ᑲᒪᔪᒧᑦ 

ᖁᓪᓕᒃᑯᑦ ᐆᒻᒪᖁᑎᓕᕆᔨᒃᑯᖏᑕ ᑯᐊᐸᕇᔅᓴᖏᓐᓄᑦ.  

 

ᐅᖃᖅᑏ, ᒥᓂᔅᑕ ᖃᐅᔨᒪᒻᒪᑦ ᐃᒡᓗᓕᒻᒥᑦ ᐊᐅᓚᐅᑎᐊᓗᖃᕐᕕᒃ ᐃᑯᒻᒪᖅᑯᑎᓄᑦ ᐊᕐᕌᒍ 50 ᐅᖓᑖᓄᑦ 

ᐊᑐᖅᑕᐅᓕᕐᒪᑦ. ᒥᓂᔅᑕ ᐃᖅᑲᐅᒪᔪᔅᓴᐅᒻᒪᑦ ᖁᓪᓕᒃᑯᑦ ᑯᐊᐸᕇᔅᓴᒃᑯᖏᑦ ᑐᓂᓯᓚᐅᕐᒪᑕ ᑐᒃᓯᕋᐅᑎᒥᒃ ᕖᕝᕗᐊᕆ 

2021-ᒥ ᓴᓇᔾᔪᑕᐅᓂᐊᖅᑐᖅ ᓄᑖᒥᒃ ᐊᐅᓚᐅᑎᐊᓗᖃᕐᕕᒻᒥᒃ ᐃᒡᓗᓕᒻᒧᑦ.  

 

ᐊᐃᐳᕈ 2024-ᖑᑎᓪᓗᒍ ᖁᓪᓕᒃᑯᑦ ᑖᒃᑯᐊ ᓴᖅᑭᑦᑎᓚᐅᖅᓯᒪᒻᒪᑕ ᑳᓐᑐᕌᒃᒐᔅᓱᓄᑦ ᐃᓇᑦᑎᔾᔪᑎᒃᓴᓂᒃ 

ᑎᑎᕋᐅᔭᖅᓯᒪᓂᖓᓄᑦ ᓇᐸᖅᓯᔾᔪᑕᐅᓂᐊᖅᑐᖅ ᓄᑖᓄᑦ ᐊᐅᓚᐅᑎᐊᓗᖃᕐᕕᖓᓄᑦ ᐃᒡᓗᓕᒻᒥ. ᑐᓴᒐᔅᓴᐃᑦ 

ᓴᖅᑭᑕᐅᓯᒪᔪᑦ ᒐᕙᒪᒃᑯᓐᓂᑦ ᐱᓚᑕᒃ ᑎᒥᖁᑎᖓ, ᑖᒃᑯᐊ ᓂᕈᐊᖅᑕᐅᕋᑖᓚᐅᕐᒪᑕ ᑳᓐᑐᕌᒃᑕᐅᓂᐊᕐᓗᑎᒃ ᓄᕕᐱᕆ 

2024-ᖑᑎᓪᓗᒍ.  

ᑖᓐᓇ ᐱᐅᑦᑎᐊᖅᑐᖅ ᐊᓪᓗᖅᑕᐅᔪᖅ. 

 

ᒥᓂᔅᑕᑦ ᐊᑐᓂᒃ ᑐᓴᖅᑎᑦᑎᔪᓐᓇᖅᐹ ᐅᓪᓗᒥ ᖃᓄᐃᓕᖓᓕᕐᒪᖔᖅ ᖃᖓ ᐃᒡᓗᓕᒻᒥ ᐊᐅᓚᐅᑎᐊᓗᖃᕐᕕᒃ ᖃᖓ 

ᓴᓇᔭᐅᓂᐊᕐᒪᖔᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᔪᖅ ᖁᓪᓕᖅ ᐆᒻᒪᖁᑎᓕᕆᔨᒃᑯᑦ ᑯᐊᐳᕇᓴᖓᓐᓄᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓈᖅᑐᒍᓗ ᒪᓕᒐᓕᐅᖅᑎᐅᖃᑎᒐ ᐊᐱᖅᓱᕐᒪᑦ. ᓴᓇᔭᐅᔪᒃᓴᖅ 

ᐅᒃᑳᓕᐅᕈᑦ ᖁᕕᐊᓲᑎᒋᓪᓚᕆᑦᑕᕗᑦ ᐊᑎᓕᐅᖅ ᐊᖏᖅᑎᑦᑎᔫᓪᓗᐊᓚᐅᕋᑉᑕ ᒪᓕᒐᓕᐅᖅᑎᐅᑉ ᐅᖃᐅᓯᕆᔭᖓᓂᒃ. 

ᐱᓚᑕᒃ ᑎᒥᖁᑎᖓ ᑕᐃᒪ ᓴᓇᒋᐊᕈᒫᕐᒪᑕ ᑕᒪᑐᒥᖓ ᐅᒃᑳᓕᐅᕈᕐᒥᑦ ᓄᑖᒥᒃ.  

 

ᑖᑉᑯᐊ ᐊᑐᕐᓂᐊᑲᑉᐳᑦ ᖃᑯᒍᑦ ᓴᓇᔭᐅᒋᐊᓪᓗᐊᕕᓐᓂᐊᕐᒪᖔᖅ ᒫᓐᓇ ᐱᓯᒪᙱᑕᒃᑲ ᑖᒃᑯᐊ ᐊᐱᖅᓲᑎᒋᔭᖏᑦ. 

ᑭᖑᕙᕆᐊᕈᑕᐅᓚᙱᑦᑐᒥᒃ ᑭᖑᕙᕆᐊᕈᑕᐅᓪᓘᔪᐊᕋᔭᖅᑐᓂᒃ ᒫᓐᓇ ᐋᕿᒃᓯᓂᓘᔭᕋᑦᑕ ᐊᔾᔨᒌᖏᑦᑐᓂᒃ ᐱᖁᔭᕐᓂᒃ 

ᒪᓕᒋᐊᕋᑦᑕ ᐊᑕᐅᖄ ᓄᓇᓕᕆᓂᖅ ᐱᓪᓗᒍ ᐊᒻᒪ ᐊᓯᖏᑦᑕᐅᖅ ᒪᓕᒃᑐᒋᑦ.  

 

ᖃᐅᔨᒋᐊᖅᑑᓪᓗᐊᕐᓂᐊᕋᓗᐊᖅᑐᖓ ᖃᑯᒍᓪᓗᐊᕕᒃ ᓴᓇᔭᐅᒋᐊᕈᒫᕐᒪᖔᑦ, ᑭᓯᐊᓂ ᐱᓕᕆᐊᖑᕙᓪᓕᐊᔪᖅ 

ᓯᕗᒻᒧᐊᐸᓪᓕᐊᕋᐅᔭᖅᑐᖅ ᑖᒃᑯᐊ ᐱᓚᑕᒃᑯᑦ ᑳᓐᑐᕌᒃᒥᑦ ᐊᖏᖃᑎᒌᒍᒻᒥᒃ ᖃᓄᖅ ᑎᒍᓯᓚᐅᖅᑎᓪᓗᒋᑦ. ᒪ’ᓇ, 

ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᕐᒥᒃ ᐃᓚᒋᐊᕈᑎ ᐊᐱᖅᑯᑎᓄᑦ, ᒥᔅ ᖁᐊᓴ. 

 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ ᒥᓂᔅᑕ ᑕᒪᒃᑯᐊ ᑲᑦᑐᕆᐊᕈᑎᒃᓴᐃᑦ ᐱᓕᕆᐊᕆᔭᐅᓵᓕᒃᐸᑕ 

ᐅᖓᕙᕆᐊᖅᑕᐅᖁᓐᓇᐅᖏᒻᒪᑦ ᑕᐃᓐᓇ ᓄᑕᐅᙱᓗᐊᕐᓂᖓᓄᑦ.  

 



ᓇᒡᒐᔾᔭᐅ, ᕖᕗᐊᕆ 24, 2025   ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   18 

 

(ᑐᓵᔨᑎᒎᓕᖅᑐᖅ) ᖁᓪᓕᒃᑯᑦ ᑖᒃᑯᐊ 2021-ᒥ ᐊᑭᒋᒐᔭᖅᑕᖓ ᐆᒻᒪᖅᑯᑎᓂᒃ ᐆᒻᒪᖅᑯᑎᒃᑯᕕᒻᒥᒃ 

ᓴᓇᓂᐊᖅᑎᓪᓗᒋᑦ ᐃᒡᓗᓕᒻᒥ $35-ᒥᓕᐊᓐᓂᒃ ᐊᑭᖃᕐᓂᐊᕐᒪᒡᒎᖅ ᐊᐅᓚᐅᑎᖃᕐᕕᒃ ᐊᕐᕌᒍᑦ ᑕᓪᓕᒪᑦ 

ᐊᓂᒍᖅᓯᒪᓕᖅᑐᑦ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᐹ ᖃᑦᓯᑦᑖᓚᒥᒃ ᐊᑐᕈᒫᕐᓂᐊᖅᑐᖃᖅᐸ ᐃᒡᓗᓕᒻᒥ ᐆᒻᒪᖅᑯᑎᓄᑦ 

ᐊᐅᓚᐅᑎᐊᓗᖃᕐᕕᒃᓴᖅ ᐃᒡᓗᓕᒻᒥ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᖓᓄᑦ, ᒥᔅᑕ ᒪᐃᓐ.  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑏ. (ᑐᓵᔨᑎᒎᓕᖅᑐᖅ) ᑕᐃᒪᙵᑦ ᑖᓐᓇ ᒥᒃᓴᐅᓴᑦᑕᐅᓚᐅᖅᓯᒪᔪᖅ 

ᓯᕗᓪᓕᖅᐹᒥ ᐊᑭᒋᓂᐊᕋᓱᒋᔭᐅᔪᖅ ᐃᒡᓗᓕᐅᕈᑕᐅᓂᐊᖅᑐᖅ ᐊᑭᑦᑐᕆᐊᖅᓯᒪᔪᖅ ᐊᒃᓱᑲᓪᓚᕈᓗᒃ ᐊᔾᔨᒋᓪᓗᓂᐅᒃ 

ᑖᒃᑯᐊ ᐊᔾᔨᒋᓪᓗᓂᒋᑦ ᐊᓯᖏᓐᓄᑦ ᐊᑭᑐᔪᖅᑐᕈᑎᔅᓴᓄᑦ ᓴᓇᔭᐅᓂᐊᓚᐅᖅᑐᖅ ᑕᐃᔅᓱᒪᓂ 

ᓄᕙᔾᔪᐊᕐᓇᖃᓚᐅᖅᑎᓪᓗᒍ ᐊᒃᓱᐊᓗᒃ ᐊᑭᑦᑐᕆᐊᓚᐅᖅᓯᒪᒻᒪᑕ ᑭᓱᓕᒫᑦ.  

 

ᑖᒃᑯᐊ ᖁᓪᓕᒃᑯᓪᓗ ᐃᒪᓐᓇ ᐅᑭᐅᖅᑕᖅᑐᒥ ᐆᒻᒪᖅᑯᑎᓕᕆᓂᕐᒧᑦ ᑮᓇᐅᔭᖁᑎᑦ ᑕᒃᑯᐊ ᐅᓄᑲᓪᓚᑦᑐᑦ 

ᓴᓇᔭᐅᔪᓐᓇᖅᑐᑦ ᐊᐅᓚᐅᑎᖃᕐᕖᑦ ᑮᓇᐅᔭᐃᑦ ᐊᑭᑦᑐᖅᐸᓪᓕᐊᔪᐊᓘᒻᒪᑕ ᐊᐅᓚᐅᑎᓕᐅᕋᔅᓴᐃᑦ 

ᐃᓄᐃᓴᓪᓕᕙᓪᓕᐊᓕᕐᒪᑕ ᑮᓇᐅᔭᐃᑦ ᖃᔅᓯᑖᓚᕌᕐᓂᐊᕐᒪᖔᖅ ᐃᒡᓗᓕᒻᒥ ᐊᐅᓚᐅᑎᐊᓗᖃᕐᕕᒃᓴᖅ 

ᖃᐅᔨᒪᙱᑦᑐᖓ ᐱᓯᒪᙱᓐᓇᒃᑯᑦ ᑖᓐᓇ ᑳᓐᑐᕌᒃ ᑐᓂᔭᐅᖁᓪᓗᒍ ᑮᓇᐅᔭᖅᑐᕈᑎᔅᓴᓄᑦ ᐱᓯᒪᓕᕇᖅᑐᑦ ᑖᒃᑯᓂᖓ.  

 

ᑖᓐᓇ ᐱᓕᕆᐊᒃᓴᖅ ᓯᕗᒧᐊᒃᑕᐅᓂᐊᖅᑐᖅ ᐱᓚᑕᒃ ᑎᒥᖁᑎᖓ ᑖᒃᑯᐊ ᑳᓐᑐᕌᒃᑕᐅᓯᒪᓂᐊᕐᒪᑕ. ᖃᐅᔨᒪᑦᑎᐊᖅᑐᒍ 

ᐃᒡᓗᓕᖕᒥᐅᑦ ᐅᑕᖅᑭᔅᓲᔭᓕᕐᒪᑕ ᑖᒃᑯᓂᖓ ᐱᓕᕆᑦᑎᐊᕋᓱᒃᑐᒍᑦ ᑭᖑᕙᕆᐊᖅᑕᐅᖁᓇᒍ. ᖃᐅᔨᓴᖅᑕᕗᑦ 

ᐱᕕᒃᓴᓕᒫᑦᑎᐊᖓᓂᒃ ᓱᒃᑲᔪᒃᑯᑦ ᑖᓐᓇ ᓴᓇᔭᐅᔪᓐᓇᖅᓯᕙᓪᓕᐊᓂᐊᕐᒪᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊᓂ ᑭᖑᓪᓕᖅᐹᓗ ᐊᐱᖅᑯᑏᑦ, ᒥᔅ ᖁᐊᓴ. 

 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᑏ ᑕᒪᒃᑯᐊ ᑐᓗᖅᑕᕈᑎᒃᓴᐃᑦ ᑲᑦᓱᕈᑕᐅᓇᔭᖅᑐᐃᑦ ᕿᒥᕐᕈᐊᖅᑕᐅᕙᒌᓕᕐᓕ 

ᐋᖅᑭᒋᐊᖅᑕᐅᕙᒌᕐᓗᑎᒡᓗ. (ᑐᓵᔨᑎᒎᓕᖅᑐᖅ) ᒥᓂᔅᑕ ᖃᐅᔨᒪᖕᒪᑦ ᑖᓐᓇ ᐃᒡᓗᓕᒃ ᑖᓐᓇ ᓯᐊᕐᕆᔮᕐᕕᖓᑦ 

ᐃᑯᐊᓪᓚᓚᐅᕐᒪᑦ. ᓱᖅᑯᐃᖅᓯᒪᔭᒃᑯᑦ ᖁᓪᓕᖅ ᑯᐊᐳᕇᓴᓐ−ᒃᑯᑦ ᑖᒃᑯᐊ ᑐᐊᕕᕐᓇᖅᑐᒃᑯᑦ ᖃᒥᑕᐅᔭᕆᐊᖃᓕᓚᐅᕐᒪᑦ 

ᓄᓇᓕᐅᔪᖅ ᑕᐃᓐᓇ ᖃᓂᒃᓴᕐᒪᑦ ᐃᑯᐊᓪᓚᒃᑐᖅ ᐊᐅᓚᐅᑎᐊᓗᒻᒧᑦ ᓯᐊᕐᕆᔮᕐᕕᒃ. ᒥᓂᔅᑕ ᐅᖃᕈᓐᓇᖅᐹ ᖁᓪᓕᒃᑯᑦ 

ᑖᒃᑯᐊ ᐃᓱᒪᒃᓴᖅᓯᐅᕐᒪᖔᑕ ᓄᑖᕐᒥ ᐃᓂᖃᕐᓂᐊᕐᒪᖔᑕ ᓄᓇᓕᖕᓂ ᐆᒻᒪᖅᑯᑎᖃᕐᕕᒃᓴᖅ 

ᐊᐅᓚᐅᑎᐊᓗᖃᕐᕕᒃᓴᖅ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅ ᑲᒪᔪᖅ ᖁᓪᓕᒃᑯᓐᓄᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᐱᔾᔪᑎᒋᓪᓗᒋᑦ ᑖᒃᑯᐊ ᓇᓃᓐᓂᐊᕐᒪᖔᑦ 

ᑕᐃᓐᓇ ᐊᐅᓚᐅᑎᐊᓗᖃᕐᕕᒃ ᐃᒡᓗᓕᖕᒥᓗ ᐃᑯᐊᓪᓚᑦᑐᖃᕋᑖᓚᐅᕐᒪᑦ ᐃᓱᒫᓘᑎᒋᒻᒥᒐᑦᑎᒍᑦ. ᖁᕕᐊᓇᖅᑐᖅ 

ᐊᓄᕆ ᑕᐅᕘᓇ ᑐᕌᓚᐅᙱᒻᒪᑦ ᐃᑲᔪᕐᓂᖃᓚᐅᖅᑐᖅ ᐃᖅᑲᓇᐃᔭᖅᑎᕗᑦ ᖁᓪᓕᒃᑯᓐᓄᑦ. ᐸᕐᓇᐃᓕᓚᐅᖅᑐᑦ 

ᐸᕐᓇᐅᑎᓕᐅᓚᐅᖅᑐᖅ ᑕᐃᒃᑯᐊ ᓱᕋᒃᓯᒪᔪᓂᒃ ᓴᓇᔭᕆᐊᖃᕐᒪᖔᑦ ᕿᒥᕐᕈᓇᒃᐸᓪᓕᐊᔪᑦ ᐃᓂᒃᓴᕆᓂᐊᖅᑕᖓᓂᒃ 

ᓄᑖᑉ ᐊᐅᓚᐅᑎᐊᓗᖃᕐᕕᐅᑉ. ᑭᓯᐊᓂ, ᑖᒃᑯᐊ ᓇᓃᓐᓂᐊᕐᒪᖔᖅ ᕿᒥᕐᕈᓇᕝᕕᒋᔭᕗᑦ ᑕᐃᓐᓇ ᐃᓂᒃᓴᖅ. 

 

ᒫᓐᓇ ᓴᓇᔭᐅᕙᓪᓕᐊᔪᖅ ᑕᐃᒪᓐᓇ ᐋᖅᑭᒃᓱᐃᔨᒋᔭᑦᑎᓐᓄᑦ ᐅᖃᖅᓯᒪᒐᑦᑕ ᐱᓇᓱᐊᕈᓯᕆᓚᐅᖅᑕᑦᑎᓐᓂ ᑕᒪᒃᑯᐊ 

ᓄᓇᓕᖕᓂ ᓄᓇᖃᖅᑐᑦ ᒐᕙᒪᕆᔭᖏᑦ ᐊᒻᒪᓗᑦᑕᐅᖅ ᐊᓯᖏᑦ ᑎᒥᐅᔪᑦ ᑐᓴᕆᐊᕐᕕᐅᖁᓪᓗᒋᑦ ᓇᓂ 

ᐃᓂᖃᖁᔭᐅᒐᔭᕐᒪᖔᑦ. ᑭᓯᐊᓂᓕ ᑖᓐᓇᑦᑕᐅᖅ ᐃᓛᒃᑰᕐᒥᔪᖅ ᐅᑎᕐᕕᒋᔪᓐᓇᕐᓂᐊᖅᑕᕋ ᑲᑎᒪᔨ ᑖᒃᑯᐊ ᑐᓴᒐᒃᓴᐃᑦ 

ᐱᔪᒪᖅᑲᐅᔭᖏᑦ ᐱᖃᓯᐅᑎᓗᒋᑦ ᑐᓂᔪᒫᖅᐸᒃᑲ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐊᐃᕕᓕᖕᒧᑦ ᒪᓕᒐᓕᐅᖅᑎ, ᒥᔅᑕ ᒪᓕᑭ. 

 

ᐊᐱᖅᑯᑦ 1082 – 6(2): ᓯᐊᒻᒪᒃᑎᕆᓂᖅ (ᒪᓕᑭ) 

ᒪᓕᑭ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᐊᐱᖅᓱᕈᒪᔭᕋ ᓯᕗᓕᖅᑎ ᓄᓇᕗᒻᒧᑦ. 

(ᑐᓵᔨᑎᒎᓕᖅᑐᖅ) ᒪᓕᒐᓕᐅᖅᑎᐅᖃᑕᐅᓪᓗᖓ ᐊᐃᕕᓕᖕᒧᑦ ᒪᕐᕉᓐᓂᒃ ᓄᓇᖁᑎᖃᕋᒪ 

ᐃᖅᑲᓇᐃᔭᕐᕕᒃᓴᖃᑦᑎᐊᓗᐊᕌᓗᙱᑦᑑᓐᓂᒃ. ᓯᕗᓕᖅᑎ ᐃᖅᑲᐅᒪᔪᒃᓴᐅᖕᒪᑦ ᒥᓂᔅᑕᐃᑦ ᑎᑎᕋᖏᑦ ᑎᑎᕋᖏᓐᓂᒃ 

ᓴᖅᑭᑦᑎᑦᑎᓪᓗᒍ ᒪᓕᒐᓕᐅᕐᕕᖕᒥ ᑲᑎᒪᕐᔪᐊᖅᑎᓪᓗᒋᑦ ᓄᕖᕝᕙ 8, 2022-ᒥ, ᓯᕗᓕᖅᑎᐅᑉ ᑎᑎᕋᖏᑦ 

ᐅᖃᖅᓯᒪᓚᐅᕐᒪᑕ ᐃᓚᖓ ᓯᕗᓪᓕᐅᔾᔭᐅᓯᒪᔪᖅ ᐃᒪᐃᓕᓪᓗᓂ, “ᕿᒥᕐᕈᓇᒡᓗᑎᑦ ᑕᐃᒃᑯᐊ ᓄᓇᓕᖕᓂ 

ᓯᐊᒻᒪᒃᑎᕆᕝᕕᐅᓯᒪᔪᑦ ᐱᓕᕆᐊᒃᓴᕆᔭᖏᑦ ᑐᕌᒐᒃᓴᕆᔭᖏᓪᓗ ᐱᐅᓯᒋᐊᖁᓪᓗᒋᑦ ᑕᒪᒃᑯᐊ ᓯᐊᒻᒪᒃᑎᕆᕝᕕᐅᓯᒪᔪᑦ 

ᐊᒻᒪᓗᑦᑕᐅᖅ ᓄᑖᕈᕆᐊᕐᓗᒋᑦ ᓯᐊᒻᒪᒃᑎᕆᓂᕐᒧᑦ ᐸᕐᓇᐅᑎᐅᔪᖅ ᐃᑲᔪᖅᑐᖅᑕᐅᓗᑕ ᐱᓕᕆᕕᖓᖕᓂ 

ᐃᖅᑲᓇᐃᔭᖅᑐᓕᕆᔨᒃᑯᑦ.” 

 

ᐅᖃᖅᑏ, ᓯᕗᓕᖅᑎ ᐃᖅᑲᐅᒪᔪᒃᓴᐅᖕᒪᑦ ᓯᐊᒻᒪᒃᑎᕆᓂᕐᒧᑦ ᕿᒥᕐᕈᓇᖕᓂᕐᒧᑦ ᐅᓂᒃᑳᓕᐅᓚᐅᕐᒪᑦ ᓴᖅᑭᑕᐅᓪᓗᓂ 

ᒪᓕᒐᓕᐅᕐᕕᖕᒥ ᓄᕖᕝᕙ 6, 2024-ᒥ. ᓯᕗᓕᖅᑎ ᓴᖅᑭᑦᑎᓂᐊᕆᕚ ᒐᕙᒪᒃᑯᑦ ᑭᒡᒍᓯᖕᓂᒃ 

ᐊᑐᓕᖁᔭᓕᐊᖏᖕᓅᖅᑐᓂᒃ ᑖᒃᑯᓇᓂ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓕᖅᑎ ᓄᓇᕗᒻᒧᑦ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕈᒪᕙᕋ ᒪᓕᒐᓕᐅᖅᑎ ᑖᔅᓱᒥᖓ ᐃᖅᑲᓇᐃᔮᓂᑦ 

ᓄᓇᓕᕋᓛᓄᑦ ᓴᖅᑭᑲᓐᓂᕈᓐᓇᙱᒃᑲᓗᐊᕐᒪᖔᑕ. ᐊᔭᐅᖅᑐᐃᖏᓐᓇᕐᒪᑦ ᑕᐃᑲᙵᓂᑦ ᐱᒋᐊᓚᐅᕋᑦᑕᓂᑦ. ᐄ’, 

ᑕᒪᓐᓇ ᐅᓂᒃᑳᑦ ᓄᑖᖅ ᓴᖅᑭᕆᐅᓚᐅᕋᑦᑎᒍᑦ 2014-ᒥᓂᑦ ᕿᒥᕐᕈᔭᐅᓚᐅᖅᓯᒪᙱᓐᓂᖓ ᐃᑉᐱᓐᓂᕐᓇᖅᓯᒪᒻᒪᑦ 

ᑲᔪᓯᑦᑎᐊᖅᓯᒪᒍᓐᓇᓚᐅᕋᒃᑯᑦ ᑕᕝᕗᖓᓪᓗ ᐃᒡᓗᕐᔪᐊᕐᒧᑦ ᓴᖅᑭᒍᓐᓇᖅᖢᒍ ᐅᓂᒃᑳᖅ ᓯᓚᑎᑦᑎᒍᑦ 

ᕿᒥᕐᕈᑎᓚᐅᕋᑦᑎᒍᑦ. ᑖᓐᓇ ᖁᕕᐊᒋᑦᑎᐊᓚᐅᖅᐸᕋ ᓴᖅᑭᕈᓐᓇᓚᐅᕋᑦᑎᒍᑦ ᓄᕖᕝᕙᐅᑎᓪᓗᒍ. 

 

ᑖᓐᓇ ᓂᕆᐅᒋᔭᕋ ᒐᕙᒪᐅᑎᓪᓗᑕ ᑭᐅᓂᐊᕐᓂᑦᑕ ᐊᒻᒪ ᖃᓄᖅ ᐊᐅᓚᒃᑲᓐᓂᕈᓐᓇᕐᓂᐊᕐᓂᑦᑕ ᐃᔅᓯᕙᓂᑦᑕ ᐃᓗᐊᓂ 

ᓂᕆᐅᑉᐳᖓ ᑖᓐᓇ ᐅᓂᒃᑳᖅ ᓴᖅᑭᕈᓐᓇᕐᓗᒍ. ᒫᓐᓇ ᐅᓪᓗᒥ ᓇᓗᓇᐃᖅᓯᒍᓐᓇᙱᑲᐃᓐᓇᖅᐳᖓ ᑭᓯᐊᓂ ᑕᒪᓐᓇ 

ᑲᑎᒪᓂᑦᑕ ᐃᓗᐊᓂ ᓂᕆᐅᓐᓂᕐᒥᒃ ᐅᖃᐅᑎᒍᒪᕋᑖᖅᑕᕋ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑏᑦ, ᒥᔅᑕ ᒪᓕᑭ. 

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪ ᖁᔭᓐᓇᒦᒃ ᓯᕗᓕᖅᑎ ᑭᐅᔪᓐᓇᕐᒪᑦ. (ᑐᓵᔨᑎᒎᓕᖅᑐᖅ) ᐃᓚᖓᑦ 

ᐊᑐᓕᖁᔭᓕᐊᕆᔭᐅᔪᖅ ᑖᒃᑯᓂᖓ ᐅᓂᒃᑳᓕᐊᓂᒃ ᓯᐊᒻᒪᒃᑎᕆᓂᕐᒧᑦ ᐃᒪᓐᓇ ᐃᓱᒪᒃᓴᖅᓯᐅᕈᑎᖃᕐᓂᐊᕐᒪᑕ 

ᐃᓚᖏᖕᓄᑦ ᐊᐅᓚᑦᑎᐊᙱᑦᑐᑦ ᐊᖓᔪᖅᑳᒃᑯᕕᖕᒥ ᓅᒃᑕᐃᑦᑕᐅᖁᓪᓗᒋᑦ ᐃᖃᓗᖕᓄᑦ ᐅᕝᕙᓘᓐᓃᑦ 

ᑐᖅᑲᖅᑕᕐᕕᖓᓄᑦ ᐊᒡᒍᖅᑐᖅᓯᒪᓂᕐᒥᒃ. 

 

ᓯᕗᓕᖅᑎ ᓇᓗᓇᐃᖅᓯᔪᓐᓇᖅᐹ ᒐᕙᒪᒃᑯᑦ ᐊᑐᓕᖁᔭᓕᐊᕐᒥᒃ ᐊᖏᖅᓯᓂᖅᐹ ᓇᓕᐊᓐᓂᓪᓗ ᓇᓗᓇᐃᖅᓯᔪᓐᓇᖅᐹ 

ᓇᓕᐊᒃ ᑎᑎᕋᕐᕕᒃ ᓄᒃᑎᖅᑕᐅᓂᐊᕐᒪᖔᑦ? ᐃᓛᒃ, ᐃᓱᒪᒋᔭᐅᒻᒪᖔᖅ ᓄᒃᑎᖅᑕᐅᓂᐊᕐᓗᓂ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓕᖅᑎ ᓄᓇᕗᒻᒧᑦ, ᒥᔅᑕ ᐸᐅᓗᓯ ᐊᕿᐊᕈᖅ 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃᑲᓐᓂᖅᐹᕋ ᑖᓐᓇ ᒪᓕᒐᓕᐅᖅᑎᐅᖃᑎᒐ 

ᐊᐱᖅᑯᑎᖃᕐᒪᑦ ᑖᔅᓱᒥᖓ. ᕿᒥᕐᕈᐃᓐᓇᓪᓚᑦᑖᕋᑦᑕ ᖃᓄᖅ ᑖᒃᑯᐊ ᐃᖅᑲᓇᐃᔮᑦ ᓄᓇᓕᕋᓛᕐᓄᑦ ᐱᓗᐊᙳᐊᖅᑐᒥᒃ 

ᐱᒃᑲᓐᓂᕈᓐᓇᙱᒃᑲᓗᐊᕐᒪᖔᑦᑎᒍᑦ. ᑕᐃᓐᓇ ᐅᓂᒃᑳᖅ ᑕᐃᕋᑖᖅᑕᖓ ᓯᓚᑎᑦᑎᒍᑦ ᕿᒥᕐᕈᑎᑦᑎᓪᓚᓚᐅᖃᑦᑕ 

ᑕᒪᒃᑯᐊᕈᔪᐃᑦ ᐊᐅᓚᑦᑎᐊᖅᑐᑦ ᐊᐅᓚᑦᑎᐊᙱᑦᑐᑦ ᓇᓗᓇᐃᖅᑕᐅᕙᓪᓕᐊᓯᒪᓪᓗᑎᑦ. ᑕᐃᒌᕋᑖᕋᒪ ᐅᓂᒃᑳᕐᒥᒃ 

ᑕᕝᕗᖓ ᐃᒡᓗᕐᔪᐊᕐᒧᑦ ᓂᕆᐅᒃᑲᒪ ᓴᖅᑮᓛᕋᑦᑕ ᑭᐅᔾᔪᑎᑦᑕ ᐃᓗᐊᓃᒻᒪᑕ ᒫᓐᓇᐅᔪᖅ ᑖᓐᓇ ᓴᖅᑭᑯᒃᑯ ᑕᕝᕘᓇ 

ᐃᒡᓗᕐᔪᐊᒧᑦ ᑭᓯᐊᓂ ᓂᕆᐅᑦᑎᐊᖅᐳᖓ ᐃᔅᓯᕙᓂᑦᑕ ᐃᓗᐊᓂ. ᑕᐃᑲᙵᑦ ᓇᓗᓇᐃᖅᓯᒪᑦᑎᐊᕐᓂᐊᖅᐳᑦ ᑕᒪᒃᑯᐊ.  

 

ᑭᓯᐊᓂ ᐊᔅᓱᕈᐃᓐᓇᓪᓚᑦᑖᕋᑦᑕ ᑖᒃᑯᐊ ᓄᓇᕗᒻᒥᐅᑕᐃᑦ ᐱᔪᓐᓇᕐᓂᖏᑦ ᑕᐅᑐᖦᖢᒋᑦ ᐊᒻᒪ ᓄᓇᓕᕋᓛᑦ 

ᐃᖅᑲᓇᐃᔭᕈᓐᓇᖅᑐᑦ ᐃᑲᔪᕈᒪᓪᓗᑎᒍᑦ ᐱᓕᕆᐊᕆᕙᓪᓕᐊᖏᓐᓇᕋᑦᑎᒍᑦ. ᑖᓐᓇ ᑐᙵᕕᒌᓐᓇᖅᖢᑎᒍᑦ 

ᐱᓕᕆᐊᖃᖅᐸᓪᓕᐊᓯᒪᒐᑦᑕ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 



ᓇᒡᒐᔾᔭᐅ, ᕖᕗᐊᕆ 24, 2025   ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   20 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊᓂ ᐃᓚᒋᐊᕈᑏᑦ ᐊᐱᖅᑯᑎᖕᓄᑦ, ᒥᔅᑕ ᒪᓕᑮ. 

 

ᒪᓕᑭ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ ᖃᐅᔨᒪᖕᒪᑦ ᑖᒃᑯᐊ ᓯᐊᒻᒪᒃᑎᕆᕕᐅᓯᒪᓂᕐᒧᑦ ᐅᓂᒃᑳᑦ 

ᐅᓂᒃᑳᖅᓯᒪᖕᒪᑦ ᐊᑦᑐᐃᓂᕆᔭᖏᖕᓂᒃ ᓄᓇᕗᓕᒫᑦᑎᐊᕐᒧᑦ ᐃᖅᑲᓇᐃᔭᖅᑎᑦᑎᓂᕐᒧᑦ ᐊᑐᐊᒐᖏᖕᓄᑦ. ᐃᒪᓐᓇ 

ᐅᖃᓚᐅᕐᒪᑦ, “ᓄᓇᕗᓕᒫᑦᑎᐊᒥ ᐊᑐᐊᒐᖅ ᐃᖅᑲᓇᐃᔭᖅᑎᑕᐅᓂᖅ ᐊᐅᓚᑦᑎᔾᔪᑎ ᐅᓇ ᓄᒃᑎᕆᓂᕐᒥᒃ ᑕᒪᒃᑯᓂᖓ 

ᐊᔾᔨᒌᙱᑦᑐᓂᑦ ᓄᓇᓕᖕᓄᑦ ᓄᒃᑎᕆᓂᕐᒨᙱᒻᒪᑦ. ᑖᒃᑯᐊ ᑐᕌᒐᒃᓴᕆᑐᖃᕐᒪᒍ ᓯᐊᒻᒪᒃᑎᕆᓂᐅᑉ. ᐊᑐᐊᒐᖅ ᑖᓐᓇ 

ᐃᓕᓴᖅᓯᙱᒻᒪᑦ ᓲᕐᓗᒃ ᐊᑕᐅᓯᑯᓗᒡᓘᓐᓃᑦ ᐅᖓᑖᓄᓪᓘᓐᓃᑦ ᓄᓇᓕᖕᓄᑦ ᓄᒃᑎᖅᑕᐅᑉᐸᑦ ᐃᓄᖕᓂᒃ 

ᐃᖅᑲᓇᐃᔭᖅᑎᑖᕋᔭᕈᓐᓇᕋᔭᕐᓗᑎᑦ.” ᑕᐃᒪᓐᓇ ᐅᖃᖅᓯᖃᕐᒪᑦ.  

 

ᓯᕗᓕᖅᑎ ᓇᓗᓇᐃᖅᓯᔪᓐᓇᖅᐹ ᖃᔅᓯᑦ ᓇᐅᔮᕐᒥᐅᑦ ᓴᓪᓕᕐᒥᐅᓪᓗ ᐃᖅᑲᓇᐃᔭᖅᑎᑖᕆᔭᐅᓯᒪᓕᕐᒪᑕ ᑖᒃᑯᐊ 

ᐊᑐᐊᒐᑦ ᐊᑐᕐᓗᒋᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓕᖅᑎ ᓄᓇᕗᒻᒧᑦ, ᒥᔅᑕ ᐸᐅᓗᓯ ᐊᕿᐊᕈᖅ 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃᑲᓐᓂᕈᒪᒋᕙᕋ ᒪᓕᒐᓕᐅᖅᑎᐅᖃᑎᒐ. 

ᑕᒪᓐᓇ ᑐᑭᓯᐅᒪᔭᒃᑯᑦ ᑕᒪᓐᓇ ᐱᖁᔭᖅ, ᐊᑐᐊᒐᖅ ᐃᖅᑲᓇᐃᔮᓂᒃ ᓴᖅᑮᒐᓱᑉᐸᓪᓕᐊᒍᒪᓂᖅᐳᑦ ᓄᓇᓕᕋᓛᓄᑦ 

ᓴᖅᑭᓚᐅᕋᑦᑎᒍᑦ ᐊᔅᓱᕈᐊᕆᓪᓗᑎᒍᑦ. ᑕᐅᑐᒐᕇᓐᓇᕋᑦᑎᒍᑦ ᐃᖅᑲᓇᐃᔮᑦ ᓴᖅᑭᖅᐸᓪᓕᐊᑎᓪᓗᒋᑦ ᐃᓚᖏᑦ 

ᓄᓇᓕᒥᓂᑦ ᓅᒍᒪᒐᑎᑦ ᐆᑦᑐᕈᒪᒐᓗᐊᖅᖢᑎᑦ ᑖᓐᓇ ᑐᙵᕕᒋᓪᓗᑎᒍᑦ ᐊᔅᓱᕈᐊᕆᓚᐅᕋᑦᑎᒍᑦ. ᒫᓐᓇ ᓇᐅᔮᑦ ᐊᒻᒪ 

ᓴᓪᓕᕐᒧᑦ ᓈᓴᐅᑎᖏᑦ ᐱᓯᒪᙱᓐᓇᒃᑭᑦ. ᑖᓐᓇ ᐅᑎᕐᕕᒋᒍᒫᖅᐸᕋ ᒪᓕᒐᓕᐅᖅᑎᐅᖃᑎᒐ 

ᖃᐅᔨᒋᐊᑦᑎᐊᖃᑎᒋᒋᐊᖃᕋᒃᑯ ᑖᓐᓇ ᐃᖅᑲᓇᐃᔭᖅᑐᓕᕆᓂᕐᒧᑦ ᖃᓄᖅ ᓈᓴᐅᑎᓪᓚᑦᑖᖓᑦ. ᑕᕝᕙᙵᑦ 

ᒪᓕᒐᓕᐅᖅᑎᒧᑦ ᑭᐅᑦᑎᐊᕈᒫᖅᐳᖓ ᑐᑭᓯᔾᔫᒥᒍᒪ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐊᕐᕕᐊᑦ ᓂᒋᐊᓄᑦ ᒪᓕᒐᓕᐅᖅᑎ, ᒥᔅᑕ ᓴᕕᑲᑖᖅ. 

 

ᐊᐱᖅᑯᑦ 1083 – 6(2): ᑐᐊᕕᕐᓇᖅᑐᒃᑯᑦ ᐊᐅᓪᓚᖅᑎᑦᑎᕙᒃᑐᑦ ᖃᖓᑕᓲᑦ ᑭᕙᓪᓕᕐᒥ (ᓴᕕᑲᑖᖅ) 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐊᕐᕕᐊᑦ ᓂᒋᐊᓄᑦ ᒪᓕᒐᓕᐅᖅᑎ, ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ: ᒪ’ᓇ, ᐅᖃᖅᑏ. ᐊᕐᕕᐊᕐᒥᐅᑦ ᐅᑉᓗᒃᑰᑦᓯᐊᖅᐸᑉᓯ. (ᑐᓵᔨᑎᒎᓕᖅᑐᖅ) ᐊᐱᕆᓪᓚᕆᓚᐅᙱᓐᓂᓐᓂ 

ᐅᑯᐊᖅᐳᖅ ᓕᓐᑎᐊᓐ ᓴᕕᑲᑖᖅ ᐅᓪᓗᖃᑦᓯᐊᕖᙵᖁᕙᕗᑦ ᓇᓪᓕᐅᑎᒻᒪᑦ. ᐊᒻᒪ ᑲᒪᒋᔭᐅᑦᑎᐊᓪᓚᕆᓐᓂᐊᖅᑯᖅ 

ᐅᓪᓗᖓᓂ. ᖁᔭᓐᓇᒦᒃ. 

 

ᐅᖃᖅᑏ, ᐋᓐᓂᐊᖅᑕᐃᓕᓕᕆᔨᒃᑯᑦ ᒥᓂᔅᑕᖓᓄᑦ ᐊᐱᖅᓱᕈᒪᔪᖓ. ᐋᓐᓂᐊᕐᕕᓕᐊᖅᑐᑎᑦ ᐊᐅᓪᓚᖃᑦᑕᖅᑐᐃᑦ 

ᐊᕐᕕᐊᓂ ᒥᔅᓵᓄᑦ. ᓂᕈᐊᖅᑎᒋᓯᒪᔭᒻᒪ ᐃᓚᖓᑦ ᐅᖃᐅᖅᓯᒪᒻᒪᑕ, ᐃᓚᖏᑦ ᐅᖃᖅᓯᒪᒻᒪᑕ, ᐊᑯᓂᑲᓪᓚᒃ 

ᐅᑎᕋᓱᑦᑎᑕᐅᓲ−ᑎᑭᒐᓱᐊᓲᖑᒻᒪᑕᒎᖅ ᑎᑭᖁᔭᐅᓕᕋᓗᐊᖅᑎᓪᓗᒋᑦ ᐋᓐᓂᐊᕕᓕᐊᖁᔾᔨᒋᐊᓖᑦ. ᖃᐅᔨᒪᔪᖓ 

ᓯᓚᒧᓪᓗ ᑕᐃᒪᐃᑎᑕᐅᒐᐃᒻᒪᑕ ᓱᕐᕋᒐᔅᓴᐅᑎᒻᒪᑕ. ᐊᕐᕕᐊᕐᒥᐅᑦ ᐋᓐᓂᐊᕕᓕᐊᕆᐊᓖᑦ ᑐᐊᕕᕐᓇᖅᑐᒃᑯᑦ 

ᓱᒃᑲᐃᓂᖅᓴᐅᕙᓕᕐᖓᑕ ᑕᐃᒪᐃᑉᐸᔪᒻᒪᑕᓂᑦ ᐅᐊᑦᑎᐊᕈ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᐅᔪᖅ ᐋᓐᓂᐊᖅᑕᐃᓕᓕᕆᔨᒃᑯᓐᓄᑦ, ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓈᖅᖢᒍᓪᓗ ᒪᓕᒐᓕᐅᖅᑎᐅᖃᑎᒐ ᐊᐱᖅᑰᑎᖃᕐᒪᑦ. ᑖᑉᑯᐊ 

ᑐᐊᕕᕐᓇᖅᑐᖅᓯᐅᑎᑦ ᑎᖕᒥᓲᒃᑯᑦ ᐊᐅᓪᓚᖅᑎᑕᐅᑦᑕᕐᓃᑦ ᑕᒪᒃᑯᐊ ᐊᑑᑎᖃᓪᓚᕆ’ᒪᑕ ᐊᕐᕕᐊᕐᒥᐅᓄᑦ ᐊᒻᒪ 

ᐊᓯᖏᖕᓄᑦ ᓄᓇᓕᖕᓄᑦ. ᐊᑕᐅᑳ ᐱᖏᖕᓇᖅᑐᖅᓯᐅᓕᕌᖓᑕᐃᓛᒃ ᐊᒃᓱᕈᕐᓇᖅᑐᒃᑰᓕᕌᖓᑕ ᐊᔾᔨᒌᙱᑦᑐᑦ 

ᓄᓇᕗᒻᒥᐅᑦ ᒪᒃᑯᑦᑑᒐᓗᐊᖅᐸᑕ ᐃᓐᓇᐅᒐᓗᐊᖅᐸᑕ ᐊᐅᓪᓚᖅᑎᑕᐅᔭᕆᐊᖃᓕᕌᖓᑕ ᖃᓄ, 

ᐊᑑᑎᓕᕐᔪᐊᑦᓯᐊᖑᑦᑕᕐᒪᑕ ᑖᒃᑯᐊ. 

ᑎᒍᒥᐊᖅᑐᑦ ᐱᓕᕆᑎᑦᑕᒐᕗᑦ ᑖᒃᑯᐊ ᑎᖕᒥᓲᖅᑐᓕᕆᔩᑦ ᑭᕙᓪᓕᕐᒥ ᖃᖓᑕᔫᓕᕆᔨᒃᑯᑦ ᐊᐅᓚᑦᑎᒻᒪᑕ 

ᐱᓕᕆᖃᑎᒌᓐᓇᐅᔭᖅᑕᕗᑦ. ᑭᖑᕙᕆᐊᖅᓯᒪᔪᖅᑕᖃᕐ’ᒪᖔᑦ ᐊᕐᕕᐊᓂ ᑐᓴᖅᓯᒪᙱᑐᖓ. ᑭᓯᐊᓂ, 

ᐱᓕᕆᖃᑎᒌᓐᓇᐅᔭᖅᑕᕋᑉᑎᒍᑦ ᑖᒃᑯᐊ ᑎᒍᒥᐊᖅᑐᑦ ᑎᖕᒥᓲᖅᑐᓕᕆᔩᑦ. 

 

ᐋᖅᑭᒋᐊᓕᒃᑕᖃᕌᖓᑦ ᓈᒻᒪᙱᑦᑐᖅᑕᖃᕌᖓᑦ ᐱᓕᕆᖃᑎᒋᔭᐅᑉᓗᑎᑦ ᑖᒃᑯᐊ ᑎᒍᒥᐊᖅᑐᑦ ᑎᖕᒥᓲᖅᑐᓕᕆᔩᑦ 

ᐋᖅᑭᒋᐊᕈᑎᒃᓴᑲᓐᓂᕐᒥᒃ ᕿᓂᕈᑎᑦᑕᕋᑉᑎᒍᑦ. ᐆᑦᑑᑎᑦᓯᐊᔫᖅᑰᖅᑐᖅ ᓄᑖᖑᑉᓗᑎᑦ ᑖᒃᑯᐊ ᑎᖕᒥᓲᑦ ᓱᐴᖅᑐᑦ, 

ᓱᐱᔪᑦ. ᐊᑐᖅᑕᐅᑕᖅᐸᓪᓕᐊᓕᓚᐅᕐᒪᑕ ᐊᕐᕌᓂ. ᑕᐃᒪ ᑭᕙᓪᓕᕐᒥᐅᓄᑦᑕᐅᖅ ᑕᒪᓐᓇ ᐃᑲᔫᑕᐅᑦᑕᓕᕐ’ᒪᑦ. 

ᐃᑲᔫᑕᐅᓇᔭᖅᑐᓂᑦ ᕿᓃᓐᓇᐅᔭᖅᖢᑕ ᐱᓕᕆᖃᑎᒋᒐᑉᑎᒍᑦ ᑖᒃᑯᐊ ᑎᖕᒥᓲᖅᑐᓕᕆᔩᑦ. ᒪ’ᓇ, ᐅᖃᖅᑎᑦᓯᔩ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ: ᒪ’ᓇ, ᐅᖃᖅᑏ. ᐊᐱᖅᓱᖅᙱᑕᐃᓐᓇᕋᓗᐊᕋᒪ ᑖᒃᑯᐊ ᓱᒃᑯᐊᔫᑦ ᐊᑐᖅᑕᐅᓕᕐᒪᖔᑖ. ᖃᐅᔨᒪᔭᒃᑯᑦ 

ᐊᕐᕕᐊᓄᑦ ᑎᑭᓚᙱᒻᒫᖅᑰᖅᖢᑎᑦ ᑖᒃᑯᐊ ᐅᑦᑯᐊᔫᑦ ᑖᒃᑯᐊ ᒥᓂᔅᑕᐅᑉ ᐅᓂᒃᑳᖅᑕᐃᑦ. ᐊᐱᕆᓚᐅᕋᓗᐊᕋᒃᑯᓕ 

ᑖᒃᑯᐊ ᑐᐊᕕᕐᓇᖅᑐᒃᑯᑦ ᐊᐅᓪᓚᕆᐊᓖᑦ ᑭᖑᕙᑦᑕᓕᕐ’ᒪᖔᑖ ᑕᐃᑉᓱᒪᓂᐅᓚᐅᖅᖢᒥᒃ? ᑭᐅᔭᐅᙱᖦᖢᖓ.  

 

(ᑐᓵᔨᑎᒎᓕᖅᑐᖅ) ᒥᓂᔅᑕᐅᓗᑦᑕᐅᖅ ᐅᖃᐅᓯᖃᕐᖓᑦ ᐊᓯᖔᖓᓂᒃ ᐊᐱᖅᑯᑎᒋᕋᑖᙱᑕᓐᓂᒃ ᖃᓄᖅ 

ᐊᑯᓂᐅᑎᒋᖃᑦᑕᖅᑲᑦ ᓯᓚᐅᑉ ᐱᔾᔪᑕᐅᑎᓪᓗᓂ ᐋᓐᓂᐊᕕᓕᐊᖅᑐᖃᕆᐊᖃᓕᕋᐃᒻᒪᑦ ᑐᐊᕕᕐᓇᖅᑐᒃᑯᑦ ᐊᕐᕕᐊᓂ 

ᐅᖄᓚᕕᐅᔪᖃᑦᑕᖅᑰᖅ ᑕᐃᒪᓕ ᖃᖓᑕᓲᑦ ᑎᑭᒐᓱᓐᓂᖓ ᖃᓄᖅ ᐊᑯᓂᐅᖃᑦᑕᖅᑲ ᐊᕐᕕᐊᓄᑦ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᐅᔪᖅ ᐋᓐᓂᐊᖅᑕᐃᓕᓕᕆᔨᒃᑯᓐᓄᑦ, ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓈᖅᖢᒍᓪᓗ ᒪᓕᒐᓕᐅᖅᑎ ᐊᐱᖅᓱᕐᒪᑦ. ᑕᐃᒪ ᖃᑉᓗᓈᑐᑦ 

ᐅᓂᒃᑳᕐᓂᐊᕋᒪ. (ᑐᓵᔨᑎᒎᓕᖅᑐᖅ) ᑐᐊᕕᕐᓇᑐᒃᑯᑦ ᐊᐅᓪᓚᕆᐊᓖᑦ ᖃᖓᑕᓲᒃᑯᑦ ᑕᑯᓐᓈᖅᑐᒋᑦ ᑭᕙᓪᓕᕐᒥ 

ᖃᖓᑐᐃᓐᓇᒃᑯᑦ ᐊᑕᐅᓯᐅᙱᑦᑑᒍᓐᓇᕐᖓᑦ ᐋᓐᓂᐊᕕᓕᐊᓵᕆᐊᓕᒃ ᑐᐊᕕᕐᓇᖅᑐᒃᑯᑦ.  

 

ᐃᒫᒃ, ᐋᖅᑭᔅᓯᒪᔪᖅ ᑳᓐᑐᕌᒃᑦ−ᖓᓗ ᐋᖅᑭᔅᓯᒪᔪᖅ ᖃᖓᑕᓲᓕᕆᔨᓄᑦ ᖁᑦᑎᓕᕇᓂᒃ ᐋᖅᑭᑦᑎᕆᓯᒪᔪᑦ 

ᖃᓄᐃᓐᓂᖓᓂᒃ ᐋᓐᓂᐊᕕᓕᐊᕆᐊᓕᐅᑉ ᒥᔅᓵᓄᑦ ᓯᕗᓪᓕᐅᒋᐊᓖᑦ ᐋᖅᑭᑦᑕᐅᓯᒪᓲᑦ, C-CAS−ᒥᒃ 

ᐊᑎᖃᖅᐸᓪᓚᐃᓲᓂᒃᑯᑦ. 1-5−ᒨᖓᓪᓗᑎᑦ ᐱᒻᒪᕆᐅᓂᖏᑦ ᑐᐊᕕᕐᓇᖅᑎᒋᓂᖏᑦ. ᑖᒃᑯᐊ ᐊᑐᖅᑕᐅᖃᑦᑕᓲᑦ 

ᑐᐊᕕᕐᓇᖅᑐᒦᑎᑕᐅᓂᖅᐹᑦ ᐊᐃᔭᐅᖅᑳᖅᑐᓂ. 

 

ᐊᒻᒪ ᐅᓪᓘᑉ ᓄᙳᐊᓂ ᐱᖓᓲᑉᐸᑕ ᐋᓐᓂᐊᕖᑦ ᐅᑕᖅᑭᔪᑦ ᑐᐊᕕᕐᓇᖅᑐᒃᑯᑦ ᐊᐅᓪᓚᕆᐊᓕᓐᓂᑦ, 

ᐋᓐᓂᐊᔪᕐᒥᓪᓗᑦᑕᐅᖅ ᐊᐅᓪᓚᖅᓯᖅᑐᖃᖅᑐᓃ, ᐊᔾᔨᒌᙱᒍᓐᓇᖅᑐᐃᑦ ᐅᑕᖅᑭᒋᐊᖃᕐᓂᖏᑦ. ᐃᒫᒃ 

ᐋᖅᑭᑦᑕᐅᓯᒪᒻᒪᑕ ᑐᐊᕕᕐᓇᖅᑐᒦᓐᓂᖅᐹᖅ ᕿᓚᒻᒥᐅᓂᖅᐹᖅ ᐅᑕᖅᑭᑎᑕᐅᒐᓱᐊᖅᑐᑎᒃ.  

 

ᐃᒪᐃᑦᑐᒃᑰᖃᑦᑕᖅᑐᒍᑦ ᑭᓯᐊᓂ ᐊᑕᐅᑦᑎᒃᑰᑲᓪᓚᑦᑐᖃᕋᐃᒻᒪᑦ ᐊᒻᒪ ᐃᓛᓐᓂᒃᑯᑦ ᐊᑯᓂᑲᓪᓚᒃ 

ᐅᑕᖅᑭᒋᐊᖃᓲᖑᒻᒪᑖ ᐊᐅᓪᓚᖅᑎᑕᐅᒐᓱᓐᓂᕆᔭᖏᓐᓄᑦ ᐋᓐᓂᐊᔫᑉ, ᐋᖅᑭᔅᓯᓯᒪᔪᐃᑦ ᑳᑐᓐᕌᒃᑦ−ᑕᐅᓯᒪᔪᐃᑦ 

ᒪᓕᖃᑦᑕᖅᑐᐃᑦ ᖁᑦᑎᓕᕇᑦᑎᑦᑎᒋᐊᖃᕐᓂᕐᒥᑦ. ᐋᓐᓂᐊᓯᐅᖅᑎᓄᑦ ᓘᑦᑖᓄᓪᓗ ᐋᖅᑭᑦᑕᐅᓲᑦ ᑭᓇ 

ᐋᓐᓂᐊᓛᖑᒻᒪᖔᑦ, ᑐᐊᕕᕐᓇᓛᖑᒻᒪᖔᑦ.  

 

ᑐᐊᕕᕐᓇᑐᒃᑯᓄᓇ ᐊᐅᓪᓚᕐᓂᑐᐃᓐᓇᐅᖏᒻᒪᑦ. ᐊᐅᓪᓚᑐᐃᓐᓇᐸᖏᒻᒪᑕ, ᑐᐊᕕᕐᓇᕐᓂᖓᓗᑦᑕᐅᖅ 

ᐊᔾᔨᒌᑉᐸᖏᒻᒥᒻᒪᑕ. ᐃᓚᖏᑦ ᑐᐊᕕᕐᓇᓪᓚᕆᓐᓂᖅᓴᐃᑦ, ᐃᓚᖏᑦ ᑐᐊᕕᕐᓇᕈᔪᑐᐃᓐᓇᖅᑐᐃᑦ. ᑕᐃ, 

ᐅᐸᑦᑕᐅᒐᓱᓐᓂᖏᑦ ᑕᐃᒪ ᐊᔾᔨᒌᖏᒍᓐᓇᖅᑯᑦ ᓄᓇᓕᑦ ᐅᐸᑦᑕᐅᒐᓱᓐᓂᖏᑦ. ᐊᔾᔨᒌᖏᑦᑐᓂᑦ ᐱᔾᔪᑎᖃᓲᖑᒻᒪᑕ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓ ᐊᒻᒪ ᑭᖑᓪᓕᖅᐹᖅ ᐃᓚᒋᐊᕈᑎ, ᒥᔅᑐ ᓴᕕᑲᑖᖅ. 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ ᒥᓂᔅᑕ ᓇᓗᓇᐃᖅᑐᐃᒻᒪᑦ. ᑭᓯᐊᓂᓕ, ᐃᒫᒃ 

ᐋᓐᓂᐊᕕᓕᐊᖅᑐᖃᕆᐊᖃᕋᐃᒻᒪᑦ ᑐᐊᕕᕐᓇᖅᑐᒃᑯᑦ, ᐱᒻᒪᕆᐊᓘᒻᒪᑦ ᑭᓯᐊᓂ ᑕᐃᒪ ᐊᐅᓪᓚᖅᑎᑕᐅᒐᓱᑉᐳᖅ. 

 

ᓂᕈᐊᖅᑎᒋᓯᒪᔭᒃᑲ ᑐᓴᖃᑦᑕᖅᓯᒪᒐᒃᑭᑦ, ᐊᑯᓂᐅᓂᖅᓴᐅᔫᔮᖃᑦᑕᓕᕐᖓᑦ ᐅᓪᓗᒥᐅᓕᖅᑐᖅ ᑕᐃᒪᖓᐅᕙᔪᒻᒪᓂᑦ.  

ᑕᐃᒪᓕ ᐊᒥᓲᓂᖅᓴᐅᑉᐸᑕ ᐊᐅᓪᓚᕆᐊᓖᑦ ᑲᖓᑕᓲᒃᑯᑦ, ᐋᓐᓂᐊᑦᑕᐃᓕᓕᕆᔨᒃᑯᑦ ᑲᑐᔾᔨᖃᑎᒌᖏᓐᓂᑦ ᑭᕙᓪᓕᖅ 

ᑲᖓᑕᓲᓕᕆᔨᖏᓐᓂᑦ ᐅᖃᖃᑎᖃᑦᑎᐊᑲᓐᓂᕆᐊᓖᖅᑲᐃ, ᑲᖓᑕᓲᓂᖅᑲᐃᖏᒃᑯᐊ ᐊᒥᓲᓂᖅᓴᓂᑦ 

ᐊᑐᐃᓐᓇᖃᕆᐊᓖᑦ? 

 

ᒥᓂᔅᑕᓕ ᐊᐱᕆᒍᒪᔭᕋ, ᖃᐅᔨᒪᔭᖓᒎᑦ ᐋᓐᓂᐊᕕᓕᐊᕆᐊᓕᒃ ᐊᕐᕕᐊᓂ, ᖃᖓᑕᓲᓗ ᑎᑭᒍᓐᓇᖏᑦᑐᒥᓂᐅᑉᐸᑦ. 

ᑕᐃᒪᐃᑦᑐᖃᓚᐅᖅᓯᒪᕚ? ᖁᔭᓐᓇᒦᒃ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐅᔪᖅ ᐋᓐᓂᐊᑦᑕᐃᓕᓕᕆᔨᒃᑯᓐᓄᑦ, ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒍᑦ) ᑖᓐᓇ ᑭᐅᔭᕐᓂᖏᑦᑐᕕᔾᔪᐊᕌᓗᒃ ᐊᐱᖅᑯᑏᑦ. 

ᑭᐅᑦᑎᐊᕖᙶᕈᒪᔭᕋᓗᐊᕋ, ᑭᐅᑦᑎᐊᕈᓐᓇᕐᓂᓕᒫᒃᑯᑦ.  

 

ᑭᖑᕙᕆᐊᖅᑕᐅᖃᑦᑕᖅᓯᒪᑉᐸᑦᑕ ᐋᓐᓂᐊᕕᓕᐊᕆᐊᓕᓐᓄᑦ, ᐊᒻᒪ ᐋᓐᓂᐊᔪᓂᑦ ᐊᑦᑐᖅᓯᑉᐸᑕ ᑭᖑᕙᕐᓂᖓ, 

ᑖᓐᓇᑦᑕᐅᖅ ᐃᓱᒪᒋᔭᐅᒋᐊᖃᖅᐸᒻᒥᔪᖅ. ᓯᓚᑲᒻᒪᑦᑕᖃᑲᓪᓚᓂᖅᑲᓘᓐᓃᑦ, ᒥᒍᓐᓇᖏᓐᓂᖏᑉᐸᑦ ᖃᖓᑕᓲᖅ ᓯᓚ 

ᐱᔾᔪᑕᐅᓗᓃ. ᐄ, ᑕᕝᕙᓂ ᐊᑦᑐᖅᑕᐅᒍᓐᓇᓪᓚᕆᑦᑐᖅ ᐋᓐᓂᐊᔪᖅ.   

 

ᑕᐃᒪ ᑕᕝᕙ ᑕᕝᕘᓇ ᐋᓐᓂᐊᑦᑕᐃᓕᓕᕆᔨᒃᑯᑦ ᑳᓐᑐᕌᖅᓯᒪᔭᖏᓐᓂᑦ ᑭᕙᓪᓕᖅ ᖃᖓᑕᓲᓕᕆᔨᒃᑯᑦ 

ᐱᓕᕆᖃᑎᐊᑉᐸᑉᐳᑦ, ᖃᐅᔨᒪᒐᓱᐊᖅᑐᑏᒃ ᖃᓄᑎᒋ ᐊᑯᓂ ᐅᑕᖅᑭᕙᒻᒪᖔᑖ ᐊᐅᓪᓚᕋᓱᑦᑐᑦ, 

ᖃᑦᑎᐅᑎᒋᕙᒻᒪᖔᑕᓗ ᐊᐅᓪᓚᕆᐊᓖᑦ, ᐊᕐᕌᒍᑕᒫᓪᓗ ᐊᒥᓱᕈᖅᐸᓪᓕᐊᖏᓐᓇᖅᑐᑎᒃ. ᑕᐃᒃᑯᐊ ᑳᓐᑐᕌᖅᑕᐅᓯᒪᔫ 

ᐊᐅᓚᒐᓱᐊᖅᓯᒪᔭᖏᑦ.  

 

ᐊᒻᒪ ᓄᑖᓂᑦ ᖃᖓᑕᓲᓂᑦ ᐃᓚᓯᓂᕐᒥᑦ, ᑕᐃᒫ ᐅᖃᖅᑲᐅᕗᖓᐃᓛᖅ ᓄᑖᒥᑦ ᑲᖓᑕᓲᒥᑦ ᐃᓚᓯᓗᑎᒃ 

ᐅᐸᑦᓴᕋᐃᖃᑦᑕᕈᓐᓇᓂᐊᕐᖓᑕ. ᒪᓕᒐᓕᐅᖅᑎᐅᖃᑎᒑ, ᖃᓄᐃᓐᓂᓪᓚᕆᒥᓂᐅᔪᒥᑦ ᐅᓂᒃᑳᖃᕈᒪᑉᐸᑦ 

ᑭᓇᑐᐃᓐᓇᕐᒥᓪᓘᓐᓃᑦ ᐃᓱᒫᓗᑦᑐᒥᓂᕐᒥᑦ, ᑭᒥᕐᕈᐊᕆᐊᕈᓐᓇᑎᐊᖅᑕᕗᑦ ᖃᐅᔨᒋᐊᕈᓐᓇᖅᑕᕗᑦ. ᑕᐃᓐᓇᓗ 

ᐅᖃᖃᑎᒋᔭᐅᓗᓂ ᐋᓐᓂᐊᕕᓕᐊᖅᑐᒥᓂᖅ, ᐃᓚᖏᓪᓗ. 

 

ᑭᕙᓪᓕᖅ ᑲᖓᑕᓲᓕᕆᔨᒃᑯᑦ ᐱᔨᑦᑎᕋᕐᓂᕆᕙᑦᑕᖓ ᐱᑕᖃᕆᐊᖃᓪᓚᕆᒻᒪᑦ ᐊᓯᐊᒎᕐᕕᖃᕋᓂ, ᓄᓇᕘᒥ 

ᖃᓄᐃᖁᓇᒋᑦ ᓄᓇᕗᒻᒥᐅᑕᐃᑦ ᖃᓄᐃᖁᓇᒋᑦ. ᐋᓐᓂᐊᑦᑕᐃᓕᓕᕆᔨᒃᑯᓪᓗ ᐃᑲᔪᔅᓰᕋᓱᑉᐸᒻᒪᑕ 

ᐱᔭᕆᐊᑐᔪᖅᓯᐅᖅᑐᐊᓘᑎᓪᓗᒋᑦ ᓄᓇᕗᒻᒥᐅᑕᐃ. ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᑲᖏᖅᓯᓂᐅᑉ ᐅᐊᖕᓇᖓᓄᑦ ᐊᒻᒪ ᐃᓪᓗᓕᒑᕐᔪᒻᒧᑦ, 

ᒥᔅᑕ ᓴᒻᒧᖅᑐᖅ. 

 

ᐊᐱᖅᑯᑦ 1084 – 6(2): ᐃᒡᓗᓕᒑᕐᔪᒻᒥ ᐆᒻᒪᖅᑯᑎᖃᕐᕕᒃ (ᓴᒻᒧᖅᑐᖅ) 

 

ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᐅᖃᖅᑏ, ᐊᐱᖅᑯᑎᒃᑲ ᑐᕌᖅᑎᒍᒪᙳᓱᑦᑕᒃᑲ ᒥᓂᔅᑕ 

ᑲᒪᒋᔭᖃᖅᑐᒧᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᖓᓄᑦ. 

 

ᒥᓂᔅᑕ, ᑕᐃᒪ ᐊᐅᓚᔨᒻᒪᑦ ᐊᐱᖅᓱᖃᑦᑕᔪᒻᒥᒐᒪ ᒪᓕᒐᓕᐅᕐᕕᒃ ᐅᑭᐊᑦᓵᒃᑯᑦ ᐃᔅᓯᕙᓂᕆᕋᑖᔪᔭᖓᓃᑦ, 

ᐱᔾᔪᑎᖃᖅᑐᓂ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐸᕐᓇᐅᑎᒋᔭᖏᓐᓂᑦ. ᐊᓯᓃᓐᓂᕐᒧᑦ ᐊᐅᓚᐅᑎᐊᓗᖏᓐᓂᑦ 

ᐃᓪᓗᓕᒑᕐᔫᑉ ᖃᐅᒪᓕᐅᕐᕕᖓᓂ.  

ᓰᑕᕝᕙᐅᑎᓪᓗᒍ, ᐊᕐᕌᓂ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑳᓐᑐᕌᒻᒥᑦ ᐱᒐᓱᐊᒐᔅᓴᒥᑦ ᓴᖅᑭᔅᓯᓚᐅᖅᓯᒪᒻᒪᑕ, 

ᑎᑎᕋᐅᔭᖅᑕᐅᓂᖓᓄᑦ, ᓴᓇᔭᐅᓂᖓᓄᑦ, ᑎᑭᑎᑕᐅᓂᖓᓄᑦ, ᓴᓇᔭᐅᓂᖓᓄᓪᓗ ᓄᑖᑦ ᐊᐅᓚᐅᑎᐊᓗᐃᑦ. 

ᒥᓂᔅᑕ, ᓇᓗᓇᐃᖅᓯᒍᓐᓇᓕᖅᑲ ᐅᓪᓗᒥ ᖃᓄᐃᓕᖓᓕᕐᒪᖔᖅ ᑖᓐᓇ ᓂᐅᕕᕋᓱᐊᕐᓂᕆᔭᓯ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᔨᐅᔪᖅ ᖁᓪᓕᖅ ᐆᒻᒪᖁᑎᓕᕆᔨᒃᑯᑦ ᑯᐊᐳᕇᓴᖓᓄᑦ, ᒥᔅᑕ ᒪᐃᓐ.  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒍᑦ) ᐅᕙᖓ ᖃᐅᔨᒪᔭᖓᒍᑦ, ᑖᓐᓇ 

ᓂᐅᕕᖅᐸᓪᓕᐊᒐᓱᓐᓂᖅ. ᓱᓕ ᑲᔪᓯᔪᖅ, ᐃᓪᓗᓕᒑᔫᑉ ᖃᐅᒪᓕᐅᕐᕕᔅᓴᕆᒐᔭᖅᑕᖓᓄᑦ, ᒪᓕᒐᓕᐅᖅᑎᐅᖃᑎᒪ 

ᐊᐱᖅᑯᑎᒋᔭᖓᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹ ᐃᓚᒋᐊᕈᑎ, ᒥᔅᑕ ᓴᒻᒧᖅᑐᖅ. 

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᓪᓗᓕᒑᕐᔫᑉ ᒫᓐᓇ ᖃᐅᒪᓕᐅᕐᕕᖓ ᓇᓪᓕᐅᑎᓛᓕᕐᖓᑦ 

50ᕈᕐᓗᓂ ᑕᕝᕙᓂ ᐊᕐᕌᒍᒥ, 100 ᐊᕐᕌᒍᐃᑦ ᐊᕝᕙᕆᓕᖅᑕᖓᓂ ᐊᔅᓱᕈᖅᑐᖅ.  

 

ᐅᖃᖅᑏ, ᒥᓂᔅᑕᑦᑕᐅᖅ ᐃᖅᑲᐅᒪᓂᐊᕐᒥᒻᒪᑦ ᐆᒻᒪᖅᑯᑏᑦ ᐊᑭᖏᓐᓂᑦ ᕿᒥᕐᕈᔩᑦ ᑲᑎᒪᔨᖏᑦ, ᓴᖅᑭᔅᓯᓚᐅᖅᓯᒪᒻᒪᑕ 

ᐅᓂᒃᑳᓕᐊᒥᓂᖏᓐᓂᑦ 2022ᖑᑎᓪᓗᒍ. ᐊᑐᓕᖁᔨᓪᓗᑎᒃ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑐᔅᓯᕋᐅᑎᖏᑦ, 

ᓴᓇᒍᒪᓂᕐᒧᑦ ᓄᑖᒥᑦ ᖃᐅᒪᓕᐅᕐᕕᒻᒥᑦ ᐃᓪᓗᓕᒑᕐᔪᒻᒥ, ᑰᒑᕐᔪᒻᒥᓗ ᐊᖏᖅᑕᐅᖁᔭᐅᓪᓗᑎᒃ. ᑭᓯᐊᓂᓕ ᑖᒃᑯᐊ 

ᖁᔭᓈᖅᑕᐅᔪᒻᒥᒻᒪᑎᒃ ᒐᕙᒪᒃᑯᓐᓄᑦ, ᑮᓇᐅᔭᑭᓗᐊᕐᓂᖓᑕᒎᖅ ᐱᔾᔪᑕᐅᓪᓗᓂ. 

 

ᒥᓂᔅᑕ, ᓇᓗᓇᐃᖅᓯᒍᓐᓇᓕᖅᑳ ᑐᑭᓯᓇᑦᑎᐊᓪᓚᕆᑦᑐᒥᑦ ᐅᓪᓗᒥ ᖃᓄᐃᓕᖓᓕᕐᒪᖔᑕ ᐱᓕᕆᒐᓱᓐᓂᕆᓯᒪᔭᖏᑦ, 

ᑮᓇᐅᔭᓂᑦ ᐱᒐᓱᐊᖅᑐᓂ ᒐᕙᒪᑐᖃᒃᑯᓐᓂᑦ ᓴᓇᔾᔪᑎᔅᓴᐅᔪᒥᑦ ᓄᑖᒥᑦ ᖃᐅᒪᓕᐅᕐᕕᔅᓴᒥᑦ ᐃᓪᓗᓕᒑᕐᔪᒻᒧᑦ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᔨᐅᔪᖅ ᖁᓪᓕᖅ ᐆᒻᒪᖁᑎᓕᕆᔨᒃᑯᑦ ᑯᐊᐳᕇᓴᖓᓄᑦ, ᒥᔅᑕ ᒪᐃᓐ.  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐊᒻᒪ ᒪ’ᓇ, ᒪᓕᒐᓕᐅᖅᑎᐅᖃᑎᒐ ᐊᐱᖅᓲᑎᖃᕐᒪᑦ ᑕᒪᑦᑐᒥᖓ. 

ᒐᕙᒪᑐᖃᒃᑯᑦ ᐃᑲᔪᖅᑕᐅᒋᐊᖃᒃᑲᓐᓂᕋᓗᐊᕋᑉᐸ ᐅᓂᒃᑳᖅᓯᒪᔪᒍᑦ ᖃᑉᓰᖅᓱᑕᑭᐊᖅ ᐅᓂᒃᑳᕆᓯᒪᓕᒐᑉᐳᑦ ᑕᒪᓐᓇ. 

 

ᐊᔾᔨᒌᖏᒻᒪᑕᐃᓛᒃ ᒐᕙᒪᑐᖃᒃᑯᑦ ᐃᓗᐊᓂ ᑎᒥᖁᑎᒋᔭᐅᔪᑦ ᐊᕕᑦᑐᖅᓯᒪᓂᐅᔪᑦ. ᐊᔾᔨᒌᖏᑦᑐᓂᑦ, ᐊᔾᔨᒌᖏᑦᑐᓄᑦ 

ᐅᓂᒃᑳᑦᑕᖅᓯᒪᔪᒍᑦ, ᑐᑭᓯᐅᒪᖁᑉᓗᑎᒍ ᐃᒡᓗᓕᒑᕐᔪᖅ ᐆᑦᑑᑎᑦᓯᐊᔾᔫᓪᓗᓂ. ᐱᑐᖃᐅᓗᐊᖅᑐᓂᑦ ᐱᖁᑎᖃᐸᑉᑕ, 

ᑕᒪᒃᑯᐊ ᐱᑐᖃᐅᓗᐊᖅᑐᑦ ᐅᓂᒃᑳᓕᐅᕈᑏᑦ ᐊᑐᕌᖓᑉᑎᒍ ᓈᒻᒪᖏᑦᑐᓄᑦ ᐊᖅᑯᑕᐅᓕᑦᑕᔫᓪᓗᐊᕐᒪᑕ. ᑕᒪᓐᓇ 

ᐅᓂᒃᑳᕆᑦᑕᖅᓯᒪᔭᕗᑦ. ᐅᑭᐅᖅᑕᖅᑐᒥ ᐆᒻᒪᖅᑯᑎᓕᕆᓂᕐᒧᑦ ᑮᓇᐅᔭᖃᖅᑎᑕᐅᒍᑎ ᐊᑐᐃᓐᓇᕈᖅᑎᑕᐅᓚᐅᖅᑐᖅ 

$175-ᒥᓕᐊᓐ.  

 

ᐊᑐᖅᑕᐅᕌᓂᓗᑦᑖᖅᓯᒪᖅᕼᐊᓕᕐᒪᑦ ᓄᖒᑎᓕᕋᑉᑕ ᑮᓇᐅᔭᕐᒥᑦ. ᐊᑏ ᑮᓇᐅᔭᒃᑲᓂᕐᒥᑦ ᑐᓂᔭᐅᔫᓪᓗᐊᕐᓂᕈᑉᑕ 

ᐅᓂᒃᑳᓕᐅᕈᑎᓂᑦ ᓄᑖᓂᑦ ᓴᓇᒃᑲᓐᓂᕆᐊᖅᑑᓪᓗᐊᕐᓂᐊᕋᑉᑕ ᐅᓂᒃᑳᖃᑦᑕᖅᓯᒪᔪᒎᒐᓗᐊᖅ. ᑭᓯᐊᓂ, ᒫᓐᓇᒧᑦ ᓱᓕ 

ᒐᕙᒪᑐᖃᒃᑯᓐᓂᑦ, ᐄ, ᑕᕝᕙ ᑮᓇᐅᔭᖅ ᐊᑐᓕᖅᓯᐅᒃ ᑎᐊᓪᓚᐃᓕᐅᖅᑐᒥᑦ ᓱᓕ ᑐᓴᖅᓯᒪᖏᑦᑐᒍᑦ. ᑭᓯᐊᓂ,  

ᐊᖓᔪᖅᑳᕆᔭᐅᕗᑦ ᒫᓐᓇ ᑕᐃᒪ ᐋᑐᐊᒥᓯᐅᑐᖅ, ᑖᕗᙵᖅᑕᐅᔭᖅᓱᓂᓪᓗ ᐊᒃᓱᕈᖅᖢᖅᑕᐅᖅ ᑕᒪᑐᒪ ᒥᑦᓵᓄᑦ. 

ᒪ’ᓇ, ᐅᖃᖅᑎᑦᓯᔩ.    

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓ ᐊᒻᒪᓗ ᑭᖑᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᓴᒻᒧᖅᑐᖅ. 

 

ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒍᑦ) ᐅᖃᖅᑏ, ᑐᑭᓯᓯᒪᒐᒪ ᓄᓇᕘ ᒐᕙᒪᖓ ᒫᓐᓇ ᐱᖃᑕᐅᓂᖃᕐᖓᑦ 

ᑎᑎᕋᐅᔭᖅᑐᓄᑦ ᓴᓇᒐᓱᐊᖅᑐᓄᓪᓗ ᓄᑖᒥᑦ ᐃᒥᕐᒧᑦ ᖃᐅᒪᓕᐅᕐᕕᔅᓴᐅᔪᒥᑦ ᐊᖏᔪᖅᑳᖃᕐᕕᖓᓄᑦ ᐃᖃᓗᓐᓄᑦ. 

ᑖᓐᓇᓗ ᒫᓐᓇᓕᓴᕐᒥᑦ ᖃᐅᒪᓕᐅᕐᕕᖃᑦᑕᐅᑎᒋᓪᓗᓂ. ᑖᓐᓇᓗᒎᖅ ᓴᓇᔭᐅᓗᓂ ᓄᑖᖅ $500-

ᒥᓕᐊᓐᕌᓗᐊᕋᔭᕐᓂᐊᖅᑐᖅ. ᓱᒻᒪᓄᓇ ᐱᓕᕆᓂᐅᔪᖅ ᓯᕗᓪᓕᐅᑎᑕᐅᓂᖅᓴᐅᕙ, ᐱᑐᖄᓘᓕᖅᑐᓂᑦ 

ᖃᐅᒪᓕᐅᕐᕕᐅᔪᓂ ᓄᓇᓕᕋᓛᖑᓂᖅᓴᐅᔪᓂ ᐃᓪᓗᓕᒑᕐᔪᑦᑎᑐᑦ? ᖁᔭᓐᓇᒦᒃ, ᐅᖃᖅᑏ.    

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ ᐆᒻᒪᖁᑎᓕᕆᔨᒃᑯᑦ ᑯᐊᐳᕇᓴᖓᓄᑦ, ᒥᔅᑕ ᒪᐃᓐ.  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓇᖅᖢᒍᓗ, ᒪᓕᒐᓕᐅᖅᑎᐅᖃᑎᒐ. (ᑐᓵᔨᑎᒎᓕᖅᑐᖅ) ᑖᓐᓇ 

ᐃᖃᓗᓐᓂ ᐃᒥᕐᒧᑦ ᖃᐅᒪᓕᐅᕈᑎᓕᐅᕋᓱᓐᓂᐅᔪᖅ ᓄᓇᕗᒻᒥ ᓄᒃᑭᔅᓴᐅᑏᑦ ᑯᐊᐳᕇᓴᒃᑯᓐᓄᑦ ᐊᐅᓚᑕᐅᒻᒪᑦ. 

ᑖᒃᑯᐊᓗ ᐃᓄᐃᑦ ᐱᕙᓪᓕᐊᔪᓕᕆᔨᒃᑯᖏᓐᓂᒥᐅᑕᐅᒻᒪᑕ, ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ ᓴᓇᔭᐅᔾᔮᖏᒻᒪᑦ. 

ᑭᓯᐊᓂ, ᐃᑲᔪᖅᓯᕈᒪᒐᓗᐊᕋᑦᑎᒍ ᑕᒪᒃᑯᐊ ᐊᑐᓕᖅᑭᒐᔅᓴᐅᔪᓂᑦ ᐆᒻᒪᖅᑯᑎᓕᐅᕋᓱᓐᓂᐊᖅᑐᐃᑦ ᓄᓇᕘᒥ, 

ᐅᖅᓱᐊᓗᑦᑐᖏᓐᓂᖅᓴᐅᖃᑦᑕᕐᓂᐊᕋᑦᑕ, ᐃᓯᐊᕿᑎᑦᑎᖏᓐᓂᖅᓴᐅᓗᑕᓗ. ᐅᕙᒍᓪᓕ ᐃᔅᓯᕚᕐᕕᒋᔭᖓᓃᑦ, 

ᐊᓯᓃᒐᓱᓐᓂᖅ ᖃᐅᒪᓕᐅᕐᕕᖓᓂ ᐃᓪᓗᓕᒑᕐᔪᒻᒥ ᓯᕗᓪᓕᐅᖁᓪᓚᕆᑦᑕᕗᑦ ᓱᓕ. 

 

ᐱᑕᖃᕆᐊᖃᓪᓚᕆᒻᒪᑦ ᐱᓕᕆᐊᖑᓗᓂ. ᑮᓇᐅᔭᖅᓯᐅᕈᑏᓐᓇᓂᐊᖅᑕᕗᑦ. ᖁᕕᐊᓱᕕᐅᑎᒐᓗᐊᕋᑦᑕ ᑳᓐᑐᕌᒻᒥᒃ 

ᑐᓂᓯᒋᐊᔅᓴᖅ ᐃᓪᓗᓕᒻᒥ, ᐃᖃᓗᑦᑑᑦᑎᐊᒥ, ᐅᖅᓱᖅᑑᒥᓗ. ᖁᕐᓗᒃᑑᖅ ᑖᓐᓇ ᐊᔅᓱᕈᐊᕆᒐᑦᑎᒍ. ᑕᐃᓐᓇ 

ᐋᔩᕋᖃᑎᒌᓐᓂᐅᔪᔪᖏᓛᖅ ᐅᖃᐅᓯᕆᓪᓗᒍ. ᖃᐅᔨᒪᔪᒍᑦᑕᐅᖅ ᐃᓪᓗᓕᒑᕐᔪᒻᒥᐅᑕᑦ ᐃᓱᒫᓗᒻᒪᑕ, ᑰᒑᕐᔪᒻᒥᐅᑕᐃᓪᓗ 

ᐃᓱᒫᓘᑎᖃᕐᒥᒻᒪᑕᑦᑕᐅᖅ. ᐊᖑᑎᒐᓱᐊᒐᓗᐊᕋᑦᑕᐃᓛᒃ ᐱᑐᖃᕈᖅᓯᒪᔪᐊᓘᒻᒪᑕ ᐱᖁᑎᕗᑦ. ᐃᖃᓗᐃᑦ ᑖᓐᓇ 

ᐃᒥᕐᒧᑦ ᐆᒻᒪᖅᑯᑎᓕᐅᕐᓂᐅᓂᐊᖅᑐᖅ ᐊᐅᓚᔾᔮᖏᓐᓇᑦᑎᒍ. ᑖᓐᓇ ᐃᓪᓗᓕᒑᕐᔪᒃ ᓱᓕ ᓯᕗᓪᓕᐅᓪᓚᕇᑦᑐᒦᑦᑐᖅ 

ᖃᐅᒪᓕᐅᕐᕕᔅᓴᐅᔪᓄᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅ ᕿᓕᖅᑎ. 

 

ᐊᐱᖅᑯᑦ 1085 – 6(2): ᓇᒻᒥᓂᖅ ᐃᓪᓗᑖᕐᓂᕐᒧᑦ ᐱᓕᕆᐊᑦ (ᕿᓕᖅᑎ)  

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑏ. ᒫᓐᓇ ᓇᖏᖅᓯᔪᖓ ᐊᐱᖅᓱᕈᒪᓪᓗᒍ ᑖᓐᓇ ᒥᓂᔅᑕᐅᔪᖅ ᐃᓪᓗᓕᕆᔨᕐᔪᐊᒃᑯᓐᓄᑦ. 

ᐱᔾᔪᑎᖃᖅᑐᓂ ᐅᖃᖅᑏ, ᒫᓐᓇᒫᖑᕋᑖᔪᔪᖅ ᑲᑎᒪᑎᑦᑎᓚᐅᖅᓯᒪᒐᒪ ᓇᒻᒥᓂᖃᖅᑎᐅᔪᑦ ᐊᖏᕐᕋᒥ ᑕᐃᑲᓂ 

ᓄᓇᒋᔭᕐᓂ.  ᑕᐃᑲᓂᓗ ᓴᖅᑭᕐᓂᕆᔭᖏᑦ ᐊᔅᓱᒻᒪᕆᐊᓗᒃ ᐱᐅᔫᓚᐅᖅᑐᖅ. ᐃᒻᒪᖃ ᒪᕐᕈᐃᓐᓈᖅ ᓇᒻᒥᓂᖃᖅᑎᐅᔪᑦ 

ᐃᓄᓐᓂᑦ ᓴᖅᑭᓚᐅᖏᑦᑐᑦ. ᐱᒻᒪᕆᐅᑎᑦᑎᓂᕆᔭᖓᑦ ᐅᐱᒋᓪᓚᕆᔅᓯᒪᔭᕋ. ᐃᓱᒫᓗᓕᒋᔭᖏᓐᓂᑦ ᑕᒪᒃᑯᓂᖓ 

ᐱᕕᖃᖅᑎᓚᐅᕋᒃᑭᑦ ᓇᒻᒥᓂᖃᖅᑎᐅᔪᑦ ᑕᐃᑲᓂ ᕿᑭᖅᑕᕐᔪᐊᒥ. ᐱᔨᑦᑎᕋᖅᑕᐅᓂᐅᕙᑦᑐᐃᓪᓗ ᑕᒪᒃᑯᐊ 

ᑐᔅᓯᕋᐅᑎᑎᒍᑦ ᐱᔾᔪᑎᒋᓪᓗᒋᑦ. 

 

ᐅᖃᖅᑏ, ᑕᐃᒪ ᓇᖏᖅᓯᔾᔪᑎᖃᖅᑐᖓ ᐆᒥᖓ ᓯᕗᓪᓕᐅᔾᔨᒍᒪᓪᓗᖓ ᐃᓐᓇᒻᒪᕆᐅᔪᓂᑦ. ᑖᒃᑯᐊ ᐃᓐᓇᐃᑦ ᑖᕙᓂ 

ᓇᒻᒥᓂᖃᕆᐊᓕᓚᐅᖅᓯᒪᔪᑦ ᐊᖏᕐᕋᒥ 1980ᖏᓐᓂ, ᑖᕙᓂ 1990ᖏᓐᓂ. ᐅᓪᓗᒥᐅᔪᖅ ᐃᓐᓇᖅᑕᖃᐅᕐᒪᑦ 

ᐊᕐᕌᒍᖃᓕᖅᑐᐃᑦ 70ᓂᑦ 80ᓂᑦ ᐊᕐᕌᒍᖃᖅᑐᑎᑦ.  

 

ᒥᓂᔅᑕ, ᐊᐱᖅᓱᕈᒪᔾᔪᑎᒋᒐᒃᑯ ᑕᒪᔅᓱᒥᖓ. ᑕᒪᓐᓇ ᑮᓇᐅᔭᖅᑖᕐᓂᕆᕙᑦᑕᖓᑦ ᑕᖅᑭᖅ ᐊᑕᐅᓯᐊᖅᑐᑎᒃ. 

ᐊᔅᓱᕈᕐᓇᑐᒃᑰᕈᑎᒋᖃᑦᑕᕐᖓᒍᑦ ᓇᒻᒥᓂᖃᖅᑎᓪᓗᒋᑦ. ᐅᖃᖅᑏ, ᐃᓕᓴᖅᓯᖃᑕᐅᓯᒪᒻᒥᒐᒪ, ᖃᐅᔨᒪᖃᑕᐅᓪᓗᖓ 

ᐃᓪᓗᓕᕆᔨᕐᔪᐊᒃᑯᑦ ᓴᖅᑮᓚᐅᖅᓯᒪᒻᒪᑕ ᓄᑖᖑᒃᑲᓂᖅᑐᒥᑦ ᐃᓐᓇᓄᑦ ᐃᑲᔫᑎᔅᓴᓅᓕᖓᔪᒥᑦ ᓴᓇᒋᐊᕈᑎᔅᓴᓄᑦ, 

ᐅᕝᕙᓗ ᖃᐅᔨᓴᖅᑕᐅᔾᔪᑎᔅᓴᖏᓐᓄᑦ ᕿᒥᕐᕈᔭᐅᓗᑎᒃ ᐊᓄᐃᒻᒪᖔᑕ ᐊᖏᕐᕋᕆᔭᖏᑦ. 

 

ᑕᐃᒪᐃᓐᓂᑯᖓᒍᑦ ᐅᖃᖅᑏ, ᑖᓐᓇ ᒥᓂᔅᑕ ᓇᓗᓇᐃᖅᓯᔪᓐᓇᖅᐸ ᕿᑭᖅᑕᕐᔪᐊᒥᑦ ᑲᖏᖅᑐᒑᐱᒻᒥᓗ 

ᑕᒪᓐᓇᐅᓕᖅᑎᓪᓗᒍ ᑲᔅᓯᐅᓯᒪᒻᒪᖔᑕ, ᓯᕗᓪᓕᖅᐹᕆᓗᒍ ᐊᐱᖅᑯᑎᒋᔪᒪᕙᕋ. ᑕᕝᕗᖓ ᐊᑦᑐᐊᔪᒥᑦ 

ᖃᐅᔨᓴᖅᑕᐅᓂᕐᒨᓕᖓᔪᒥᑦ ᑕᑕᑎᕆᓯᒪᔪᓂᑦ ᐱᑕᖃᑦᑎᐊᕋᓗᐊᕐᒪᖔᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᓴᖓᓄᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒻᒪᕆᐊᓗᒃ, ᐊᐱᕆᒻᒪᑦ ᑲᑎᒪᔨᐅᖃᑎᒐ ᑕᒪᑐᒪ ᒥᒃᓵᓄᑦ. ᖁᔭᓐᓇᒦᒡᓗ, 

ᑲᑎᒪᔨᐊᓛᓕᐅᖅᓯᒪᑎᒡᓗᑕ ᑕᒪᒃᑯᓂᖓ ᐅᖃᐅᓯᖃᖃᑕᐅᑦᓯᐊᖅᓯᒪᒐᕕᑦ. ᐅᖃᖅᑎᑦᓯᔩ, ᑕᒪᕐᒥᑦ ᑖᒃᑯᐊ 

ᓴᖅᑭᑕᐅᓯᒪᔪᑦ ᐃᑲᔫᑎᐅᓂᐊᖅᑐᑦ ᓇᖕᒥᓂᖃᖅᑐᓄᑦ, ᓇᖕᒥᓂᖅᑖᕈᒪᔪᓄᒡᓗ ᑕᑕᑎᒐᑦᓴᖅᑕᖃᐅᓲᖑᒻᒪᑕ. 

ᑕᒪᕐᒥᑦ ᑕᑕᑎᕐᕕᐅᓯᒪᔪᑦ. ᓵᒻᓃᑦᑐᖃᖏᑦᑐᖅ ᑭᓯᐊᓂ ᖃᑉᓯᑦ ᐅᕙᓂ ᑕᑕᑎᖅᓯᒪᕙᑦ, ᓇᑭᖔᕐᒪᖔᑖ. ᑖᓐᓇ 

ᑐᓂᔪᓐᓇᑦᓯᐊᕐᓂᐊᖅᑕᕋ ᑲᑎᒪᔨᐅᖃᑎᒻᓄᑦ ᐱᑐᐊᕈᒃᑯ. ᑭᓯᐊᓂ, ᐄ ᑕᑕᑎᒐᔅᓴᐃᑦ ᐊᒻᒪ ᑕᑕᑎᖅᑕᐅᓯᒪᔪᑦ 

ᐊᒥᓲᖃᑦᑕᕐᒪᑕ. ᐃᒪᓐᓇᐅᓕᖅᐴᖅᓯᒪᓂᖅ ᐊᔪᑐᐃᓐᓇᖅᐳᖓ. ᐅᖃᖅᑎᑦᓯᔩ, ᖁᔭᓐᓇᒦᒃ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ, ᑖᓐᓇ ᓇᓗᓇᐃᕈᓐᓇᕋᕕᐅᒃ. ᑕᐃᒪ ᐃᓱᒫᓘᑕᐅᓯᒪᔪᒥᑦ 

ᑐᓴᖅᓯᒪᔭᕐᓂᑦ ᓇᒻᒥᓂᖃᖅᑎᐅᔪᑦ ᐊᖏᕐᕋᒥᒃ ᑕᕝᕗᖓ ᐊᑦᑐᐊᒻᒪᑦ ᑕᒪᓐᓇ ᑭᒡᒐᑐᖅᑕᕐᓂᑦ. ᓴᖅᑭᓯᒪᔭᓯ 

ᐃᑲᔪᕈᑎᔅᓴᐅᔪᓐᓇᖅᑐᐃᑦ ᐱᔾᔪᑎᒋᓪᓗᒋᑦ ᓴᓇᒋᐊᕐᓂᕐᒧᑦ, ᐋᖅᑭᔅᓯᒋᐊᕐᓂᕐᒧᑦ, ᓄᑖᕈᖅᑎᑦᑎᒋᐊᖅᑎᑦᑎᓂᕐᒧᓪᓗ. 

ᑕᐃᒪᓕ ᑖᓐᓇ ᐊᑑᑎᖃᓪᓚᕆᔅᓯᒪᔪᐊᓘᒻᒪ,ᑦ ᑕᒪᓐᓇ ᓴᖅᑭᑕᐅᓯᒪᖃᑦᑕᓕᖅᑎᓪᓗᒍ ᑕᑕᑎᕈᑎᔅᓴᓂᑦ 

ᐃᑲᔪᖅᑕᐅᔪᒪᔾᔪᑎᒧᑦ ᓴᓇᒋᐊᕈᑎᔅᓴᐃᑦ ᓄᑖᕈᕆᐊᕈᑎᔅᓴᐃᑦ. ᑕᐃᒪᓕ ᐃᓱᒫᓘᑎᒥᑦ ᑐᓴᖅᓯᒪᒐᒪ ᐆᒥᖓ, ᑖᒃᑯᐊ 

ᐃᒡᓗᓕᕆᔨᕐᔪᐊᒃᑯᑎᒍᑦ ᐊᖏᖅᑕᐅᖃᑦᑕᖅᓯᒪᔪᐃᑦ ᑐᔅᓯᕋᐅᑏᑦ ᑕᑕᑎᖅᑕᐅᓯᒪᔪᑦ. ᐃᓚᖏᑦ 

ᑲᔪᓯᖏᑦᑐᒐᓛᓘᖃᑦᑕᕐᒪᑕ ᐱᒋᐊᙵᖅᑕᐅᒐᓗᐊᖅᑐᑎᒃ, ᑲᔪᓯᔭᐅᓇᑎᒃ ᐱᔭᕇᖅᑕᐅᓇᑎᒃ. ᑕᒪᓐᓇ 

ᖁᕕᐊᒋᔭᐅᙱᑦᑐᓂ ᐋᖅᑭᒋᐊᕆᐊᖃᕐᓂᖓᓂᒃ ᐃᓂᓪᓚᑎᖅᑕᐅᔭᕆᐊᖃᕐᓂᖓ ᐅᖃᐅᓯᐅᒪᐅᕐᒪᑦ. 

 

ᑕᒪᓐᓇ ᐱᔾᔪᑎᒋᓪᓗᒍ ᓄᓇᓕᕋᓛᑦ ᓄᓇᓕᕋᓛᖑᓂᖅᓴᓂᒃ ᓴᓇᒋᐊᖅᑎᓂᒃ ᐱᑕᖃᖃᑦᑕᙱᓐᓂᖓ 

ᐊᑐᐃᓐᓇᖅᑕᖃᖃᑦᑕᙱᓐᓂᖓ, ᕿᔪᓕᕆᔪᓐᓇᖅᑐᓂᒃ ᑕᒪᒃᑯᓂᖓ ᓄᑖᕈᕆᐊᖅᑎᑦᑎᓂᕐᒥᒃ. ᑕᐃᒪᐃᓐᓂᑯᖓᓄᑦ. 

(ᑐᓵᔨᑎᒎᓕᖅᑐᖅ) ᑖᓐᓇᖃᐃ ᒥᓂᔅᑕᕆᔭᐅᔪᖅ ᓇᓗᓇᐃᖅᓯᔪᓐᓇᖅᐹ ᖃᓄᖅ ᐃᒡᓗᓕᕆᔨᕐᔪᐊᒃᑯᑦ 

ᐃᖅᑲᓇᐃᔭᖃᑎᖃᖃᑦᑕᕐᒪᖔᑦ ᓇᖕᒥᓂᖃᖅᑐᓂᒃ ᐃᒡᓗᓕᕆᔨᒃᑯᓂᓪᓗ ᑕᒪᒃᑯᐊ ᖃᐅᔨᓴᖅᑕᐅᔭᕆᐊᓖᑦ 

ᐊᖏᖅᑕᐅᓯᒪᔪᓪᓗ ᓴᓇᔭᕆᐊᖃᖅᑐᑦ ᓄᑖᙳᕆᐊᖅᑕᐅᓯᒪᔪᓪᓗ ᐱᔭᕇᖅᑕᐅᖃᑦᑕᕐᓂᐊᕐᒪᑕ ᐊᑐᕈᒫᕐᓂᐊᖅᑐᑦ 

ᐅᖓᑕᐅᑎᙱᓪᓗᒋᑦ ᑭᖑᕙᙱᓪᓗᑎᒡᓗ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᒡᓗᓕᕆᔨᕐᔪᐊᒃᑯᑦ ᒥᓂᔅᑕᖓ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᖁᕕᐊᓇᖅ ᑖᒻᓇ ᑐᓴᖅᑕᕋ ᐃᒡᓗᓕᕆᔨᕐᔪᐊᒃᑯᑦ ᑕᒪᓐᓇ 

ᑐᓴᕋᔪᓐᓂᖅᐹᕆᖃᑕᐅᒻᒪᒍ ᐊᖏᖅᑕᐅᓚᐅᕋᓗᐊᖅᖢᑎᒎᖅ ᐃᒡᓗᕐᔪᐊᕐᒧᑦ ᓄᑖᙳᖅᑎᕆᓂᕐᒧᑦ ᐋᖅᑭᒃᓱᐃᓂᕐᒧᑦ 

ᑕᐃᑯᖓᒎᖅ ᓄᖅᑲᖃᑦᑕᕐᒪᑦ. ᓄᓇᓖᑦ ᐃᒡᓗᕐᔪᐊᓕᐅᖅᑎᑕᖃᙱᓗᐊᕐᓂᖏᖕᓄᑦ ᓄᓇᓕᖕᓂ. ᑕᒪᕐᒥᒃ 

ᕿᔪᓕᕆᔨᑕᖃᓱᐃᑦᑑᒻᒪᑕ ᐅᕝᕙᓘᓐᓃᑦ ᐅᑦᑳᓕᕆᔨᖃᙱᑦᑐᑦ ᓱᓇᖃᙱᑦᑐᐊᓘᖃᑦᑕᕐᒪᑕ. ᑖᒻᓇ 

ᑐᓴᑐᐃᓐᓇᖅᓯᒪᙱᒻᓇᑦᑎᒍᑦ ᐊᒡᓛᑦ ᖃᒪᓂ’ᑐᐊᕐᒦᓚᐅᕋᒪ ᐃᑉᐸᒃᓵᓂ, ᑕᓗᕐᔪᐊᓂᓗ, ᐃᖃᓗᒃᑑᑦᓯᐊᕐᒥᓗ ᑕᒪᒃᑯᐊ 

ᑐᓴᖅᐸᓪᓕᐊᖏᓐᓇᕋᑉᑎᒍᑦ.  

 

ᐃᒪᓐᓇᓕ ᐱᓕᕆᓂᐊᓕᖅᑐᒍᑦ, ᐅᖃᖅᑎᑦᓯᔩ, ᐃᒻᒪᖄ ᓄᓇᓕᐅᔪᓂᑦ ᑕᐃᓐᓇ ᐱᓕᕆᔨᒃᓴᖅᑕᖃᙱᑉᐸᑦ 

ᐊᑕᐅᓯᐅᔾᔮᙱᒻᒥᒻᒪᑦ ᐆᑦᑐᖅᑐᖅ ᐃᒐᓛᓕᖅᑐᖅᑕᐅᓂᐊᖅᑐᒥᒃ ᐆᑦᑑᑎᖃᕈᒪ, ᐃᒐᓛᓕᖅᑕᐅᓂᖅ 

ᐅᑦᑯᐊᓕᖅᑐᖅᑕᐅᓂᐊᑦ, ᑕᐃᒪᓐᓇᐃᑦᑐᓕᕆᔨᖃᙱᑉᐸᑦ ᓄᓇᓕᖕᒥ, ᐅᕝᕙᓘᓐᓃᑦ ᓄᓇᓕᖕᓂ, ᐱᓕᕆᐊᖃᓕᖅᑐᒍᑦ 

ᑐᓴᓚᐅᕋᑉᑕ ᑲᑎᒪᔨᐅᖃᑎᑉᑎᒻᓂ ᐅᖃᖅᑐᓂᒃ ᓲᕐᓕᑭᐊᖅ ᑳᓐᑐᕌᒃᑦ−ᑐᒥ ᐃᒡᓗᓕᕆᔨᕐᔪᐊᒃᑯᑦ ᐱᓕᕆᔨᑖᙱᓚᑦ 

ᑕᐃᒃᑯᓄᖓ ᐱᓕᕆᔭᖅᑐᕐᓂᐊᖅᑐᓂᒃ ᐋᖅᑭᒡᓗᒋᑦ ᑖᒃᑯᐊ ᐋᖅᑭᒋᐊᖃᖅᑐᑦ? ᑕᐃᒪᓐᓇᐃᑦᑐᒥᒃ 

ᐱᓕᕆᐊᖃᕐᓂᐊᓕᖅᑐᒍᑦ ᑕᑯᒋᐊᓕᖅᑐᒍᓪᓗ ᖃᓄᖅ ᑕᒪᓐᓇ ᐃᑲᔪᕈᓐᓇᑎᒻᒪᖔᑦ. ᐅᖃᖅᑎᑦᓯᔩ, ᖁᔭᓐᓇᒦᒃ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊ ᑭᖑᓪᓕᖅᐹᕐᓗ, ᒥᔅ ᕿᓕᖅᑎ.  

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑏ. ᐃᓛᒃ, ᖁᔭᓐᓇᒦᒃ ᑖᓐᓇ ᐅᖃᐅᓯᕆᔭᐃᑦ ᑐᓴᕈᒥᓇᖅᑐᖅ ᑕᑯᓇᒃᑕᐅᔪᖅ 

ᓇᓗᓇᖃᑦᑕᙱᑦᑑᒐᓗᐊᖅ ᑭᓯᐊᓂ ᓂᐱᖃᐅᑎᒌᓐᓇᖃᑦᑕᕆᐊᖃᕐᒥᒐᑦᑎᒍᑦ. ᑕᐃᒪᓗ ᒥᓂᔅᑕᐅᓪᓗᑎᑦ 

ᐅᔾᔨᕆᑦᑎᐊᕐᒥᒐᕕᐅᒃ ᑕᒪᓐᓇ 2020 ᐃᓛᒃ, ᑕᒫᓂ ᐊᕐᕌᒍᑦᑎᓐᓂ 2025 ᓄᓇᕗᒻᒥ ᐃᓪᓗᓕᕆᔨᐊᓛᖑᔪᐃᑦ 

ᑲᑎᒪᑎᑕᐅᒋᐊᓛᕐᓂᖏᓐᓂᒃ ᑕᒫᓂ ᐊᕐᕌᒍᒥ, ᐃᓛᒃ ᐅᐱᕐᖔᒥ ᔫᓂᐅᓕᖅᑲᑦ. (ᑐᓵᔨᑎᒎᓕᖅᑐᖅ) ᐊᒻᒪᓗ ᑖᓐᓇ 

ᐱᕐᔪᐊᖑᓂᐊᖅᑐᖅ ᐃᒡᓗᓕᕆᔨᕐᔪᐊᒃᑯᑦ ᐃᒡᓗᓕᕆᔨᒃᑯᓐᓂ ᑐᓴᖅᑎᑕᐅᔪᓐᓇᕐᓂᐊᕐᒪᑕ ᖃᓄᖅ ᑕᒪᒃᑯᐊ 

ᓇᖕᒥᓂᖃᖅᑐᓄᑦ ᑐᕌᖓᔪᓄᑦ ᐊᐅᓚᑕᐅᖃᑦᑕᕐᒪᖔᖏᑦ ᓄᓇᒥᖕᓂᒃ. 

ᑖᓐᓇᖃᐃ ᒥᓂᔅᑕᕆᔭᐅᔪᖅ ᓇᓗᓇᐃᖅᓯᔨᔪᓐᓇᖅᐴᖅ ᑕᐃᒃᑯᐊ ᐃᒡᓗᓕᕆᔨᕐᔪᐊᒃᑯᓐᓂ ᑭᒡᒐᖅᑐᐃᔩᑦ ᕿᑭᖅᑕᕐᔪᐊᕐᒥ 

ᑲᖏᖅᑐᒑᐱᖕᒥᓗ ᐃᓚᐅᖃᑕᐅᔪᓐᓇᓛᖅᐹᑦ ᑕᐃᑲᓂ ᑲᑎᒪᓂᐅᓛᖅᑐᒥᒃ? (ᑐᓵᔨᑎᒎᕈᓐᓃᖅᑐᖅ) ᐊᒻᒪᓗ ᑖᓐᓇ 

ᐊᐱᖅᑯᑎᒋᔭᓐᓂ ᐃᓚᒍᒪᓪᓗᒍ, ᐅᓇ ᑕᐃᓐᓇ ᐸᕐᓇᑕᕗᑦ ᐊᐃᒍᒪᓪᓗᓄᒃ ᑲᖏᖅᑐᒑᐱᒧᓪᓗ ᕿᑭᖅᑕᕐᔪᐊᕐᒧᓪᓗ 

ᐃᓪᓗᓕᕆᔨᒃᑯᖏᓐᓂᒃ ᑕᒪᒃᑯᐊ ᒥᔅᓵᓄᑦ ᑖᓐᓇ ᑲᔪᓯᑎᒍᒥᓇᕐᓂᐊᕐᒪᑦ ᐊᖏᖅᓯᒪᔭᐃᑦ ᒪᓕᑦᑐᒍ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᒡᓗᓕᕆᔨᕐᔪᐊᒃᑯᑦ ᒥᓂᔅᑕᕆᔭᐅᔪᖅ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐄ’, ᑖᑉᑯᐊ ᑕᒡᕙᓂ ᑲᑎᓐᓂᐅᓂᐊᖅᑐᖅ 

ᐃᒡᓗᓕᕆᔨᒃᑯᑦ−ᔨᕐᔪᐊᒃᑯᓐᓄᑦ ᐃᒡᓗᓕᐅᕐᓂᐅᑉ ᒥᒃᓵᓄᑦ ᓄᓇᕗᑦ ᐃᓗᐊᓂ, ᑕᐃᒃᑯᐊ ᓄᓇᓕᖕᓂ ᐃᒡᓗᓕᕆᔨᒃᑯᑦ 

ᑕᒪᑐᒪᑉ ᒥᒃᓵᓄᑦ ᖃᐅᔨᒃᑲᖅᑕᐅᓯᒪᔪᐃᓐᓇᐅᓂᐊᖅᑐᑦ. ᐊᒻᒪ ᑕᐃᑯᖓ ᑲᖏᖅᖢᒑᐱᖕᒨᙵᐅᓂᕐᒥᒡᓕ 

ᐸᕐᓇᖕᓂᖃᖅᑐᖓ ᐄᐳᕈᓪ, ᐊᐃᑦᑖ ᒫᑦᓯ 12-ᖑᓕᖅᐸᑦ ᑲᖏᖅᖢᒑᐱᖕᒨᙵᐅᓚᐅᕐᓗᓄᒃ ᐱᓕᕆᔨᒃᑲᓗ, ᐊᒻᒪ ᒫᑦᓯ 

13−ᖑᓕᖅᐸᑦ ᕿᑭᖅᑕᕐᔪᐊᕐᒧᑦ ᑲᑎᖃᑎᒋᓂᐊᕋᑉᑎᒍᑦ ᑖᒃᑯᐊ ᐅᖃᐅᓯᕆᔭᑎᑦ ᐊᒻᒪ ᑭᑐᒥᐊᑦ ᑲᑎᒪᖃᑎᖃᕈᒪᔪᑦ 

ᐅᕙᑉᑎᒻᓂ. ᑕᒪᓐᓇ ᑕᑯᔭᕆᐊᒃᓴᖅ ᖁᕕᐊᒋᕙᕋ. ᑲᑎᒫᓂᒍᒫᕐᓂᖅᐳᓪᓘᓐᓃᑦ ᐊᑯᓂᒋᒐᑉᑯ ᑕᐃᑯᖓ 

ᑕᑯᔭᖅᑐᕈᒪᑉᓗᖓ ᓄᓇᓕᓐᓄᑦ ᖃᐃᖁᔨᓚᐅᕐᓃᑦ ᒪᓕᖦᖢᒍ. ᖁᔭᓐᓇᒦᒃ, ᐅᖃᖅᑎᑦᓯᔩ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᓇᑦᓯᓕᖕᒧᑦ, ᒥᔅᑕ ᖂᑭᐊᖅ. 

 

ᐊᐱᖅᑯᑦ 1086 – 6(2): ᐊᑦᑕᓇᖅᑐᒦᑎᑦᑕᐃᓕᓂᕐᒧᑦ ᐱᔨᑦᑎᕋᐅᑏᑦ ᐋᓐᓂᐊᕕᖕᓂ (ᖂᑭᐊᖅ)  

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓇ ᐊᐱᖅᑯᑎᒋᔪᒪᔭᕋ ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᒥᓂᔅᑕᖓᖕᓄᑦ. 

ᐅᖃᖅᑏ, ᒪᓕᒐᓕᐅᖅᑏᑦ ᐅᖃᐅᓯᖏᑦᑎᒍᑦ ᐅᖃᐅᓯᖃᖅᑲᐅᒐᒪ ᑕᐃᒃᑯᐊ ᐅᐊᑦᓯᔩᑦ, ᐋᓐᓂᐊᕕᖕᒥ 

ᐅᐊᑦᓯᔨᐅᖃᑦᑕᖅᑐᑦ ᐋᓐᓂᐊᕐᕕᓕᐊᖅᑐᓪᓗ ᐱᔨᑦᑎᖅᑕᐅᔪᒪᔪᑦ ᑕᒪᒃᑯᐊ ᐅᖃᓪᓚᖃᑎᒌᒍᓐᓇᐃᓪᓕᐅᖅᑲᖃᑦᑕᕐᒪᑕ 

ᐅᖃᖃᑎᒌ−ᐅᖃᐅᓯᖃᖃᑎᒌᖕᓂᕐᒧᑦ. ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐹ ᖃᓄᐃᑦᑐᓂᒃ ᐅᖃᐅᓯᕐᓂᒃ 

ᐅᖃᕈᓐᓇᕆᐊᖃᕐᒪᖔᖏᑦ ᑕᐃᒃᑯᐊ ᐅᐊᑦᓯᔨᐅᖃᑦᑕᖅᑐᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᐊᒻᒪᓗ ᖁᔭᓕᓪᓗᒍ ᑖᓐᓇ ᐊᐱᖅᑯᑎᒋᖕᒪᒍ. 

ᑕᐃᒃᑯᐊ ᐅᐊᑦᓯᔩᑦ ᐊᑐᖃᑦᑕᖅᑕᕗᑦ ᓄᓇᓕᖕᓂ ᐊᔾᔨᒌᙱᑦᑑᖕᒪᑕ. ᐃᓚᖏᓂᒃᑯᐊ ᑳᑐᓐᕌᒃᑦ−ᑕᐅᓯᒪᔪᑦ 

ᐱᔨᑦᑎᖅᑎᐅᓪᓗᑎᑦ. ᔅᑳᓚᑦ ᐅᐊᑦᑎᔨᒃᑯᑦ ᐊᒻᒪᓗ ᐃᓚᖏᑦ ᐃᖅᑲᓇᐃᔭᖅᑎᕗᑦ ᓄᓇᕗᑦ ᒐᕙᒪᒃᑯᓐᓄᑦ 

ᐃᖅᑲᓇᐃᔭᖅᑎᐅᔪᑦ. 

 

ᐊᒻᒪᓗ ᐊᔾᔨᒌᙱᑦᑑᖃᑦᑕᖅᖢᑎᒃ ᑕᐃᒃᑯᐊ ᐃᖅᑲᓇᐃᔭᖅᑎᖏᑦ. ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᓯᕗᓪᓕᐅᔾᔨᓯᒪᔪᑦ 

ᐃᓄᒃᑎᑑᕈᓐᓇᕆᐊᖃᕐᓂᕐᒥᒃ. ᑕᐃᒪᐃᑦᑐᐃᓐᓇᕐᒥᔪᑦ ᑕᐃᒃᑯᐊ ᐅᐊᑦᓯᔩᑦ ᐃᖅᑲᓇᐃᔭᖅᑎᒋᔭᐅᖃᑦᑕᖅᑐᑦ. ᑕᐃᒃᑯᐊ 

ᐅᐊᑦᓯᔩᑦ, ᑕᐃᒃᑯᐊ ᐃᖅᑲᓇᐃᔭᖅᑎᒋᔭᐅᒻᒪᑕ ᐋᓐᓂᐊᕕᓐᓂ ᑳᓐᑐᕌᒃᑦ−ᑕᐅᓯᒪᓪᓗᑎᒡᓗ ᐃᓚᖏᑦ. ᐊᒻᒪ ᒪᑯᓂᖓ 

ᐋᓐᓂᖅᓯᑐᐃᓐᓇᕆᐊᖃᖅᑐᓂᒃ ᑲᒪᔨᐅᓪᓗᑎᑦ. ᐊᒻᒪᓗ ᐱᓕᒻᒪᒃᓴᖅᑕᐅᓯᒪᓪᓗᑎᑦ ᑕᒪᒃᑯᓂᖓ 

ᑲᒪᔪᓐᓇᖃᑦᑕᕐᓂᐊᕐᒪᑕ ᐃᓚᖏᖕᓂ ᐋᓐᓂᐊᕕᖕᓂ. 

 

ᐊᔾᔨᒌᙱᑦᑑᒻᒪᑕᐃᒃᑯᐊ ᐃᓕᓐᓂᐊᕈᑎᒃᓴᖏᑦ ᐋᖅᑭᒃᓱᖅᑕᐅᓯᒪᖃᑦᑕᖅᑐᑦ ᐊᑐᖅᑕᐅᔪᒃᓴᓪᓗ ᐅᐊᑦᓯᔨᓄᑦ, 

ᐃᓄᒃᑎᑑᕈᓐᓇᙱᑦᑐᑦ ᐃᓄᒃᑎᑑᕆᐅᖅᓴᕈᓐᓇᖅᑕᐅᔪᓐᓇᖅᑐᑦ ᑭᓯᐊᓂ ᐃᓄᒃᑑᕈᓐᓇᖅᑐᑦ ᐃᓄᐃᓪᓗ ᑕᒪᒃᑯᓂᖓ 

ᐃᓕᓐᓂᐊᕆᐊᑐᙱᑦᑐᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ ᐊᐱᖅᑯᑎᖕᓄᑦ, ᒥᔅᑕ ᖂᑭᐊ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᖅᖢᒋᑦ ᑖᒃᑯᐊ ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᒫᓐᓇ 

ᑳᓐᑐᕌᒃᑦ−ᓯᓯᒪᖃᑦᑕᕐᒪᑕ ᐅᐊᑦᓯᔨᓂᒃ ᓄᓇᕗᓕᒫᑦ ᓄᓇᓕᖁᑎᖏᓐᓂᒃ ᐱᖓᓱᑦ ᐱᙱᖦᖢᒋᑦ. ᐊᒻᒪᓗ ᐅᐊᑦᓯᔩᑦ 

ᒥᒃᓵᓄᑦ ᑐᑭᓯᒃᑲᓐᓂᕈᒪᔪᖓ ᓲᕐᓗᒃ 9 ᓄᓇᓖᑦ ᓄᓇᖅᑲᑎᒥᖕᓂᒃ ᐃᖅᑲᓇᐃᔭᖅᑎᖃᕐᒪᑕ, ᐊᒻᒪᓗ 28 ᐅᐊᑦᓯᔩᑦ 

ᐃᓕᓐᓂᐊᕌᓂᒃᓯᒪᓪᓗᑎᒃ ᐃᓕᓐᓂᐊᕆᐊᖃᖅᑕᒥᖕᓂᒃ. 

 

ᐅᖃᖅᑏ, ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᓄᖅ ᐊᓪᓗᕆᐊᕈᑎᒃᓴᓂᒃ ᐱᑕᖃᕐᒪᖔᑦ 

ᐃᓕᓐᓂᐊᖅᑎᑕᐅᔪᓐᓇᕐᓂᐊᕐᒪᑕ ᑕᐃᒃᑯᐊ ᐅᐊᑦᓯᔩᑦ ᐃᓄᐃᑦ ᐱᖅᑯᓯᖏᓐᓂᒃ, ᐅᖃᐅᓯᖏᓐᓂᒡᓗ 

ᑳᓐᑐᕌᒃᑦ−ᑕᐅᓯᒪᑉᐸᑕ ᐊᒻᒪᓗ ᓄᓇᕗᑦ ᓯᓚᑖᓃᙶᖅᐸᑕ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᖁᔭᓐᓇᒦᓪᓗ ᒪᓕᒐᓕᐅᖅᑎ. ᐃᒻᒪᖄ ᑕᐃᓐᓇ 

ᓯᕗᓪᓕᖅᐹᖅ ᐅᖃᐅᓯᕆᖅᑲᐅᔭᕋ ᐅᑎᕐᕕᒋᓗᒍ, ᑕᐃᒃᑯᐊ ᐃᓕᓐᓂᐊᕈᑎᒃᓴᐃᑦ ᐊᑐᖅᑕᐅᖃᑦᑕᖅᑐᑦ ᐅᐊᑦᓯᔨᓄᑦ 

ᑳᓐᑐᕌᒃᑦ−ᑕᐅᓯᒪᓗᒋᑦ ᐃᓄᐃᑦ ᐱᖅᑯᓯᖏᖕᓂᒃ ᐃᓕᓐᓂᐊᕐᓂᖅ ᐃᓄᐃᑦ ᐅᖃᐅᓯᖓᖕᓂᒃ ᐃᓕᓐᓂᐊᕈᑎᒃᓴᓂᒃ 

ᐊᑐᐃᓐᓇᕈᐃᕕᐅᖃᑦᑕᖅᖢᑎᒃ. ᐊᒻᒪᓗ ᐅᓗᕆᐊᓇᖅᑐᖃᙱᑦᑎᓪᓗᒍ ᖃᓄᖅ ᐸᖅᑭᔨᐅ−ᑲᒪᔨᐅᖕᒪᖔᑦ.  

 

ᐊᒻᒪᓗ ᐅᖃᖅᑏ ᖁᕕᐊᓱᒃᑐᖓ ᑕᒪᓐᓇ ᐱᕙᓪᓕᐊᑎᐊᖅᑐᑦ ᓄᓇᕗᒻᒥ ᑕᐃᒃᑯᐊ ᓄᓇᓕᓐᓃᙶᖅᑐᑦ 

ᐅᓄᖅᓯᕙᓪᓕᐊᖁᓪᓗᒋᑦ. ᐅᐊᑦᓯᔩᓪᓗ ᑖᓐᓇ ᖁᕕᐊᒋᓪᓚᕆᑦᑕᕗᑦ ᑕᐃᒪᓐᓇ ᐃᖅᑲᓇᐃᔭᖅᓯᓐᓈᑦ ᐃᓕᓐᓂᐊᓯᓐᓈᑦ 

ᐱᓕᒻᒪᒃᓴᐃᓂᖅ ᐊᑐᖅᖢᒍ ᐅᓄᖅᓯᕙᓪᓕᐊᑐᐃᓐᓇᖅᐳᑦ ᐃᓄᐃᑦ ᐃᖅᑲᓇᐃᔭᖅᑎᒋᔭᐅᔪᑦ ᐋᓐᓂᐊᕕᖕᓂ.  

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊ ᑭᖑᓪᓕᖅᐹᕐᓗ, ᒥᔅᑕ ᖂᑭᐊᖅ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑐᓴᐅᒪᖃᑎᒌᑦᑎᐊᕈᓐᓃᖃᑦᑕᕐᓂᖏᑦ ᐅᐊᑦᓯᔩᑦ ᐊᒻᒪᓗ 

ᐋᓐᓂᐊᕐᕕᓕᐊᖅᐸᑦᑐᑦ ᐊᑕᐅᓯᐊᕐᓇᒍ ᑐᓴᖅᓯᒪᓕᕋᒃᑯ ᓂᕈᐊᖅᑕᐅᕕᓐᓂ. ᐊᒻᒪᓗ ᑕᒪᓐᓇ ᐊᑲᐅᙱᓕᐅᕈᑎᒋᔭᐅᔪᖅ 

ᑭᙴᒪᓂᖃᕋᓗᐊᖅᑎᓪᓗᑕ. 

 

ᑖᔅᓱᒪᑉ ᒥᓂᔅᑕᐅᑉ ᑐᓴᒐᒃᓴᐃᑦ ᓴᖅᑭᓚᐅᖅᑕᖏᑦ ᒪᓕᖦᖢᒋᑦ ᐃᖅᑲᓇᐃᔭᖅᑎᓂᒃ ᑳᓐᑐᕌᒃᑦ−ᓯᓯᒪᙱᑦᑐᑦ ᑰᒑᕐᔪᖕᒥ 

ᑕᓗᕐᔪᐊᕐᒥᓗ. ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐹ ᐅᐊᑦᓯᔨᑖᕐᓗᑎᒃ ᐃᓄᒃᑎᑑᕈᓐᓇᖅᑐᓂᒃ ᐊᒻᒪᓗ ᐃᓄᐃᑦ 

ᐱᖅᑯᓯᖏᖕᓂᒃ ᖃᐅᔨᒪᔪᓂᒃ ᐃᖅᑲᓇᐃᔭᖅᑎᑖᖃᑦᑕᖅᐸᑕ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᐅᖃᖅᑏ, ᐃᓛᒃ, ᐃᓱᒫᓗᒃᐸᑦ ᑖᓐᓇ 

ᒪᓕᒐᓕᐅᖅᑎ ᐃᓱᒫᓗᖃᑕᐅᕗᖓ. ᐄ’, ᐃᓱᒫᓗᖦᖢᖓᓗ ᑕᐃᔭᐅᖕᒪᑦ ᒪᑯᐊ ᐃᓅᓕᓴᖅᑕᐅᔭᕆᐊᓖᑦ ᐃᓚᖏᑦ 

ᑲᒪᒋᔭᐅᔭᕆᐊᖃᕋᓗᐊᖅᑎᓪᓗᒋᑦ ᑲᒪᒋᔭᐅᖃᑦᑕᑎᒻᒪᑕ. ᑭᓯᐊᓂ, ᑐᙵᓱᑦᑎᐊᑎᑦᑎᑦᑎᐊᕈᒪᔪᒍᑦ ᒪᑯᐊ 

ᒪᒥᐊᓇᖅᑑᒐᓗᐊᖅ ᐅᓄᖅᓯᕙᓪᓕᐊᑐᐃᓐᓇᕐᒪᑕ ᑕᒪᒃᑯᐊ ᐅᓗᕆᐊᖅᓵᕆᖃᑦᑕᖅᑐᑦ ᐋᓐᓂᐊᕖᑦ ᐃᓗᐊᓂ. 

ᑕᐃᒪᐃᑦᑑᓂᖓᓄᒡᓗ ᐅᐊᑦᓯᔨᖃᖅᐳᒍᑦ. 

 

ᕿᓂᖅᑐᒍᑦ ᐃᖅᑲᓇᐃᔭᖅᑎᓂᒃ ᑕᐃᑲᓂ ᓄᓇᖃᖅᑐᓂᒃ ᐊᒻᒪᓗ ᑕᐃᒪᐃᖏᓐᓇᕐᓂᐊᖅᖢᑕ. ᐃᓐᓄᐃᕙᓪᓕᐊᔪᒪᒐᑦᑕ 

ᑕᐃᑲᓂ ᓄᓇᖃᖅᑐᓂᒃ ᐃᓐᓄᒃᑕᐅᓗᑎᑦ. ᐃᓐᓄᐃᕙᓪᓕᐊᓂᖅ ᐅᐊᑦᓯᔨᐅᓂᕐᓗ ᐊᑦᑕᓇᙱᑦᑑᑉᐸᑦ ᑕᐃᒃᑯᐊ ᒫᓂ 

ᐃᖅᑲᓇᐃᔭᖅᑎᒋᔭᕗᑦ ᐱᓯᒪᐃᓐᓇᕋᔭᖅᑕᕗᑦ. ᐊᑦᑕᓇᖅᑑᑉᐸᑕ ᑕᐃᒪᓕ ᐃᒡᓗᖔᖓᓅᓕᕋᔭᖅᐳᖅ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᖁᕐᓗᖅᑑᕐᒧᑦ ᒪᓕᒐᓕᐅᖅᑎ, ᒥᔅᑕ ᐊᓇᕕᓗᒃ. 

 

ᐊᐱᖅᑯᑦ 1087 – 6(2): ᑐᒃᑐᓕᕆᓂᖅ ᕿᑎᕐᒥᐅᓂ (ᐊᓇᕕᓗᒃ) 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᖁᕐᓗᖅᑑᕐᒧᑦ ᒪᓕᒐᓕᐅᖅᑎ, ᒥᔅᑕ ᐊᓇᕕᓗᒃ. 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒃᑯᑦ. ᐊᐱᖅᑯᑎᒐ ᐊᕙᑎᓕᕆᓂᕐᒧᑦ ᑐᒃᑐᓕᕆᓂᖅ ᐱᔾᔪᑎᒋᓗᒍ 

ᕿᑎᕐᒥᐅᓂ. ᐅᖃᖅᑏ, ᐄᐳᕈᓪ 2024-ᒥ ᒥᓂᔅᑕᐅᑉ ᐱᓕᕆᕝᕕᖓ ᐅᖃᐅᓯᖃᔪᒻᒪᑕ ᑐᓴᕋᑦᓴᖃᖅᖢᑎᑦ 

ᒪᑐᔭᐅᓂᖓᓂᒃ ᑕᓪᐸᓐ ᔫᓂᐊᓐ ᑐᒃᑐᖁᑎᖏᑦ ᑐᒃᑐᑕᐅᒍᓐᓇᕐᓂᖏᑕ ᖁᕐᓗᖅᑑᕐᒥ. ᐅᖃᖅᖢᑎᑦ ᑖᒃᑯᐊ 

ᑐᒃᑐᒐᑦᓴᐅᑎᑕᐅᓯᒪᔪᑦ 105 ᐅᖃᖅᓱᒋᑦ ᑖᒃᑯᐊ ᐃᑲᔪᖅᑕᐅᖁᑉᓗᒋᑦ ᐅᑎᖅᐸᓪᓕᐊᓂᑦᓴᖏᑕ ᑕᓪᐸᓐ ᔫᓂᐊᓐ 

ᑐᒃᑐᖁᑎᖏᑦ ᐊᒻᒪᓗ ᑲᑐᑕᐅᓂᒋᔭᖓᑦ ᐊᐅᓚᑕᐅᓂᖏᓐᓄᑦ ᑐᒃᑐᐃᑦ ᐊᒥᓱᕈᖅᐸᓪᓕᐊᑲᓐᓂᖁᓪᓗᒋᑦ ᓯᕗᓂᑦᓴᕗᑦ 

ᐱᑉᓗᒋᑦ. 

 

ᐅᑭᐊᒃᓵᖅ ᐅᖃᐅᓯᕆᔭᒃᑲ ᒥᓂᔅᑕᐅᔪᖅ ᓯᕗᓂᐊᓂ ᒥᓂᔅᑕᐅᓚᐅᖅᑐᖅ ᐅᖃᔪᒻᒪᑦ ᕿᒥᕐᕈᓂᐊᕐᒪᑕᒡᒎᖅ 

ᓈᓴᐃᓂᐅᕋᑖᓚᐅᖅᑐᒥᒃ ᑐᒃᑐᓂᒃ. ᑭᖑᓪᓕᖅᐹᒥᓗ ᐅᓂᒃᑳᓕᐅᖅᑕᐅᓛᕐᓗᑎᑦ ᑲᑐᔾᔨᖃᑎᒌᓄᑦ ᑐᓂᔭᐅᓗᓂ. 

 

ᒥᓂᔅᑕᐅᔪᖅ ᐅᖃᕈᓐᓇᖅᐹ ᓈᓴᐃᓂᐅᓚᐅᖅᑐᒧᑦ ᓴᖅᑭᑕᐅᓯᒪᔪᑦ ᐊᒻᒪᓗ ᐊᔾᔨᖓᓂᒃ ᐃᒡᓗᒨᖅᓯᓛᕐᓂᐊᕐᓗᓂ 

ᒪᓕᒐᓕᐅᕐᕕᒻᒧᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᕙᑎᓕᕆᓂᕐᒧᑦ ᒥᓂᔅᑕ, ᒥᓂᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋ ᐊᐱᕆᒻᒪᑦ. 

ᑐᒃᑐᒐᑦᓴᐅᔪᓐᓇᖅᑐᑦ ᑖᓪᐸᓐ ᔫᓂᐊᓐ ᑐᒃᑐᖁᑎᖏᓐᓂᒃ 105 ᒪᓕᑦᑐᖅ 2020-ᒥ ᓈᓴᐃᓂᐅᓚᐅᖅᓯᒪᔪᒥᒃ 

ᑕᐃᑉᓱᒪᓂ ᐃᓄᐃᑦ ᖃᐅᔨᒪᔭᑐᖃᖏᓪᓗ ᑐᙵᕕᒋᔭᐅᓯᓐᓇᖅᓱᑎᒃ. ᐅᖃᖅᑏ, ᑖᑉᑯᐊ ᓈᓴᐃᓂᐅᓯᒪᔪᑦ ᖃᖓᑕᓲᒃᑯᑦ 

ᐊᒃᑑᕝᕙ, ᓄᕖᕝᕙ 2023-ᒥ ᓴᖅᑭᑕᐅᓚᐅᖅᑐᑦ ᐊᒥᓲᑎᒋᓂᖏᑦ 5,000-ᒥᓕᕐᒪᑕ 229−ᖑᓕᕐᒪᑕᒎᑦ ᑐᒃᑐᑦ. ᐊᒻᒪᓗ 

ᐊᔾᔨᐅᙱᖦᖢᓂ 2020-ᒥ ᓈᓴᐃᓂᐅᓚᐅᖅᑐᓯᒪᔪᒥᒃ, 2008-ᒥᓪᓗ. ᑖᒃᑯᐊ ᐅᓂᒃᑳᑦ ᑐᓂᔭᐅᓯᒪᓕᖅᐳᑦ 

ᑲᑐᔾᔨᖃᑎᒌᑦᑐᓄᑦ ᑎᒥᐅᔪᓄᑦ 2024-ᒥ. 

 

ᐊᒻᒪᓗ ᒪᒃᑯᐊ ᐱᓪᓗᒋᑦ ᐱᓕᕆᖃᑎᒃᑲ ᐅᖃᖃᑎᒋᓂᐊᖅᐸᒃᑲ ᖃᓄᐃᑦᑐᓐᓇᕐᓂᖏᓐᓄᑦ ᑕᒪᑐᒧᖓ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐃᓚᒋᐊᕈᑎᖕᓄᑦ. ᒥᔅᑕ ᐊᓇᕕᓗᒃ. 

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋ ᑭᐅᒻᒪᑦ. ᒪᐃ 2024-ᒥ ᓄᓇᕗᒻᒥ 

ᐆᒪᔪᓕᕆᔨᕐᔪᐊᒃᑯᑦ ᐃᓱᒪᓕᐅᔪᒻᒪᑕ ᑖᒃᑯᐊ ᖁᕐᓗᖅᑑᕐᒥ ᐆᒪᔪᕐᓂᐊᖅᑎᒃᑯᑦ ᑲᑐᔾᔨᖃᑎᒌᖏᓐᓄᑦ, ᑖᒃᑯᐊ 

ᑐᑦᑐᑦᑕᐅᔪᓐᓇᖅᑐᑦ ᕗᓘᓄᔅ−ᐄᔅᑦ ᑐᒃᑐᖁᑎᖏᓐᓂᒃ 170, 450-ᐅᓕᕐᓗᑎᒃ. ᐊᒻᒪᓗ ᑖᒃᑯᐊ ᐲᖅᑕᐅᓗᑎᒃ 

ᑰᑕᖃᙱᕈᑎᐅᔪᑦ ᐊᕐᓇᓪᓗᐃᑦ ᐱᔭᐅᕙᑦᑐᑦ ᐊᔾᔨᒋᓗᓂᒋᑦ ᓇᑉᐸᓪᓗᐊᖏᑦ 50% ᑐᑦᑐᑕᐅᔪᓐᓇᖅᑐᑦ. ᒪᐃ 28, 

2024-ᒥ ᒥᓂᔅᑕ, ᒥᓂᔅᑕᐅᓚᐅᖅᑐᖅ ᐊᖏᕈᑎᖃᔪᕗᖅ ᐆᒪᔪᓕᕆᔨᕐᔪᐊᒃᑯᑦ ᐃᓱᒪᓕᐅᕈᑎᖏᓐᓂᒃ ᐊᖏᕈᑎᖓᓂᒃ 

ᑐᑦᓯᕋᐅᑎᐅᔪᒧᑦ. 

 

ᒥᓂᔅᑕᐅᔪᖅ ᑐᓴᖅᑎᑦᑎᔪᓐᓇᖅᐹ ᐅᓪᓗᒥ ᐱᓕᕆᐊᕆᔭᖏᓐᓂᒃ ᓲᕐᓗᒃ ᖁᕐᓗᖅᑐᒥ ᐆᒪᔪᕐᓂᐊᖅᑎᒃᑯᑦ, 

ᐊᖑᓇᓱᑦᑐᓕᕆᔨᖏᓐᓂᒃ ᑕᒪᒃᑯᐊ ᑐᒃᑐᓕᕆᓂᐅᔪᐃᑦ ᑲᒪᒋᔭᐅᓂᖏᓐᓂᒃ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐊᕙᑎᓕᕆᓂᕐᒧᑦ, ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐱᓕᕆᕝᕕᕗᑦ ᐊᕙᑎᓕᕆᔨᒃᑯᓐᓂ 

ᐱᓇᓱᖃᑎᖃᑦᑎᐊᖅᐸᑦᑐᑦ ᑲᑐᔾᔨᖃᑎᒋᔭᖏᓐᓂᒃ ᑖᒃᑯᐊ ᐊᖑᓇᓱᑦᑐᓕᕆᔩᑦ ᐊᑐᓂᒃ ᐃᓚᒋᓪᓗᒋᑦ, ᐊᓯᖏᓪᓗ 

ᐊᑦᑐᐊᖃᑕᐅᔪᑦ. 

 

ᓲᕐᓗᒃ ᓄᓇᑦᓯᐊᖅ ᒐᕙᒪᒃᑯᖏᑦ ᖃᐅᔨᓴᕐᓂᕐᒥᒃ ᑕᒪᒃᑯᐊ ᖃᓕᕆᐅᑎᕙᑦᑐᑦ ᑭᒡᓕᖏᒃ, ᐊᒻᒪ 

ᐅᖃᖃᑎᖃᐃᓐᓇᑦᑎᐊᖅᐸᑦᑐᒍᑦ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᖏᓐᓂᒃ, ᐊᒻᒪᓗ ᑐᑭᒧᐊᑎᑕᐅᑦᓴᐃᓐᓇᕐᓂᖅᐳᒍᑦ 

ᐅᖃᖃᑎᒌᑉᐸᓐᓂᒃᑯᑦ ᐃᓯᒪᓕᐅᑦᑕᕌᖓᑕ ᑐᒃᑐᓕᕆᓂᐅᔪᓂᒃ ᓯᕗᓂᔅᓴᑎᓐᓂᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹ ᑭᖑᓪᓕᖅᐹᒧᓪᓗ. ᒥᔅᑕ ᐊᓇᕕᓗᒃ. 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋ ᒥᓂᔅᑕ. ᐱᓇᓱᐊᕈᓯᐅᓚᐅᖅᑐᒥᒃ ᒪᓕᒐᓕᐅᕐᕕᒻᒥ 

ᐅᖃᐅᓯᖃᓚᐅᕋᒪ ᐃᓱᒫᓘᑕᐅᓯᒪᓕᖅᑐᓂᒃ ᖁᓪᓗᖅᑐᕐᒥᐅᑦ ᐆᒪᔪᓕᕆᔨᒃᑯᑦ ᑲᑐᔾᔨᖃᑎᒌᖏᓐᓄᑦ, ᑕᒪᒃᑯᐊ ᐃᒻᒪᖃ 

ᐊᑦᑐᐃᓂᖃᑐᐃᓐᓇᕆᐊᖃᖏᑦ ᒍᕋᐃᔅ ᕙᐃ-ᒥ ᐊᑐᕆᐊᓂᐅᓕᐅᕋᔭᖅᑐᖅ ᑐᒃᑐᐃᑦ ᐱᓪᓗᒋᑦ. 

 

ᐊᕙᑎᓕᕆᔨᒃᑯᑦ ᒥᓂᔅᑕᖓ ᐅᖃᕈᓐᓇᖅᐸ ᖃᓄᐃᓕᐅᕐᓂᐊᕐᒪᖔᑕ ᓄᓇᕗᒻᒥᐊᕙᑎᓕᕆᔨᒃᑯᓐᓄᑦ 

ᐃᓱᒪᖅᓴᖅᓯᐅᐸᓪᓕᐊᑎᓪᓗᒋᑦ, ᒍᕋᐃᔅ ᕙᐃ ᑐᓚᑦᑕᕐᕕᔅᓴᒧᑦ ᐊᖅᑯᓯᐅᕐᓂᐊᖅᑎᓪᓗᒋ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᕙᑎᓕᕆᓂᕐᒧᑦ ᒥᓂᔅᑕ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᓇᑉᐸᕋ ᒪᓕᒐᓕᐅᖅᑎᐅᖃᑎᒐ ᖁᓪᓗᖅᑐᕐᒥ 

ᐱᓇᓱᖃᑎᖃᔅᓴᐃᓐᓇᖁᓪᓗᒋᑦ ᕿᑎᕐᒥᐅᑦ ᐆᒪᔪᓕᕆᔨᕐᔪᐊᒃᑯᖏᓐᓂᒃ, ᐃᓱᒫᓘᑎᒥᓂᒃ ᓴᖅᑮᖃᑦᑕᓪᓗᒋᑦ 

ᑕᐃᒃᑯᓄᖓ ᑖᓐᓇ ᐱᓪᓗᒍ. ᐅᖃᖅᑏ, ᒍᕋᐃᔅ ᕙᐃ, ᑐᓚᑦᑕᕐᕕᑦᓴᒧᑦ ᐊᕙᑎᓕᕆᓂᕐᒧᑦ ᖃᐅᔨᓴᕐᓂᐅᔪᑦ, 

ᐊᕙᑎᓕᕆᔨᒃᑰᔪᑎᒍᑦ ᐃᓚᐅᕝᕕᓪᓗᐊᕐᓂᐊᕐᒥᒐᑦᑕ ᓄᓇᕗᑦ ᐊᕙᑎᖓᑦ, ᓂᕐᔪᑏᓪᓗ, ᐃᓱᒪᒋᔭᐅᑦᓯᐊᖁᑉᓗᒋᑦ 

ᖃᓄᓗᑦᑖᑦᓯᐊᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅ ᓄᑕᕋᖅ 

 

ᐊᐱᖅᑯᑦ 1088 – 6(2): ᖃᖓᑕᓲᒃᑯᕕᖕᓄᑦ ᒪᑭᒪᔾᔪᑏᑦ (ᓄᑕᕋᖅ)  

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᐱᖅᓱᕈᒪᔭᕋ ᒥᓂᔅᑕ ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓐᓄᑦ, 

ᓴᓂᓕᕋ. (ᑐᓵᔨᑎᒎᓕᖅᑐᖅ): ᒥᓂᔅᑕ ᐃᖅᑲᐅᒪᔪᒃᓴᐅᕗᖅ ᐃᓱᒫᓘᑎᖃᔪᒐᒪ ᐊᕐᕌᓂ ᐅᑭᐅᖅ ᐃᔅᓯᕙᓂᖃᖅᑎᓪᓗᒍ 

ᓴᓇᒋᔭᐅᒋᖃᓪᓚᕆᓐᓂᖓ ᓴᐃᒎᕆᔭᖓ ᒥᑦᑕᕐᕕᖓᑕ ᒥᑦᑎᒪᑕᓕᒻᒥᐅᑦ. 

 

ᑕᐃᔅᓱᒪᓂ ᑕᒪᓐᓇ ᓴᐃᒎᖅ ᒥᑦᑕᕐᕕᒻᒥ ᐱᐅᑦᓯᐊᔪᙱᓐᓂᖓᓂᒃ ᖃᓄᐃᒍᑕᐅᓕᖅᓱᓂ ᓲᕐᓗᒃ ᓂᕐᔪᑎᓄᑦ, ᐃᓄᓐᓄᑦ, 

ᓄᓇᒃᑰᕈᑎᓄᑦ, ᐊᑦᑕᕐᓇᕈᑕᐅᓕᖅᓱᓂ ᓇᒻᒥᓄᑦ ᐊᓯᒥᓄᓪᓗ ᐃᑳᑦᑕᕌᖓᑕ ᒥᑦᑕᕐᕕᖕᒥᒃ. 

ᐊᑦᑕᓇᙱᑦᑑᓂᖃᐅᓕᖅᓱᓂᓪᓗ, ᒥᓂᔅᑕᐅᔪᖅ ᐅᖃᕈᓐᓇᖅᐸ ᓴᓇᔭᐅᒋᐊᖅᓯᒪᒻᒪᖔᑕ ᓴᐃᒎᑦ, 

ᐱᐊᓂᑦᑕᐅᓯᒪᓕᕐᓗᓂᓗ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᑦ ᒥᓂᔅᑕ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈ: ᖁᔭᓐᓇᒦᒃ, ᐅᖃᖅᑏ. ᓴᓂᓪᓕᕋ ᐊᐱᕆᔪᐊᐃᓐᓅᒻᒪᑦ ᖁᔭᓐᓇᒦᖅᐸᕋ. ᑖᓐᓇ 

ᖃᓄᖅ ᑮᓇᐅᔭᖃᖅᑎᑕᐅᓕᕐᒪᒃᑭᐊᖅ, ᒫᓐᓇᑲᐅᑎᒋ ᑭᐅᔪᓐᓇᕐᓇᒍ, ᑖᒃᑯᐊ ᐃᓗᓕᑯᓗᖏᑦ ᕿᒥᕐᕈᓇᑦᑎᐊᕐᓗᒋᑦ 

ᐅᓂᒃᑳᕐᕕᒋᔪᓐᓇᑦᑎᐊᕐᓂᐊᖅᑕᕋ ᖃᐅᔨᑐᐊᕈᒃᑯ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎᖕᓄᑦ, ᒥᔅ ᓄᑕᕋᖅ. 

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ ᒥᓂᔅᑕ, ᐅᑕᖅᑭᑦᑎᐊᕐᓂᐊᖅᐸᒃᑲ ᑕᐃᒃᑯᐊ. (ᑐᓵᔨᑎᒎᓕᖅᑐᖅ) 

ᒥᓂᔅᑕ ᐃᖅᑲᐅᒪᔪᔅᓴᐅᒋᕗᖅ ᐅᑭᐅᖅ ᐊᕙᑎᓄᑦ ᑮᓇᐅᔭᖃᖅᑎᑦᓯᓂᖓ ᒥᑦᑕᕐᕕᓂᑦ ᐅᖃᖅᓱᒋᑦ 

ᑲᔪᓯᒍᓐᓇᖅᑎᒋᓂᖓ ᐊᑭᖓᓗ ᓱᖅᑯᐃᖅᑕᐅᒐᓱᓐᓂᖓ ᓄᑖᒥᒃ ᖁᑦᓯᑦᑐᒥ ᒥᑦᑕᕐᕕᖃᕋᔭᓕᕐᓗᓂ ᒥᑦᑎᒪᑕᓕᒻᒥ 

ᑭᒃᑯᑐᐃᓐᓇᕐᓄᑦ, ᐊᒻᒪᓗ ᐅᓇᓕᑦᓴᔭᓄᑦ. ᐅᓂᒃᑳᑦ ᓇᓗᓇᐃᖅᓯᒪᒋᕗᑦ ᒥᑦᑎᒪᑕᓕᒃ ᐅᖃᖅᓱᒋᑦ ᑕᒪᓐᓇ ᒥᑦᑕᕐᕕᐅᑉ 

ᐱᒻᒪᕆᐅᓂᖓᓂᒃ ᑕᓪᓗᕈᑎᐅᑉ ᐊᖅᑯᑎᖓᓄᑦ. 

 

ᐅᖃᖅᑏ, ᓄᓇᕐᔪᐊᕗᑦ ᐊᓯᔾᔨᖅᓯᒪᓪᓚᕆᓕᕐᒪᑦ ᑕᖅᑎᑦ ᐊᓂᒍᓵᖅᑐᓂᒃ, ᑲᓇᑕᓗ ᑎᒍᒥᐊᓪᓚᕆᓐᓂᖓᓂᒃ 

ᓲᖑᓯᒋᐊᒃᑲᓐᓂᕆᐊᖃᓪᓚᕆᓕᕐᒪᑦ. ᐅᖃᖅᑏ, ᑐᑭᓯᐅᒪᓪᓚᕆᑉᐳᖓ ᒥᓂᔅᑕ, ᑮᓇᐅᔭᖅᑕᖃᙱᒻᒪᑦ 100-

ᒥᓕᐊᖏᓐᓃᑦᑐᓂᒃ ᐊᑭᓕᖅᑕᐅᑲᐅᑎᒋᒐᔭᕆᓪᓗᒍ ᓄᑖᒥᒃ ᓱᐴᔫᒧᑦ ᒥᑦᑕᕐᕕᐅᒍᓐᓇᖅᑐᒥᑦ ᒥᑦᑎᒪᑕᓕᒻᒥ. 

ᐅᖃᕈᓐᓇᖅᐹ ᖃᓄᖅ ᐅᖃᖃᑎᖃᖅᓯᒪᒻᒪᖔᑦ ᒐᕙᒪᑐᖃᒃᑯᑦ ᒥᓂᔅᑕᕆᔭᐅᔪᒧᑦ ᐃᖏᕐᕋᔪᓕᕆᓂᕐᒧᑦ ᑲᓇᑕᒥ 

ᓴᐳᓐᓂᐊᓂᕐᒧᓪᓗ ᓇᓗᓇᐃᖅᑕᐅᖁᓪᓗᒋᑦ ᑭᑐᑦ ᑕᒪᒃᑯᐊ ᐸᕐᓇᐅᑎᐅᔪᑦ ᐊᖑᒪᔭᐅᑦᑎᐊᖁᓪᓗᒋᑦ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᑦ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓄᓇᕐᔪᐊᖏᓛᒃ ᐊᓯᔾᔨᖅᓯᒪᓪᓚᕆᓕᕐᒪᑦ 

ᐊᑦᓱᑲᓪᓛᓗᒃ, ᖁᔭᓐᓇᒦᕈᒪᑉᓗᒍ ᓯᕗᓕᖅᑎᒧᑦ ᓯᕗᓕᐅᓪᓚᕆᔅᓯᒪᒻᒪᑦ ᑲᓇᑕᓗᒃᑖᕐᒥ ᓯᕗᓪᓕᖅᑏᑦ 

ᖃᓄᖅᑑᖃᑎᒌᑎᓪᓗᒋᑦ ᖃᓄᒃᑲᓐᓂᖅ ᓴᐳᓐᓂᐊᕐᓂᖅ, ᐊᒻᒪ ᐅᑭᐅᖅᑕᖅᑑᑉ ᑎᒍᒥᐊᕐᓂᖓᓂᒃ ᓄᓇᕐᔪᐊᕐᒥ 

ᑕᐅᑐᑦᑕᐅᓪᓚᕆᓕᕐᒥᒻᒪᑦᑕᐅᖅ. 

 

ᑕᒪᓐᓇ ᐊᔭᐅᖅᑐᐃᓐᓇᕐᓂᐊᕋᑉᑎᒍ ᑖᓐᓇ ᓯᕗᓕᖅᑎᓂᒃ, ᐊᒻᒪ ᑲᓇᑕᒥ ᐊᖓᔪᖅᑲᕐᔪᐊᕐᒥᑦ, ᐅᕙᒍᓪᓗ, 

ᐅᖃᖃᑎᒌᓐᓃᑦ ᑕᒪᒃᑯᐊ ᐆᒪᓂᖃᑦᑎᐊᓪᓚᕆᒻᒪᑕ, ᐊᒻᒪᓗ ᐊᔭᐅᖅᑐᐃᓪᓚᕆᑦᓱᑕ ᑭᓪᓕᒋᔭᕗᑦ 

ᓴᐳᔾᔭᐅᓯᒪᒋᐊᖃᓪᓚᕆᒻᒪᑦ. ᑕᐅᑐᐃᓐᓇᖏᓪᓗᑕ ᖃᓪᓗᓈᓂᒃ, ᑭᓯᐊᓂᑦᑕᐅᖅ ᐅᑭᐅᖅᑕᖅᑑᑉ ᑭᒡᓕᖓᓂᑦᑕᐅ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹ ᑭᖑᓪᓕᖅᐹᖅ ᐃᓚᒋᐊᕈᑎᖕᓂᑦ. ᒥᔅ ᓄᑕᕋᖅ. 

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ ᒥᓂᔅᑕ. (ᑐᓵᔨᑎᒎᓕᖅᑐᖅ): ᒥᓂᔅᑐ ᐃᖅᑲᐅᒪᔪᒃᓴᐅᒋᕗᖅ ᐃᒡᓗ 

ᓴᖅᑭᑦᑎᓵᔪᒻᒪᑦ ᓄᑖᖑᕆᐊᖅᓯᒪᔪᒥᒃ ᐅᑭᐅᖅ ᐊᕙᑎᓄᑦ ᖃᐅᔨᓴᕐᓂᐅᓯᒪᔪᔪᓂᑦ ᐊᑭᑐᔫᑎᓄᑦ, 

ᓇᓗᓇᐃᖅᑕᐅᓯᒪᓪᓗᓂ ᐱᔾᔪᑕᐅᔪᓂᑦ ᒥᑦᑕᕐᕕᐅᕙᒌᖅᑐᒥᒃ ᐊᒻᒪᓗ ᐊᖅᑯᑕᐅᕙᑦᑐᓂᒃ ᒥᑦᑕᕌᖓᑕ, ᐊᒻᒪᓗ ᓇᒧᑦ 

ᐃᓂᖓᓅᑦᑕᕌᖓᑕ ᖃᖓᑕᓲᑦ, ᑐᓴᖅᑎᑦᑎᔪᓐᓇᖅᑲ ᑕᒪᑐᒪᐅᑉ ᐱᓕᕆᐊᔅᓴᑦ ᒥᔅᓵᓄᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᑦ, ᒥᓂᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑕᒪᓐᓇ ᖃᓄᐃᓕᖓᓂᖓ 

ᐃᖅᑲᖅᓴᙱᑕᐃᓐᓇᕋᒪ ᑎᑎᕋᖅᓯᒪᔭᒃᑲ ᑕᑯᒐᓗᐊᖅᓱᒋᑦ ᑭᓯᐊᓂ ᑐᓴᖅᑎᑦᑎᓯᑕᐃᓚᙱᑦᑐᖓ 

ᒪᓕᒐᓕᐅᖅᑎᐅᖃᑎᓐᓂᑦ ᓇᓪᓕᐊᓐᓂᑐᐃᓐᓇᖅ, ᑎᑎᕋᖅᓯᒪᔪᒃᑯᑦ ᑐᓴᖅᑎᓛᕐᓂᐊᕐᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐊᐱᖅᓱᖅ ᐃᓱᓕᒻᒪᑦ. ᒥᔅᑕ ᖃᐃᕐᓂᖅ. 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᖏᖅᑕᐅᔪᒪᒐᓗᐊᖅᐳᖓ ᐊᐱᖅᓱᓂᕐᕆᔭᕗᑦ ᐅᐃᒍᒋᐊᖅᑕᐅᖁᓪᓗᒍ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ ᐊᖏᖅᑕᐅᔪᒪᒻᒪ ᐅᐃᒍᔭᐅᖁᓪᓗᒍ ᐊᐱᖅᓱᕐᓂᐅᔪᖅ, ᐊᒡᒑᖅᑐᖃᖅᐸ? 

ᐱᑕᖃᙱᑕᐃᓐᓇᕐᒪᑦ, ᐊᐱᖅᓱᕐᓇᖅ ᓱᓕ 30-ᒥᓂᑦᒧᑦ ᑲᔪᓯᓂᐊᖅᑐᖅ ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 

ᐃᖃᓗᐃᑦ− ᑕᓯᓗᒃ, ᒥᔅᑕ ᕼᐃᒃᔅ. 

 

ᐊᐱᖅᑯᑦ 1089 – 6(2): ᑲᓇᑕᒥ ᑎᒥᒥᒍᑦ ᐊᔪᕈᑎᖃᖅᑐᓄᑦ ᐃᑲᔫᑏᑦ (ᕼᐃᒃᔅ) 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᓕᒐᓕᐅᖅᑏᓪᓗ. ᐊᐱᖅᓱᕈᒪᓪᓗᖓ ᒥᓂᔅᑕᒧᑦ ᐃᓄᓕᕆᓂᔨᒃᑯᓐᓄᑦ 

ᑲᓇᑕᒥ ᐊᔪᕈᑎᖃᖅᑐᓂᑦ ᐃᑲᔫᓯᐊᖑᕙᑦᑐᓂᑦ ᖃᐅᔨᒪᔪᐃᓐᓇᐅᒐᑦᑕ, ᒪᐃᖑᔪᔪᒥᑦ ᒥᓂᔅᑕ ᐅᖃᔪᒻᒪᑦ ᑕᕝᕙᓂ 

ᐃᓪᓗᒥ. ᐅᖃᖅᓱᓂ ᐸᕐᓇᐃᓇᖅᑐᒎᖅ ᐅᖃᖃᑎᖃᕐᓂᐊᖅᓱᓂ ᒥᓂᔅᑕ ᑭᐅᕆᒧᑦ ᑲᑎᖃᑎᖃᕈᓂ ᐃᓄᓕᕆᔨᒃᑯᓐᓄᑦ 

ᒥᓂᔅᑕᐅᔪᒥᒃ, ᐅᓄᖅᓯᒋᐊᖅᑕᐅᖁᓪᓗᒋ ᑮᓇᐅᔭᖅᑖᕆᔭᐅᕙᑦᑐᑦ. ᑐᓴᖅᑎᑦᓯᔪᓐᓇᕐᒪᖔᖅ ᒥᓂᔅᑕᐅᔪᖅ 

ᖁᕕᐊᓱᒃᑲᔭᖅᐳᖓ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐃᓄᓕᕆᓂᕐᒧᑦ, ᒥᔅ ᓇᑲᓱᒃ. 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᐊᐱᕆᒐᕕᑦ. ᑐᑭᓯᑦᑎᐊᖏᓇᒃᑯᑦ ᓯᕗᓪᓕᕐᒥᑦ 

ᐅᖃᕆᐊᖃᖅᑕᖓ ᐊᐱᕆᑦᑎᐊᑲᐃᓐᓇᕐᓕᐅᒃ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕼᐃᒃᔅ, ᐊᐱᖅᑯᑎᓐᓄᑦ ᐊᐱᕆᒃᑲᓐᓂᕈᓐᓇᖅᐱ ᑐᑭᓯᔭᐅᑦᑎᐊᕐᓂᐊᕐᒪᑦ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᒥᐊᓇᖅ ᑕᐃᒫᖑᙱᑦᑐᖅ ᐅᖃᓕᒫᓵᕋᓗᐊᕋᒪ. ᐊᐱᖅᑯᑎᒋᔭᕋ ᐊᕐᕌᓂ 

ᐅᖃᓚᐅᖅᓯᒪᒻᒪᑦ ᒥᓂᔅᑐ ᐊᔭᐅᖅᑐᐃᓂᕋᖅᓱᓂ ᐅᓄᖅᓯᒋᐊᖅᑕᐅᖁᓪᓗᒋᑦ ᑮᓇᐅᔭᐃᑦ ᑲᓇᑕᒥ ᐊᔪᕈᑎᖃᖅᑐᓄᑦ 

ᐃᑲᔫᓯᐊᖑᕙᑦᑐᑦ ᑕᒪᒃᑯᐊ ᖃᓄᐃᓕᖓᓕᕐᒪᖔᑕ ᑐᑭᓯᒍᒪᑐᐃᓐᓇᖅᑐᖓ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓄᓕᕆᔨᒃᑯᓐᓄ, ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒐᕕᑦ. ᓱᓕ ᑖᓐᓇ ᒫᓐᓇᒧᑦ 

ᑕᐃᒪᐃᓕᖓᔪᖅ, ᐃᑲᔫᑎᔅᓴᑲᓐᓂᕐᓂᑦ ᑎᒥᒃᑯᑦ ᐊᔪᕈᑎᓕᓐᓄᑦ ᖃᓄᑲᓐᓂᖅ ᐃᑲᔪᕈᓐᓇᕐᒪᖔᑦᑕ ᐱᓗᐊᖅᑐᒥ 

ᐃᓄᓕᕆᔨᒃᑯᑦ ᑖᔅᓱᒥᖓ ᕿᒥᕐᕈᕙᓪᓕᐊᖏᓐᓇᑐᒍᑦ. 

 

ᑕᐃᒪ ᕿᒥᕐᕈᓂᖃᖅᑎᓪᓗᑕ ᒫᓐᓇ ᓇᓗᓇᐃᔭᐃᑲᓐᓂᖅᓯᒪᒐᓗᐊᖅᑐᖓ ᓇᐅᒃᑯᑲᓐᓂᖅ 

ᐃᑲᔪᕈᓐᓇᐅᑎᐅᒃᑲᓐᓂᕈᓐᓇᖅᑐᓂᑦ ᐊᔪᕈᑎᓕᓐᓄᑦ ᐱᓗᐊᖅᑐᒥᑦ ᒪᑯᐊ ᐃᓕᓐᓂᐊᓂᒃᑯᑦ ᑮᓇᐅᔭᖅᑖᓂᒃᑯᑦ, 

ᐃᑲᔫᓯᐊᕐᓂᒃᑯᑦ, ᓱᒃᑯᐊᕿᒃᑯᑦ, ᑕᒪᒃᑯᐊ ᒫᓐᓇᒧᑦ ᓱᓕ ᕿᒥᕐᕈᕙᓪᓕᐊᔭᕗᑦ. ᑖᓐᓇ ᓱᓕ ᒫᓐᓇᒧᑦ ᑕᐃᒪᐃᓕᖓᔪᖅ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑎᖕᓄᑦ, ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖃᐅᒪᔨᔪᖓ ᒫᓐᓇᕈᓗᒃ $175.00-ᑖᕈᓐᓇᕐᒪᑕ ᑎᒥᒥᒍᑦ 

ᐊᔪᕈᑎᖃᖅᑐᑦ, ᑖᓐᓇ ᐅᑎᖅᑕᐅᔪᑦ, ᐃᓛᒃ ᐃᓚᙵᖅᑕᐅᒐᔭᙱᑦᑐᐃᑦ ᓱᒃᑯᐊᕿᑉᐸᑕ, ᑐᓴᖅᑎᑕᐅᖁᓪᓗᒍ 

ᒪᓕᒐᓕᐅᕐᕕ ᐊᒻᒪ ᑕᖅᑲᒃᑯᐊ ᔪᓚᐃ 25-ᒧ ᑲᓇᑕᒥ ᑕᐃᒃᑯᐊ ᑎᒥᒥᒍᑦ ᐊᔪᕈᑎᖃᖅᑐᑦ $200.00-

ᖑᖅᑎᑕᐅᓂᐊᕐᒪᒎᖅ ᐊᑭᑦᑐᕆᐊᖅᐸᓪᓕᐊᔪᑦ ᑭᓱᑐᐃᓐᓇᐃᑦ ᒪᓕᓪᓗᒋᑦ. 

 

ᑐᒡᓕᐊᓂ ᐊᐱᖅᑯᑎ, ᐅᖃᖅᑏ, ᐅᖃᐅᓯᖃᖅᓯᒪᒻᒥᒻᒪᑦ ᒥᓂᔅᑕᐃ ᐅᖃᐅᓯᖏᓐᓂᒃ ᒥᓂᔅᑕ ᐅᖃᓚᐅᖅᓯᒪᒻᒪᑦ 

ᐱᕕᖃᓚᐅᕐᒪᖔᒡᒎᖅ ᑖᒃᑯᐊ ᓄᓇᕗᒻᒥᐅᑦ ᑎᒥᒥᒍ ᐊᔪᕈᑎᖃᖅᑐᑦ ᐊᒃᓱᕉᓴᐅᑎᒋᖃᑦᑕᕐᓂᖏᓐᓄᑦ. ᓇᐃᓈᖅᓯᒪᔪᓂᑦ 

ᐅᓂᒃᑳᕈᓐᓇᖅᐱᑦ ᖃᓄᖅ ᐱᐅᓯᒋᐊᖅᑕᐅᓂᕐᒪᖔᑦᑕ ᑕᒪᒃᑯᐊ ᑐᓗᖅᑕᕈᑎᒋᕙᑦᑕᖏᑦ ᑎᒥᒥᒍᑦ ᐊᔪᕈᑎᖃᖅᑐᑦ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐃᓄᓕᕆᔨᒃᑯᓐᓄᑦ, ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑖᒃᑯᓂᖓ ᐊᐱᖅᑯᑎᖃᕋᕕᑦ. 

 

ᐱᓗᐊᖅᑐᒥᒃ ᑎᒥᒃᑯᑦ ᐊᔪᕈᑎᓖᑦ ᖃᓄᒃᑲᓐᓂᖅ ᐃᑲᔪᕆᐊᕈᓐᓇᕐᒪᖔᑎᒍᑦ ᓄᓇᕗᒻᒥ 

ᐊᔪᐃᓐᓈᕇᓐᓇᖃᑦᑕᕋᓗᐊᕐᒥᒐᑦᑎᑦ, −ᓯᒪᒻᒥᒐᑦᑎᒍ ᒐᕙᒪᑐᖃᒃᑲᓐᓄᑦ, ᐊᒻᒪᓗ ᑲᑎᒪᓂᖃᖅᑎᓪᓗᑕ 

ᒥᓂᔅᑑᖃᑎᑦᑎᓐᓂᑦ ᑕᒪᔅᓱᒥᖓ ᓄᓇᕗᒻᒥᐅᑕᐅᓗᑕ ᐱᓗᐊᖅᑐᒥ ᐊᔭᐅᕈᑎᒋᓯᒪᒐᒃᑯ ᓄᓇᕗᒻᒥ ᐊᔾᔨᒋᔭᐅᙱᓐᓂᕗᑦ 

ᓄᓇᑦᑎᓐᓂᑦ ᑎᒥᒃᑯ ᐊᔪᕈᑎᓖᑦ ᑭᖑᕙᖅᑐᒥᒃ ᐃᑲᔪᖅᑕᐅᓂᖃᒃᑲᓐᓂᕆᐊᖃᕐᓂᖏᑦ. 

 

ᐃᓕᓐᓂᐊᓂᒃᑯᑦ, ᐃᖅᑲᓇᐃᔮᖅᑖᕐᓂᒃᑯᑦ, ᑕᒪᒃᑯᐊ ᓯᕗᓪᓕᐅᔾᔭᐅᒃᑲᓐᓂᕆᐊᖃᕐᓂᖏᑦ, ᐱᓗᐊᖅᑐᒥᒃ 

ᐋᓐᓂᐊᕕᑎᒍᓪᓘᓐᓃᑦ  

ᑖᒃᑯᐊ ᐅᓪᓗᒥᒧᑦ ᓂᐱᖃᐅᑎᒋᒐᓱᔅᓯᒪᕗᑦ. ᓄᓇᕗᑦ ᐅᖃᐅᓯᐅᓯᒪᔫᒐᓗᐊᖅ ᓂᐱᖃᐅᑎᒋᓯᒪᔭᑦᑎᓐᓄᑦ 

ᑐᓴᖅᑕᐅᒃᑲᓐᓂᖅᓯᒪᒋᐊᖅ ᑐᓴᕐᓇᖅᓯᒪᔫᒐᓗᐊᖅ ᑭᓯᐊᓂ ᐃᒫᑯᓗᒃ ᐃᑲᔪᖅᑕᐅᓛᖅᑐᓰᖅᑕᐅᓪᓚᕆᔅᓯᒪᙱᓇᑦᑕ ᓱᓕ 

ᒫᓐᓇᒧᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑭᖑᓪᓕᖅᐹᒥᒃ ᐊᐱᖅᑯᑏᑦ. ᒥᔅᑕ ᕼᐃᒃᔅ. 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪ ᐅᖃᒃᑲᓐᓂᖅᐸᑦ ᑐᓴᖅᑎᑕᐅᒃᑲᓐᓂᓛᕐᓂᐊᕐᓂᖅ, ᐊᒻᒪ 

ᐃᓐᓇᑐᖃᓕᕆᓂᖅ ᑖᒃᑯᐊ ᐅᖃᐅᓯᕆᔭᐅᖃᑦᑕᖅᓯᒪᒻᒪᑦ ᓄᓇᕗᒻᒥ ᐊᒻᒪ ᒥᓂᔅᑕ ᐊᐱᕆᔪᒪᔭᕋ ᐊᐅᓚᑦᑎᔨᒃᑯᑦ 

ᒐᕙᒪᐅᖃᑎᒌᑦᑐᓕᕆᔨᒃᑯᓪᓗ ᐅᖃᖃᑎᒋᔭᐅᓯᒪᔪᑦ, ᐃᓐᓇᑐᖃᐃᑦ ᓄᓇᓯᐅᑏᑦ ᑕᒪᒃᑯᐊ ᐊᒃᓴᓗᐊᓕᖕᓂᑦ 

ᐃᒃᓯᕙᐅᑕᓐᓄᑦ ᐅᓯᔪᓐᓇᖅᑐᑦ ᐱᖃᕐᒪᖔᑦᑕ ᐊᒻᒪᓗᑦᑕᐅᖅ ᐊᑐᐃᓐᓇᐅᓂᐊᕐᒪᖔᑕ ᓄᓇᓕᓕᒫᓂᑦ ᑕᒪᒃᑯᐊ 

ᐃᓐᓇᖅᑐᖃᕐᓄᑦ ᓄᓇᓯᐅᑎᒋᔭᐅᔪᑦ ᐅᓯᑲᖅᑕᐅᑏᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓄᓕᕆᔨᒃᑯᓐᓄᑦ, ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒐᕕᑦ. ᑖᒃᑯᐊ 

ᐃᓱᒫᓘᑎᒋᖃᓯᐅᑎᓯᒪᓪᓚᕆᑦᑐᐃᑦ ᐱᓗᐊᖅᑐᒥᑦ ᑎᒥᒃᑯᑦ ᐊᔪᕈᑎᓖᑦ ᖃᓄᒃᑲᓐᓂᖅ ᐃᑲᔪᖅᑕᐅᑲᓐᓂᕈᓐᓇᕐᒪᖔᑕ 

ᓄᓇᓕᓐᓂᑦ, ᑖᓐᓇᓗ ᐃᓱᒪᒋᓯᒪᔪᖅ ᑭᓯᐊᓂ ᐃᒫᒃ ᐅᖃᐅᓯᕆᓯᒪᓪᓚᕆᙱᑦᑐᐃᑦ ᐃᓗᓕᑯᓗᖏᑦ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐊᒥᑦᑐᕐᒧᑦ ᒪᓕᒐᓕᐅᖅᑎ, ᒥᔅᑕ ᖃᐃᕐᓂᖅ. 

 

ᐊᐱᖅᑯᑦ 1090 – 6(2): ᐅᑭᐅᖅᑕᖅᑐᒥ ᐃᓛᒃᑯᑦ ᐊᒻᒪᓗ ᓴᐳᔾᔭᐅᓯᒪᒐᓱᓐᓂᖅ (ᖃᐃᕐᓂᖅ)  

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑏ. ᑐᒃᓯᕌᕋ ᐊᖏᖅᑕᐅᒻᒪᑦ. ᐊᐱᖅᑯᑎᒐ ᑐᕌᖅᑎᑦᑐᒪᕙᕋ ᓄᓇᕗᒻᒥ ᓯᕗᓕᐅᖅᑎᒧᑦ, 

ᐃᓛᒃᑯᑦ ᐊᒻᒪ ᑕᒪᓐᓇ ᓴᐳᔾᔭᐅᓯᒪᓇᓱᓐᓂᖅ ᐱᔾᔪᑎᒋᓪᓗᒍ. 

 

ᐅᖃᖅᑎᑦᑎᔩ, ᑕᐃᒪ ᑲᑎᒪᑎᓪᓗᑎᑦ ᕖᕝᕗᐊᓕ 21-ᒥ ᒪᓕᒐᓕᐅᖅᑎ ᒪᓂᕋᔭᕐᒧᑦ ᐊᐱᖅᓲᑎᖃᓚᐅᕐᒪᑦ ᑖᒃᓱᒥᖓ, 

ᑖᓐᓇ ᐃᖃᓗᐃᑦ ᑕᑯᔭᐅᔪᓐᓇᕐᒪᖔᑦ ᐅᓇᑕᖅᑐᔅᓴᖃᕐᕕᐅᓗᓂ. ᐆᒥᖓᓕ ᑕᐃᒪ ᐊᐱᕆᔪᒪᔪᖓ ᐅᖃᖅᑎᑦᑎᔩ, 

ᑕᐃᒪ ᕖᕝᕗᐊᓕ 10-ᖑᑎᓪᓗᓂ, ᑕᒻᒪᕈᒪ ᓇᓕᖅᐳ ᐅᖃᕐᓂᐊᖅᐳᖅ. 

 

ᑖᓐᓇ ᑲᓐᓲᕙᑎᕝ-ᑯᑦ ᐃᓱᒪᑕᖓ ᐱᐅᕐ ᑕᒪᐅᖓ ᐃᖃᓗᓐᓅᓚᐅᕐᒪᑦ, ᐊᐱᕆᖅᑳᕈᒪᕙᕋ ᐆᒥᒪ, ᐋᒃᑳᕐᓗᓂᓘᓐᓃᑦ 

ᐊᖏᕐᓗᓂᓪᓘᓐᓃᑦ. ᑕᐃᓐᓇ ᓇᓗᓇᐃᖅᓯᓯᒪᓚᐅᖅᐸᑦ, ᐅᕝᕙᓘᓐᓃᑦ ᑲᑎᒪᒋᓚᐅᖅᐸᖓ ᑕᒪᐅᙵᖅᑎᓪᓗᓂ? 

ᐅᖃᕆᐊᖅᑐᕐᓗᓂ ᓂᕈᐊᖅᑕᐅᒍᑎᒎᖅ ᑖᒃᑯᐊ ᑕᒫᓂ ᐃᖃᓗᓐᓃᒎᖅ ᑕᐃᒪ ᐅᓇᑕᖅᑐᒃᓴᖃᕐᕕᒻᒥ ᓴᖅᑭᑦᑎᓇᔭᕐᒪᑕ.  

ᓇᓗᓇᐃᖅᓯᔪᓐᓇᖅᐹ ᓯᕗᓕᐅᖅᑎ ᑲᑎᖃᑎᒋᓚᐅᕋᓗᐊᕐᒪᖔᒍᑦ ᑖᓐᓇ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓕᖅᑎ ᓄᓇᕗᒻᒧᑦ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᐊᖓᔪᖅᑳᖅ ᐸᐅᓗᓯ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᕈᒪᒋᕙᕋ ᒪᓕᒐᓕᐅᖅᑎᐅᖃᑎᒐ 

ᐊᐱᖅᑯᑎᖓᓄᑦ. ᑖᓐᓇ ᓯᕗᓕᖅᑎᕐᔪᐊᑦᑕ ᐊᑭᕋᑎᖓᖃᐃ, ᒐᕙᒪᑐᖃᒃᑯᓐᓂ ᐊᑭᕋᖅᑐᖅᑎᐅᓂᕋᖅᑕᐅᓲᑦ ᐃᓄᑦᑎᑐᑦ 

ᖃᓄᓪᓚᑦᑖᖑᒐᓗᐊᑭᐊᖅ, ᑕᕝᕗᖓ ᖃᕆᓴᐅᔭᒃᑯᑦ ᑐᓴᖅᑐᐃᓐᓇᐸᓘᖅᑰᓚᐅᕋᑦᑕ ᑕᕝᕗᖓᕐᓂᐊᕐᓂᖓᓂᑦ, ᐅᕙᓐᓄᑦ 

ᓇᓗᓇᐃᓚᐅᙱᑦᑐᖅ. 

 

ᑖᒃᑯᐊ ᐸᕐᓇᐅᑏᑦ ᓴᖅᑭᒍᒫᖅᑕᖏᓐᓂᑦ ᓴᖅᑭᑎᑦᑎᓂᐊᖅᑎᓪᓗᒍ ᑕᕝᕙᓂ ᓄᓇᕗᑦ ᐃᓗᐊᓂ ᐃᖃᓗᓐᓂ, 

ᐊᐱᖅᑯᑎᒋᕋᑖᕐᒪᒍ. ᑕᕝᕗᙵᕐᓂᐊᓕᖅᑎᒍ ᓇᓗᓇᐃᖅᓯᒪᓚᐅᖅᓯᒪᙱᖅᑐᖅ ᑭᓯᐊᓂ ᐱᔭᕇᖅᓯᒪᓕᖅᑎᓪᓗᒍ 

ᐋᑐᕚᒦᒃᖢᖓ ᐊᐱᕆᓚᐅᖅᓯᒪᒐᒪ ᑲᑎᖃᑎᒋᒍᒪᓪᓗᒍ, ᐅᖃᓪᓚᖃᑎᒋᒍᒪᓪᓗᒍ, ᑕᐃᑲᙵᓂᖔᖅ 

ᑲᑎᖃᑎᒋᓕᓚᐅᖅᐸᕋ ᑭᖑᓂᐊᒍᑦ ᑕᕝᕗᙵᕈᑎᒋᓚᐅᖅᓯᒪᔭᖓᑕ ᒥᒃᓵᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑏᑦ ᐊᐱᖅᑯᑎᖕᓄᑦ. ᒥᔅᑕ ᖃᐃᕐᓂᖅ. 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ ᓯᕗᓕᖅᑎ ᐱᒻᒪᕆᐅᖕᒪᑦ. ᑕᐃᒃᑯᐊ ᑲᓪᓲᕙᑎᕝ -ᑯᑦ ᓄᓇᕗᒻᒧᑦ 

ᑕᐃᑐᒃᑕᐅᓗᐊᙱᒻᒪᑦ ᑕᐃᒪᓐᓇ, ᐊᐱᕆᔪᒪᒡᓗᖓᓗ ᑖᒃᓱᒧᖓ ᐅᖃᐅᓯᕆᔭᐅᓚᐅᖅᑐᒧᑦ ᐅᑭᐅᖅᑕᖅᑐᖅ 

ᓴᐳᒻᒥᔭᐅᔭᕆᐊᖃᕐᓂᖓᓄᑦ ᐱᓗᐊᖅᑐᒥᒃ ᐅᔭᒃᓴᐃᑦ ᑕᒪᒃᑯᐊ ᐊᑑᑎᖃᓪᓚᕆᑦᑐᑦ ᐱᔭᐅᔪᒪᔪᑦ ᐊᒥᐊᓕᒃᑲᒥᐅᑦ 

ᑕᒪᒃᑯᐊ ᐊᖏᖃᑎᒌᒍᑎᓕᐅᕋᓱᒃᑐᑦ. 

ᑕᐃᒪᓐᓇᓕᐅᓚᐅᖅᑎᓪᓗᖓ ᐅᖃᖅᑏ, ᐊᐱᕆᔪᒪᓪᓗᖓ ᑖᒃᑯᐊ ᐅᑭᐅᖅᑕᖅᑐᒥᑦ ᑕᒪᒃᑯᐊ ᒍᕋᐃᔅ ᕙᐃ ᐊᖅᑯᑎᖓ, 

ᐊᒻᒪᓗᑦᑕᐅᖅ ᑐᓚᖅᑕᕐᕖᑦ ᐊᕙᑎᑦᑎᓐᓄᑦ ᐊᒃᓱᐊᓗᒃ ᐱᒻᒪᕆᐅᖕᒪᑕ, ᐃᓄᖕᓄᓪᓗ ᐱᓕᕆᐊᕆᔭᐅᓪᓗᑎᑦ ᑕᐃᒪᓐᓇ 

ᐅᖃᓚᐅᕐᒪᑦ. 

 

ᐅᖃᖅᑏ, ᐊᔭᐅᖅᑐᐃᖏᓐᓇᕋᒪ ᐊᒥᑦᑐᕐᒥᐅᓄᑦ ᑐᖅᑲᖅᑕᕐᕕᐅᖁᓪᓗᒍ ᑐᐊᕕᕐᓇᖅᑐᓄᑦ ᐊᒻᒪᓗᑦᑕᐅᖅ 

ᑲᓇᑕᐅᒥᐅᑕᑦ ᐊᑦᑕᕐᓇᔾᔭᐃᖅᓯᒪᓂᖓᓄᑦ. ᓯᕗᓕᖅᑎ ᐊᖏᖃᑎᒌᒍᓐᓇᖅᐸ ᑕᐃᒪᓐᓇᐃᑦᑐᓂᒃ ᐱᔾᔪᑎᖃᖅᑎᓪᓗᒍ 

ᐅᔭᕋᓐᓂᐊᕐᓂᕐᒧᑦ, ᓯᓚᐅᓪᓗ ᐊᓯᔾᔨᖅᐸᓪᓕᐊᓂᐊᖓᓄᑦ ᐊᒥᑦᑐᕐᒥᐅᑦ ᑕᑯᔭᐅᔪᓐᓇᕐᒪᖔᑕ, ᐅᐊᓐᓇᖓᓂ 

ᑭᒡᓕᙳᐊᖓᑕ 60, ᓯᕿᓂᐅᑉ ᓂᐱᕝᕕᖓᑕ ᖁᓛᓂ. ᓯᕗᓕᖅᑎ ᐅᓂᒃᑳᕈᓐᓇᖅᐹ ᒐᕙᒪᑐᖃᒃᑯᓐᓂ 

ᒥᓂᔅᑕᐅᖃᑎᒥᓂᒃ ᑲᑎᒪᖃᑎᖃᓕᖅᐸᑦ ᑖᓐᓇ ᐃᓕᓴᕆᔭᐅᖁᓪᓗᒍ, ᑐᖅᑲᖅᑕᕐᕕᐅᖁᓪᓗᒍ ᑲᓇᑕᐅ 

ᓇᓗᓇᐃᖅᑕᐅᓂᖓᓄᒃ ᐊᒻᒪ ᓴᐳᒻᒥᐅᓯᖅᑕᐅᓯᒪᓂᖓᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓕᖅᑎ ᓄᓇᕗᒻᒧᑦ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᑕᕋ ᑖᓐᓇ ᐊᐱᖅᑯᑎᖓᓄᑦ, ᒫᓐᓇ 

ᑕᒻᒪᙱᑦᑎᐊᖅᑐᖅ, ᒫᓐᓇᐅᔪᖅ ᐊᒃᓱᕈᕐᓇᖅᓯᒻᒪᑦ ᐃᓛᒃ ᐊᑦᑕᕐᓇᔾᔭᐃᖅᓯᒪᔪᖅ ᐊᒻᒪᓗᑦᑕᐅᖅ ᐅᔭᕋᒃᓴᐃᑦ ᑕᒪᒃᑯᐊ 

ᕿᓂᖅᑕᐅᖃᑦᑕᖅᑐᑦ ᐅᑭᐅᖅᑕᖅᑐᒧᑦ ᑲᓇᑕᒥᐅᑕᑑᙱᑦᑐᓄᑦ ᐱᒻᒪᕆᐅᓕᕐᒪᑦ, ᓄᓇᕐᔪᐊᒥᐅᓕᒫᑦ. 

 

ᑕᒪᒃᑯᐊ ᐊᑭᑦᑐᕆᐊᖅᐸᓪᓕᐊᓂᐊᓕᕐᒪᑦ ᑎᑭᓵᕆᔭᐅᖃᑦᑕᖅᑐᑦ ᑲᓇᑕᐅᑉ ᓯᓚᑖᓃᖔᖅᑐᑦ ᑖᒃᓯᖏᑎᒍᑦ, 

ᐊᔭᐅᖅᑐᐃᖃᑦᑕᖅᓯᒪᒐᒪ ᐊᒃᓱᑲᓪᓛᓗᒃ ᑕᒪᒃᑯᓂᖓ ᐱᖃᓯᐅᔾᔨᖁᓪᓗᒍ ᐅᑭᐅᖅᑕᖅᑐᒥ ᓴᑉᐳᒻᒥᐅᓯᖅᑕᐅᓯᒪᓂᖓᓄᑦ 

ᐊᒻᒪ ᓴᑉᐳᒻᒥᐅᓯᖅᑕᐅᓯᒪᓂᖓ ᒫᓐᓇ ᐊᒃᓱᕉᓴᑦᑎᐊᖅᓯᒪᒐᑦᑎᒍ ᒪᓕᒐᓕᐅᕐᕕᖕᒥᑦ ᑖᒃᑯᐊ ᑮᓇᐅᔭᐃᑦ 

ᐊᖅᑐᑕᐅᖁᓪᓗᒋ ᑕᐃᒪᓐᓇ ᓄᓇᓖᑦ ᖃᓄᐃᙱᑦᑎᐊᕐᓂᖅᓴᐅᖁᓪᓗᒋᑦ. 

 

ᐸᖅᓴᐃᓂᕐᓗ ᐊᒻᒪ ᐅᓇᑕᖅᑐᒃᓴᐃᑦ ᐱᔾᔪᑎᒋᓪᓗᒋᑦ ᑕᒪᒃᑯᐊ ᐅᔭᕋᒃᓴᐃᑦ ᐹᕙᓐᓛᓐ-ᒃᑯᑦ ᑕᐃᓐᓇ ᓇᓗᓇᐃᓐᓂᕐᒧᑦ 

ᐱᒻᒪᕆᐅᓪᓗᑎ ᑕᐃᒪ ᐊᑑᖃᓪᓚᕆᑦᑐᖅ ᓄᓇᕗᒻᒥ, ᑕᐃᒃᑯᐊ ᐹᕙᓐᓛᓐ-ᒃᑯᑦ ᐅᔭᕋᓐᓂᐊᖃᑦᑕᖅᑕᖓ ᑭᓯᐊᓂ 

ᓄᓇᕗᓕᒫᕐᒧᑦ ᑲᓇᑕᒥᐅᓄᓪᓗ ᐅᔭᕋᒃᓴᖅᓯᐅᕈᑎᖃᕐᒪᑦ. 

 

ᑕᐃᒪᓐᓇ ᐅᖃᖅᓯᒪᒐᑦᑕ ᐱᓕᕆᖃᑎᒋᓪᓗᒋᑦ ᑕᐃᒃᑯᐊ ᒥᓂᔅᑕᐃᑦ ᑲᑎᒪᖃᑎᒋᓪᓗᒋᑦ ᑖᒃᑯᐊ 

ᐅᖃᐅᓯᕆᖃᑦᑕᖅᓯᒪᔭᒃᑲ, ᑖᒃᑯᓄᖓᓗ ᐱᓕᕆᐊᒃᓴᐅᔪᑦ, ᑮᓇᐅᔭᓕᐅᕈᑎᒋᒐᓱᐊᖅᑕᑎᓐᓄᑦ 

ᐱᕙᓪᓕᐅᑎᒋᔪᓐᓇᕋᑦᑎᒍᑦ. 

 

ᐊᐱᖅᑯᑎᖓᓄᑦ ᐱᔾᔪᑎᒋᓪᓗᒍ, ᐄ, ᐊᔭᐅᖅᑐᐃᖏᓐᓇᕐᓂᐊᖅᐳᖓ ᐊᒥᑦᑐᕐᒧᑑᙱᑦᑐᑦ, ᑭᓯᐊᓂ ᓄᓇᕗᓕᒫᑦᑎᐊᕐᒧᑦ 

ᑐᕌᖓᔪᑦ ᑕᐃᒪᓐᓇ ᐱᖁᑎᕐᔪᐊᓕᐅᕈᒪᓪᓗᑕ ᓄᓇᕗᑦ ᐃᓗᐊᓂ. 

 

ᐅᖃᖅᑲᖅᐅᒻᒪᑦ, ᐅᖃᕇᕋᑖᕋᒪ ᐅᖃᖃᑎᖃᓚᐅᕋᒪ ᑲᓇᑕᐅᑉ ᐊᖓᔪᖅᑳᕐᔪᐊᖓᓂᒃ, ᒥᓂᔅᑕ ᐱᓕᐅᕐ, ᐊᒻᒪᓗᑦᑕᐅᖅ 

ᓯᕗᓕᖅᑎᐅᖃᑕᐅᔪᑦ ᑲᓇᑕᐅᑉ ᐊᒡᕕᖅᑐᖅᓯᒪᔭᖏᓐᓂᑦ ᐅᑭᐅᖅᑕᖅᑐᖅ ᓴᑉᐳᒻᒥᐅᓯᖅᑕᐅᓯᒪᓂᖓᓂᒃ, ᑲᓇᑕᒥᒡᓗ 

ᓇᖕᒥᓂᕆᔭᐅᓂᖓᓄᑦ ᑖᒃᑯᐊ ᐊᔭᐅᖅᑕᐅᔾᔪᑎᒋᓚᐅᖅᑕᕗᑦ. 

 

ᑐᙵᓱᑦᑎᓚᐅᖅᑕᕗᑦ ᑮᓇᐅᔭᐃᑦ ᓴᖅᑭᑕᐅᔪᓐᓇᖅᐸᑦ ᓯᕿᓂᐅᑉ ᓂᐱᕝᕕᖓᑕ ᖁᓛᓂ ᓄᓇᓕᐅᔪᓂᑦ 

ᐊᑐᖅᑕᐅᔪᓐᓇᕐᒪᖔᑕ ᓄᓇᕗᓕᒫᒧᑦ ᐊᔭᐅᖅᑐᐃᖏᓐᓇᕐᓂᐊᖅᑐᖓ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑭᖑᓪᓕᖅᐹᖅ ᐊᐱᖅᑯᑎᖕᓄᑦ, ᒥᔅᑕ ᖃᐃᕐᓂᖅ. 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ ᓇᓗᓇᐃᖅᓯᒐᕕᑦ. ᑕᐃᒪᓗ ᑖᓐᓇ ᐅᕘᓇ 

ᓇᓗᓇᐃᖅᓯᒃᑲᓐᓂᕈᒪᓪᓗᖓ ᐅᖃᖅᑎᑦᑎᔩ. ᑕᐃᒪ ᑖᓐᓇ ᐅᖃᓚᐅᕐᒥᒻᒪᑦ ᒪᓂᕋᔭᖕᒧᑦ, ᑕᒪᓐᓇᒎᖅ ᐃᖅᑲᓇᐃᔮᕐᒧᑦ 

ᓴᖅᑭᑦᑎᑦᑎᐊᕐᓂᐊᕐᒪᑦ. 

ᑕᐃᒪ ᑖᒃᑯᐊ ᒪᒃᑯᒃᑐᕗᑦ ᓯᕗᓂᒃᓴᐅᑎᓪᓗᒋᑦ ᐅᖃᖅᑎᑦᑎᔩ. ᖃᓄᕐᓕᑭᐊᖅ ᑕᐃᒪ ᑖᒃᑯᐊ ᒐᕙᒪᒃᑯᑦ ᐸᕐᓇᒐᔭᖅᐸᑦ 

ᑕᒪᒃᑯᓄᖓ ᒐᕙᒪᓄᑦ ᑐᖅᑲᖅᑕᕐᕕᐅᓯᒪᙱᑦᑐᑦ, ᓯᐊᒻᒪᕝᕕᐅᓯᒪᙱᑦᑐᑦ ᐃᖅᑲᓇᐃᔮᓂᒃ ᓄᓇᓖᑦ, 

ᓯᕗᓪᓕᖅᐸᐅᑎᒍᓐᓇᕋᔭᕐᒪᖔᒍᑦ ᑕᒪᒃᑯᐊ ᓄᓇᓕᕋᓛᑦ ᐃᖅᑲᓇᐃᔮᒃᓴᖃᖃᑦᑕᙱᑎᓪᓗᒋ ᒪᒃᑯᒃᑐᕗᑦ ᓯᕗᓂᒃᓴᒧᑦ 

ᐋᖅᑭᒃᓱᐃᔪᒪᑦᑎᐊᖅᑎᓪᓗᒋᑦ. 

 

ᖃᓄᕐᓕᑭᐊᖅ ᑕᒪᓐᓇ ᓯᕗᓕᖅᑎᐅᑉ ᑕᑯᒋᐊᖅᓯᒪᕙᖓ, ᐅᕝᕙᓘᓐᓃᑦ ᐱᒻᒪᕆᐅᑎᑦᑐᓐᓇᖅᐸᖓ ᑖᓐᓇ ᐊᒥᖅᑐᖅ 

ᑕᑯᓪᓗᒍ ᑭᕙᓪᓕᕐᒧᑦ, ᕿᑎᕐᒥᐅᓄᑦ, ᖁᑦᑎᒃᑐᒧᑦ, ᕿᑭᖅᑖᓘᑉ ᓂᒋᐊᓄᑦ ᕿᑎᐊᓃᑦᑎᐊᕐᒪᑦ, 

 

ᑖᓐᓇ ᓇᓗᓇᐃᖅᓯᑦᑎᐊᒃᑲᓐᓂᕈᓐᓇᕈᓂ ᓄᓇᕗᓕᒫᒧᑦ ᑕᐅᑐᒐᔭᕐᒪᑦ, ᑖᓐᓇ ᑕᑯᒋᐊᖅᑕᐅᖁᔪᓐᓇᕋᔭᕋᓗᐊᕆᕙᕋ 

ᕿᑎᐊᓃᓐᓂᖅᐹᖑᖃᑕᐅᒻᒪᑦ ᒥᑦᑕᕐᕕᐊᓗ ᐋᖅᑭᒋᐊᖅᑕᐅᓯᒪᓪᓗᓂ ᐊᑭᓪᓕᖃᖅᓱᑕᓗ, ᖃᓄᕐᓕᑭᐊᖅ ᑕᒪᓐᓇ 

ᐃᓱᒪᒃᓴᖅᓯᐅᕈᑎᒋᓯᒪᖕᒪᖔᒍ ᓇᓗᓇᐃᖅᓯᔪᓐᓇᕈᓂ ᑕᒡᕗᖓ ᐃᒡᓗᕐᔪᐊᕐᒧᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓕᖅᑎ ᓄᓇᕗᒻᒧᑦ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕈᒪᒋᕙᕋ ᒪᓕᒐᓕᐅᖅᑎᐅᖃᑎᒐ 

ᐊᐱᖅᑯᑎᖃᕐᒪᑦ ᑖᔅᓱᒥᖓ. ᑕᐃᑲᙵᓂ ᓇᓗᓇᐃᖅᓯᕐᔪᐊᖅᓯᒪᑲᐅᑎᒋᒐᒪ ᑖᒃᑯᐊ ᐃᓄᐃᑦ ᑲᑐᔾᔨᖃᑎᒌᒃᑯᖏᓐᓄᑦ 

ᑕᐅᑐᒐᕆᔭᖏᑦ ᐊᒃᓱᕈᕈᑎᒋᓪᓚᑦᑖᖅᓯᒪᒐᑦᑎᒍᑦ, ᑖᒃᑯᐊ ᓄᓇᕗᒻᒥᐅᑕᐃᑦ ᐱᓗᐊᙳᐊᖅᑐᒥᑦ ᐃᓄᐃᑦ ᐱᔪᒪᔭᖏᑦ 

ᓈᒻᒪᓈᖅᑰᔨᖃᓯᐅᑎᓪᓚᑦᑖᕐᒪᑦ. 

 

ᑖᓐᓇ ᐅᖃᐅᓯᕆᖃᓯᐅᑎᒍᒪᕌᕋᒃᑯ ᑭᐅᖅᑲᐅᔭᒪ ᑭᖑᓂᐊᒍᑦ ᐃᓚᒋᐊᒃᑲᓐᓂᕈᒪᕌᑕᕋᒃᑯ. ᑖᓐᓇ 

ᒪᓕᒐᓕᐅᖅᑎᐅᖃᑎᒪᑦ ᐊᐱᖅᑯᑎᒋᔭᖓ ᐃᓗᓕᑯᓗᓪᓚᑦᑖᖏᑦ ᒫᓐᓇ, ᕿᒥᕐᕈᔭᐅᕙᓪᓕᐊᖏᑦᑐᑦ ᒫᓐᓇ. ᕿᓂᖅᑏᑦ 

ᑕᐃᖃᑦᑕᖅᓯᒪᕋᔭᓗᐊᕋ ᑖᓐᓇ ᐃᓪᓗᔾᔪᐊᖅᑕ ᐃᓗᐊᓂ ᑭᐅᖃᑦᑕᖅᓯᒪᓪᓗᒍᓪᓗ, ᑖᕙᓂ ᐊᒥᑦᑐᕐᒥᑦ 

ᑕᐅᑐᒐᖃᖁᔨᓯᒪᓪᓗᓂ ᑖᓐᓇ ᑕᐃᖃᑦᑕᖅᓯᒪᔭᕋ.  

ᑭᓯᐊᓂ ᒫᓐᓇᐅᔪᖅ ᐃᓗᓕᓪᓚᑦᑖᖏᑦ ᒐᕙᒪᑐᖃᒃᑯᓐᓄᑦ ᒫᓐᓇ ᕿᒥᕐᕈᔭᐅᙱᑦᑐᖅ ᑖᓐᓇ ᐊᐱᖅᑯᑎᑦᑕ 

ᒪᓕᒐᓕᐅᖅᑎᑦᑕ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᖃᓗᐃᑦ ᓯᓈᓄᑦ ᒪᓕᒐᓕᐅᖅᑎ, ᒥᔅ ᐳᕉᔅᑐ. 

 

ᐊᐱᖅᑯᑦ 1091 – 6(2): ᑎᑎᕋᖅᑕᐅᒋᐊᖃᕐᖓᖅᑐᖅ ᓄᓇᕗᒻᒥ ᓄᓇᒥᒃ ᐊᑐᕐᓂᕐᒧᑦ ᐸᕐᓇᐅᑎ (ᐳᕉᔅᑐ) 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒋᓂᐊᖅᑕᕋ ᒥᓂᔅᑕᖓᓐᓄᑦ ᐊᕙᑎᓕᕆᔨᒃᑯᑦ ᓄᑖᒧᑦ 

ᒥᓂᔅᑕᐅᔪᒧᑦ, ᓄᓇᐃᑦ ᐊᑐᖅᑕᐅᓂᖏᓐᓄᑦ ᑖᒃᑯᐊ ᐊᑯᓂᐊᓗᒃ ᓴᓇᔭᐅᓇᓱᓚᐅᖅᑎᓪᓗᒋᑦ ᐸᕐᓇᐅᑏᑦ 

ᐃᓄᓕᕆᔨᑐᖃᒃᑯᓐᓄᑦ ᑐᓂᔭᐅᒻᒪᑕ ᐸᕐᓇᐅᑏᑦ, ᐊᒻᒪ ᐊᕙᑎᓕᕆᔨᒃᑯᖏᓐᓄᑦ, ᐊᒻᒪ ᓄᓇᕗᑦ ᑐᙵᕕᒃᑯᓐᓄᑦ 

ᐊᖓᔪᖅᑳᖓᓐᓄᑦ ᔫᓂ 2023-ᒥ ᐊᕐᕌᒎᒃ ᒪᕐᕉᒃ ᐊᓂᒍᖅᑎᓪᓗᒋ ᑕᐃᒪᙵᓂᑦ ᑖᒃᑯᐊ ᐱᖓᔫᑦ ᐊᓯᔾᔨᖅᓯᒪᒻᒪᑦ 

ᓄᖅᑲᖅᑐᓪᓗ ᐃᓚᖏᓪᓗ ᐃᖅᑲᓇᐃᔭᖅᑏᑦ ᐊᓯᔾᔨᖅᖢᑎᑦ ᐊᒻᒪ ᐊᓯᖏᑦ ᓂᕈᐊᖅᑕᐅᓪᓗᑎᑦ. 

 

ᖃᓄᐃᑦᑐᓂᒡᓕ ᐱᓕᕆᓯᒪᓕᖅᐸᑦ ᓂᕈᐊᖅᑕᐅᕋᑖᕐᓂᑯᖏᓐᓂᑦ ᓄᓇᕗᑦ ᑐᙵᕕᒃᑯᑦ ᐊᖏᔪᖅᑳᖓᓄᑦ, 

ᒐᕙᑐᖃᒃᑯᓪᓗ ᐃᓄᓕᕆᔨᑐᖃᒃᑯᑦ ᒥᓂᔅᑕᖓᑦ, ᓄᓇᐃᑦ ᐊᑐᖅᑕᐅᓂᖏᓐᓄᑦ ᐸᕐᓇᐅᑏᑦ ᐱᓪᓗᒋᑦ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐊᕙᑎᓕᕆᔨᒃᑯᓐᓄᑦ, ᒥᔅᑕ ᔪᐊᓇᓯ. 

  

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᖅᐸᕋ ᑖᓐᓇ ᑲᑎᒪᔨᐅᖃᑕᐅᔪᖅ. 

ᐅᖃᖅᑏ, ᓄᓇᕗᒻᒥ ᐊᑐᖅᑕᐅᓂᖏᓐᓄᑦ, ᓄᓇᐃᑦ ᐊᑐᖅᑕᐅᓂᖏᓐᓄᑦ ᐸᕐᓇᐅᑏᑦ ᕿᒥᕐᕈᓇᒃᑕᐅᒻᒪᑦ ᐊᒻᒪᓗ ᒫᓐᓇ 

ᐱᓕᕆᖃᑎᖃᓚᐅᙱᑦᑐᖓ ᓄᓇᕗᑦ ᑐᙵᕕᒃᑯᑦ ᐊᖓᔪᖅᑳᖓᓄᑦ, ᐱᓕᕆᖃᑎᖃᓚᐅᙱᑦᑐᖓ ᓱᓕ ᑖᓐᓇ 

ᐱᓪᓗᒍ. ᖃᐅᔨᒪᔪᖓᓕ ᑭᓯᐊᓂ ᐃᓘᓐᓇᖏᑦ ᐃᓚᐅᔪᑦ ᑖᒃᑯᐊ ᑖᔅᓱᒪᖓᑦᑕᐃᓐᓇᖅ ᐊᖏᖃᑎᖃᕈᒪᒐᓗᐊᕐᒪᑕ 

ᑐᕌᒐᖃᕐᓗᑎᑦ ᐊᑕᐅᓯᕐᒥᑦ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᓯᕗᓕᖅᐹᒥ ᐊᐱᖅᑯᑏᑦ. ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ’, ᑖᓐᓇ ᑕᓪᓕᒪᐃᕋᖅᑐᒍ ᐊᐱᖅᑯᑎᒋᓯᒪᓕᕋᒃᑯᑦ ᐱᖓᓱᓄᑦ 

ᒥᓂᔅᑕᐅᓯᒪᔪᓄᑦ, ᐊᒻᒪ ᖃᑦᑎᐊᑎᖅᑐᖓᑭᐊᖅ ᐅᖃᐅᔾᔭᐅᓯᒪᓕᕋᒪ ᕿᒥᕐᕈᔭᐅᓂᕐᒥᒪᒡᒎᖅ. 

ᖁᓅᒻᒥᑲᓴᖃᑦᑕᓇᒻᒪᕆᒻᒪᑦ ᑕᐃᒫᒃ ᐅᖃᐅᔾᔭᐅᖃᑦᑕᑐᐃᓐᓇᖅᑐᓂᑦ ᓄᓇᕗᒻᒥᐅᓄᑦ ᐸᕐᓇᐅᑎᓕᖑᓯᒪᒻᒪᑦ 

ᓄᓇᕗᓕᒫᕐᒥᐅᑕᕐᓄᑦ. 

 

ᖃᐅᔨᒪᒍᒪᓗᐊᖅᑐᖓ ᐅᖃᖅᑏ, ᑐᑭᓯᓇᖅᓯᓯᒪᙱᒻᒪᑦ ᑭᒃᑯ ᖃᐅᑕᒫᑦ ᐱᓕᕆᕙᒻᒪᖔᑕ ᐱᓕᕆᔾᔪᔾᔨᓪᓗᑎᑦ 

ᐱᖓᓱᐃᓂᑦ, ᐊᒻᒪᑦᑕᐅᖅ ᑖᓐᓇ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ ᐊᐅᓚᑕᐅᑉᐸᑦ, ᐅᕝᕙᓘᓐᓃᑦ ᓯᓚᑎᒥᐅᑕᕐᓄᑦ 

ᖃᐅᔨᓴᖅᑎᓄᑦ ᐊᔾᔨᒌᒃᑲᔭᙱᒥᒻᒪᑏᒃ. ᑖᓐᓇ ᕿᒥᕐᕈᔭᐅᖏᓐᓇᕐᖓᑦ, ᑭᓇ ᓇᓗᓇᐃᖅᓯᒍᓐᓇᖅᑲ ᒥᓂᔅᑕ ᑭᒃᑯᓂᒃᑯᐊ 

ᑲᒪᔨᓪᓚᕆᐅᕙᑦ ᒐᕙᒪᑐᖃᒃᑯᑦ, ᓄᓇᕗᑦ ᒐᕙᒪᖓ, ᓄᓇᕗᑦ ᑐᙵᕕᒃᑯᓘᓐᓃᑦ ᓄᓇᐅᑉ ᐊᑐᖅᑕᐅᓂᖓᓄᑦ 

ᐸᕐᓇᐅᑎ ᐱᓪᓗᒍ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐅᔪᖅ ᐊᕙᑎᓕᕆᔨᒃᑯᓐᓄᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ ᒪᓕᒐᓕᐅᖅᑎᖃᑎᒐ 

ᐊᐱᕆᒻᒪᑦ ᑕᐃᒫᒃ. ᐅᖃᖅᑏ, ᐸᕐᓇᐅᑎ ᓱᓕ ᕿᒥᕐᕈᔭᐅᓂᕐᒦᒻᒪᑕ ᐊᑐᓕᖁᔭᖏᓐᓂᑦ ᕿᒥᕐᕈᓪᓗᑎᒃ 

ᐱᖓᓱᓃᖔᖅᑐᓂᒃ, ᑲᑐᔾᔨᓗᑎᑦ ᐊᑐᓕᖁᔭᓕᐅᕈᓐᓇᖅᓯᒍᒪᓛᕐᖓᑕ. 

 

ᖃᐅᔨᒪᔪᖓ ᑲᑎᒪᖃᑦᑕᖅᑐᑦ ᑲᑎᒪᕕᔅᓴᖓ ᓈᒻᒪᔅᓯᒐᐃᒻᒪᑦ, ᐃᓱᒫᓘᑎᔅᓴᓂᑦ ᐅᖃᐅᓯᖃᖅᑐᑎᑦ, 

ᐃᓱᒫᓘᑎᐅᑐᐃᓐᓇᕆᐊᓕᓐᓂᑦ ᐅᖃᐅᓯᖃᖅᑐᑎᒃ. ᐊᒻᒪᓗ ᑭᒡᒐᖅᑐᐃᔨᖏᑦ ᑲᑎᒪᖃᑕᐅᖃᑦᑕᖅᑐᐃᑦ, ᓄᓇᕗᑦ 

ᒐᕙᒪᖓ ᖃᐅᔨᒪᔭᕋ ᐊᑕᐅᓯᙱᑦᑐᒥᑦ ᑲᑎᒪᔨᖁᑎᓖᑦ ᐱᔭᕆᐊᑭᓪᓕᑎᕆᔨᓂᑦ, ᒪᓕᒐᓕᐅᖅᑎᐅᖃᑎᒐ 

ᐅᑎᕐᕕᒋᒋᐊᖃᕐᓂᐊᖅᑕᕋ ᓇᓗᓇᐃᖅᑐᐃᑦᑎᐊᕐᕕᒋᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐸᖓ ᐊᒻᒪ ᑭᖑᓪᓕᖅᐹᖅ ᐃᓚᒋᐊᕈᑎᖕᓄᑦ, ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᑕᐅᓯᐊᕐᓇᖓ ᐅᖃᐅᔾᔭᐅᓯᒪᓕᕋᒪ ᐱᔭᕆᐊᑐᔪᒐᓚᐅᒻᒪᑕ, 

ᐃᓱᒪᔅᓴᖅᓯᐅᕈᑎᐅᒋᐊᖃᖅᑐᑎᓪᓗ ᐊᒥᓱᑦ ᐃᓗᓕᖏᑦ. ᒪᓕᒐᓕᐅᖅᑎᐅᖃᑎᒃᑲᓗᑦᑕᐅᖅ ᐅᖃᐅᓯᖃᖃᑦᑕᒥᒻᒪᑕ 

ᐊᕙᑎᐅᑉ ᓴᐳᒻᒥᔭᐅᒋᐊᖃᕐᓂᖓ ᓇᓖᕇᑦᑎᑕᐅᒋᐊᖃᕐᖓᑦ ᓄᓇᒥ ᐲᔭᐃᓂᖅᑐᓄᑦ, ᐱᕙᓪᓕᐊᑎᑦᑎᓂᐊᖅᑐᓄᑦ.  

 

ᐅᑯᐊ ᐅᖃᓕᒫᑲᐃᓐᓇᕈᒪᒐᒃᑭᑦ, ᑎᑎᖅᑲᐅᓯᐊᕆᔪᔭᕋ ᓂᕈᐊᖅᑎᒋᓯᒪᔭᓐᓂᑦ ᐃᑉᐸᔅᓵᓂ. ᑖᓐᓇ ᐸᕐᓇᐅᑎ 

ᓇᓗᓇᐃᖅᓯᔪᖅ ᓄᓇᕗᒻᒥᐅᑕᕐᓄᑦ ᑕᑯᓐᓇᖑᐊᖅᑕᒥᓂᐅᔪᓂᑦ ᓴᖅᑭᖅᑕᐅᖁᔭᐅᔪᓂᑦ. ᐃᓄᐃᑦ 

ᓴᐱᓕᕆᕈᓐᓇᖏᓐᓂᖏᓐᓃᖔᖅᑐᓂᑦ, ᓂᐱᖏᑦ ᑕᐃᒃᑯᐊ ᐊᓯᖃᖏᒻᒪᑕ, ᓯᕗᓂᕆᓂᐊᖅᑕᑎᓐᓄᑦ 

ᐅᖃᕈᓐᓇᖅᑎᐅᒻᒪᑕ. ᐊᒻᒪᓗ ᑖᓐᓇ ᐸᕐᓇᐅᑎ ᑲᒪᑦᑎᐊᕐᓂᖃᕆᐊᖃᕐᒥᒻᒪᑦ ᓄᓇᒥᐅᑕᖁᑎᑦᑎᐊᕚᓗᖏᑦ 

ᓴᐳᒻᒥᔭᐅᓂᐊᕐᓗᑎᒃ ᑖᕗᖓᓕᒫᖅ. ᐊᒻᒪ ᐱᓕᕆᐊᖑᖏᑉᐸᑕ ᐱᓕᕆᐊᖑᔪᓐᓇᕋᓗᐊᖅᑐᑎᒃ ᐊᓯᐅᔨᑐᐃᓐᓇᕋᔭᕐᒥᒻᒪᑕ 

ᐱᕕᔅᓴᒦᑦ.  

 

ᒥᓂᔅᑕᓕ, ᐅᖃᐅᔾᔨᖁᔨᓕᖅᑕᕋᓗᐊᕋ ᓇᓗᓇᐃᖅᓱᐃᓪᓚᕆᖁᓪᓗᒍ ᑭᓱᓪᓚᑦᑖᖅ ᑕᐃᒪ ᐃᓱᒫᓗᓇᖅᑐᐃᑦ 

ᐋᖅᑭᑦᑕᐅᓯᒪᖏᓚᑦ ᓱᓕ, ᕿᒥᕐᕈᓂᖓᒍᑦ. ᐊᒻᒪ ᓇᓗᓇᐃᖅᓯᑦᑎᐊᕈᓐᓇᖅᑳ ᐱᕙᓪᓕᐊᔾᔪᑎᖓ 

ᐱᔭᕇᖅᑕᐅᖁᔭᐅᓛᕐᒪᖔᑦ ᔭᒐᑎᑕᐅᓚᐅᖏᓐᓂᖓᓂ ᐅᓇ ᒪᓕᒐᓕᐅᕐᕕᒃ ᓯᑦᑕᕝᕙᐅ ᓄᖑᐊᓂ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐊᕙᑎᓕᕆᔨᒃᑯᓐᓄᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ’, ᖁᔭᓕᔭᕋᑦᑕᐅᖅ ᒪᓕᒐᓕᐅᖅᑎᐅᖃᑎᒐ 

ᑕᐃᒫᒃ ᐊᐱᖅᓱᕐᖓᑦ ᐊᒻᒪ ᐊᔭᐅᕆᔾᔪᔾᔨᓪᓗᓂ ᑕᔅᓱᒥᖓ. ᓄᓇᐅᑉ ᐊᑐᖅᑕᐅᑎᖓᓄᑦ ᐸᕐᓇᐅᑎ ᑕᐃᓐᓇ 

ᐊᒥᓱᑲᓪᓚᓐᓂᑦ ᐱᕙᓪᓕᐊᔭᐅᔾᔪᑎᖃᖅᓯᒪᒻᒪᑦ, ᐅᓗᒥᒧᑦ ᑕᐃᒪᐃᓕᖓᓂᕆᓕᖅᑕᖓᓄᑦ. 

ᐅᓇ ᐱᙳᐊᕆᑐᐃᓐᓇᕋᓱᖏᑕᕗᑦ, ᐱᓪᓚᕆᐅᑎᑕᕗᑦ. ᑕᐃᒃᑯᐊ ᐱᓕᕆᖃᑎᒌᑦᑐᑦ ᐊᑕᐅᑦᑎᒃᑯᑦ ᐸᕐᓇᐅᑎᒥᑦ 

ᐋᒡᒑᖅᓯᒍᓐᓇᖅᑐᐃᑦ ᐅᕝᕙᓘᓐᓃᑦ ᑲᔪᓯᑎᑦᑎᓗᑎᒃ, ᐅᕝᕙᓘᓐᓃᑦ ᐸᕐᓇᐃᔨᒃᑯᓐᓄᑦ ᐃᓱᒪᔅᓴᖅᓯᐅᕈᑎᔅᓴᓂᑦ 

ᑐᓂᓯᓗᑎᒃ. ᐊᑕᐅᓯᐊᕐᓗᑎᒃ ᑕᐃᒪ ᐋᖅᑭᒋᐊᕐᕕᔅᓴᖃᕐᖓᑕ ᐸᕐᓇᐃᔨᒃᑯᑦ ᐃᓱᒪᑖᖑᒐᔭᖅᑐᓂᑦ ᐱᖓᓱᓄᑦ. ᓇᓕᐊᑦ, 

ᑕᐃᒃᑯᐊᓕ ᐃᓱᒫᓗᓇᖅᑐᐃᑦ ᐊᐱᖅᑯᑎᒋᕋᑖᖅᑕᖏᑦ ᓴᖅᑭᖅᓯᒪᔪᐃᑦ. ᐋᖅᑭᑦᑕᐅᓯᒪᖏᒻᒪᑕ ᓱᓕ. ᑕᐃᑲᓂ ᓱᓕ 

ᕿᒥᕐᕈᔭᐅᓂᕐᒦᑉᐳᑦ. ᕿᒥᕐᕈᔭᐅᓚᐅᕐᖓᑕᐃᓛᒃ ᐱᔾᔪᑎᒋᓪᓗᒍ ᐸᕐᓇᐅᑎ ᓇᓕᕇᑎᑦᑎᐊᕋᓱᒋᐊᖃᕐᖓᑕ 

ᐊᒥᓱᐊᓗᓐᓄᑦ ᓴᖅᑭᖅᑕᐅᖁᔭᐅᔪᓂᓪᓗ. ᓄᓇᕘ ᐊᖏᖃᑎᒌᒍᑎᖓ ᑖᓐᓇ ᑐᙵᕕᒋᔭᐅᒻᒪᑦ. ᓄᖑᑦᑕᐃᓕᑎᑦᑎᓂᖅ, 

ᐃᖏᕐᕋᔪᓕᕆᓂᖅ, ᐊᖅᑯᑎᕈᓘᔭᐃᓪᓗ ᐊᒻᒪ ᑲᒪᑦᑎᐊᓂᒃᑯᑦ ᐱᕙᓪᓕᐊᑎᑦᑎᖁᔨᓂᖅ ᓄᓇᕘᒥ ᐃᓚᒋᔭᐅᒻᒪᑦ. 

 

ᑕᐃᒪ ᓇᓕᕇᑦᑎᐊᑦᑎᒐᓱᐃᓐᓇᕋᓱᓐᓂᐊᖅᑕᕗᑦ, ᐱᒍᒪᔪᕈᓘᔭᐃᓪᓗ ᐊᒻᒪᓗ ᐊᑦᑐᖅᑕᐅᖃᑕᐅᒐᔭᖅᑐᐃᑦ ᐃᓱᒪᒋᓗᒋᑦ. 

ᐊᒻᒪ ᖃᐅᔨᒪᓕᕈᑦᑕ ᓇᓗᓇᐃᖅᑐᐃᓛᕐᒥᔪᖓ ᐅᕗᖓ ᒪᓕᒐᓕᐅᕐᕕᒻᒧᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᓯᒃᑯᑦ ᐊᐱᖅᑯᑏᑦ. ᐃᖃᓗᐃᑦ ᑕᓯᓗᒃ ᒪᓕᒐᓕᐅᖅᑎᖓ, ᒥᔅᑕ ᕼᐃᒃᔅ. 

 

ᐊᐱᖅᑯᑦ 1092 – 6(2): ᐃᓐᓇᐃᑦ ᑐᑭᒧᐊᕈᑎᒃᓴᖏᑦ ᖃᓄᐃᑉᐸᓪᓕᐊᓂᖏᓐᓄᑦ ᐅᓂᒃᑳᖅ (ᕼᐃᒃᔅ) 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᐱᖅᑯᑎᒃᑲ ᑐᕌᖅᑎᒍᒪᔭᒃᑲ ᒥᓂᔅᑐᒧᑦ ᑲᒪᔨᐅᔪᒧᑦ 

ᐃᓐᓇᑐᖃᕐᓄᑦ. 

 

ᐊᒥᓱᐊᖅᑎᑲᓪᓚᑦᑐᖓ ᐅᖃᐅᓯᕆᓯᖃᖅᓯᒪᓕᕋᒪ ᓄᓇᕘᒥ ᐃᓐᓇᒻᒪᕇᑦ ᑐᑭᒧᐊᒍᑎᔅᓴᖓᓄᑦ. ᐊᕐᕌᒎᓗᐊᓕᕐᖓᑦ, 

ᐊᕐᕌᒎᓛᓕᕐᖓᑦ ᓴᖅᑭᑦᑕᐅᓂᕆᔪᔭᖓ ᒪᓕᒐᓕᐅᕐᕕᒻᒧᑦ. ᓱᓕ ᐅᑕᖅᑭᒐᑦᑕ, ᐊᐅᓚᔾᔭᐃᒋᐊᕈᑎᔅᓴᓂᑦ ᐸᕐᓇᐅᑎᓂᑦ. 

ᒫᓐᓇᒎᖅ ᓴᖅᑭᑕᐅᑦᑕᐅᑎᒋᔾᔮᖏᒻᒪᑦ, ᓄᑖᕈᕆᐊᖅᑕᐅᓛᕐᓂᕐᒥᑦ ᐅᑕᖅᑭᔪᕉᖅ. ᖃᖓ ᓄᑖᕈᕆᐊᖅᑕᐅᓯᒪᔪᖅ 

ᓴᖅᑭᖅᑕᐅᓛᖅᑲ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᔨᐅᔪᖅ ᐃᓐᓇᕐᒪᕆᓐᓄᑦ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᐄ, ᖁᔭᓕᔪᒪᔭᕋ ᒪᓕᒐᓕᐅᖅᑎᐅᖃᑎᒐ ᐊᐱᖅᓱᕐᖓᑦ ᐱᒻᒪᕆᐊᓗᒻᒥᑦ 

ᑖᔅᓱᒥᖓ. ᐱᕙᓪᓕᐊᓂᕆᓯᒪᔭᖓᓂᑦ ᐅᓂᒃᑳᕈᒪᓛᕋᓗᐊᖅᑐᖓ ᒫᓐᓇ ᐃᔅᓯᕙᓂᕆᔭᑦᑎᓐᓂ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᕼᐃᒃᔅ.  

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪᓕᖃᐃ ᒪᐃᒥ ᑭᓯᐊᓂ ᐃᔅᓯᕙᓂᖃᓕᕈᑦᑖ ᐅᕝᕙᓘᓐᓃᑦ ᐅᕙᓂ 

ᐃᔅᓯᕙᓂᑦᑎᓐᓂ, ᐅᕙᓂᒎᖅ ᐃᔅᓯᕙᓂᑦᑎᓐᓂ ᓯᕗᓕᖅᑎ ᐊᙶᔪᖅ. ᐄ, ᑖᓐᓇ ᓴᖅᑭᖅᑕᐅᖁᓇᓈᓪᓚᕆᓛᖅᑐᖅ 

ᐅᕗᖓ ᑭᖑᓪᓕᖅᐹᕆᖏᑕᖓᓂ ᐅᓪᓗᖓᓂ. ᓯᕗᓕᖅᑎᐅᓪᓗ ᐅᖃᐅᓯᔅᓴᖏᓐᓂᑦ ᑕᐃᑲᓂ ᒪᑐᐃᖅᓯᒍᑎᖏᓐᓂ. 

ᐃᓐᓇᑐᖃᐃᑦ ᐱᔾᔪᑎᒋᓪᓗᒋᑦ ᐅᐸᓗᓕᕋᑦᑕᒎᖅ, ᑖᓐᓇᓗ ᐃᓐᓇᒻᒪᕆᓐᓂᑦ ᑐᓴᖅᓯᒪᓪᓚᕆᑦᑐᐊᓘᒐᔅᓯ, ᒫᓐᓇ 

ᐱᓕᕆᒋᐊᕆᐊᖃᓕᖅᑐᒍᑦ ᓄᓇᕗᒻᒥ ᐃᓐᓇᑐᖃᐃᑦ ᐃᓅᓯᖏᑦ ᐱᐅᓯᕚᓪᓕᖅᑎᒐᓱᓪᓗᒋᑦ. ᒐᕙᒪᒃᑯᑦ 

ᐱᓕᕆᕕᓕᒫᕌᓗᖏᑦ ᑲᑐᔾᔨᒋᐊᓖᑦ ᐃᓐᓇᒻᒪᕇᑦ ᐱᒋᐊᓕᖏᑦ ᐱᑎᑕᐅᒐᓱᓪᓗᑎᒃ. ᒥᓂᔅᑕᓕ ᐃᓐᓇᒻᒪᕆᓕᕆᓂᕐᒧᑦ 

ᐊᐱᕆᒍᒪᔭᕋ, ᒐᕙᒪᒃᑯᑦ ᐱᓕᕆᕕᕈᓘᔮᓗᖐᑦ ᑐᑭᒧᐊᒍᑎᔅᓴᓄᑦ ᐱᓕᕆᓂᕆᓂᐊᖅᑕᒥᓐᓂᑦ 

ᑐᓂᓯᓯᒪᔪᐃᓐᓇᐅᓕᖅᑳᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᔨᐅᔪᖅ ᐃᓐᓇᕐᒪᕆᓐᓄᑦ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ, ᒪᓕᒐᓕᐅᖅᑎᐅᖃᑎᒐ 

ᐊᐱᖅᓱᕐᖓᑦ. ᐄ. ᓄᑖᕈᕆᐊᖅᓯᒪᔪᖅ ᑐᑭᓯᒃᑲᓐᓂᕈᑎᔅᓴᐃᑦ ᓴᖅᑭᖅᑕᐅᓛᖅᑐᐃᑦ ᐅᕙᒍᑦ ᐱᓕᕆᕕᖓᓂ.  

 

ᐊᒻᒪ ᑮᓇᐅᔭᓂᑦ ᐃᓕᐅᖅᑲᐃᔪᒍᑦ ᐱᓕᕆᕕᐅᔪᓄᑦ, ᑎᑎᕋᕐᕕᖃᕈᓐᓇᓛᕐᖓᑕ, ᐊᓪᓚᕝᕕᖃᐅᕈᓐᓇᓛᕐᖓᑕ 

ᐃᓐᓇᒻᒪᕆᓕᕆᔨᒡᒍᑎᓂ. 

 

ᒐᕙᒪᓕᒫᒧᑦ ᑕᐃᒫᒃ ᐋᖅᑭᒃᓯᒐᓱᓐᓂᐅᓴᔪᒍᑦ ᐱᒻᒪᕆᐊᓘᒻᒪᑦ ᑕᒪᓐᓇ. ᖁᔭᓐᓇᒦᒃ, ᐅᖃᖅᑏ.  

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᑭᖑᓕᖅᐹᕐᓗ ᐃᓚᒋᐊᕈᑎ, ᒥᔅᑕ ᕼᐃᒃᔅ.  

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᔅᓴᖃᓛᕐᒥᒐᑦᑕ ᐊᒥᓱᑲᓪᓚᓐᓂᑦ ᐊᓪᓚᕕᖓᓂᑦ 

ᐱᔾᔪᑎᖃᖅᑐᓂᑦ.  ᑎᑎᕋᖅᓯᒪᔪᓂᑦᑕᐅᖅ ᐅᖃᖅᓯᒪᒻᒪᑦ, ᐃᓚᖓᒡᒎᖅ ᐱᒻᒪᕆᐅᓛᖑᔪᖅ ᐃᓱᒫᓗᓇᖅᑐᖅ 

ᐃᓐᓇᒻᒪᕆᓐᓄᑦ ᐅᖃᐅᓯᒥᓂᖅ.  ᐱᑦᑎᐊᑦᑕᐅᖃᑦᑕᖏᓐᓂᖅ, ᐋᓐᓂᑎᖅᑕᐅᖃᑦᑕᕐᓂᖏᓐᓂᓪᓗ ᐃᓐᓇᒻᒪᕇᑦ. 

ᖃᐅᑕᒫᒡᒎᖅ ᐃᓅᖃᑦᑕᕐᖓᑕ ᑕᐃᒫᒃ. ᐊᓂᕕᔅᓴᖃᖅᑑᔮᕋᑎᓪᓗ, ᑭᒫᕕᔅᓴᖃᖅᑑᔮᕋᑎᒃ. ᒥᓂᔅᑕ, 

ᓇᓗᓇᐃᖅᓯᒍᓐᓇᓕᖅᑳ ᖃᓄᓪᓚᑦᑖᖅ ᐱᒋᐊᖅᑎᑦᑎᓯᒪᒻᒪᖔᑕ, ᐊᐅᓚᔾᔭᐃᒋᐊᕈᑎᔅᓴᐅᔪᓂᑦ ᑕᒪᑐᒧᖓ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᔨᐅᔪᖅ ᐃᓐᓇᕐᒪᕆᓐᓄᑦ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑲᐅᒐᒪᐃᓛᒃ, ᐊᑐᐃᓐᓇᕈᖅᓴᕋᒃᑭᑦ 

ᐅᓂᒃᑳᓕᐊᔅᓴᐃᑦ. ᐱᓕᕆᐊᖑᒋᐊᓖᓪᓗ ᓇᓗᓇᐃᖅᓯᒪᔪᐃᑦ ᐃᓗᐊᓂ. ᐊᒻᒪ ᐊᐅᓚᔾᔭᐃᒋᐊᕆᐊᓖᑦ, ᑕᐃᒃᑯᐊ 

ᐱᓕᕆᐊᕆᒍᒪᓛᖅᑕᕗᑦ. ᐊᒻᒪ ᑕᐃᑲᓂ ᓈᒻᒪᓈᓕᖅᑲᑦ, ᐱᕙᓪᓕᐊᓂᕆᓯᒪᔭᖓ ᐅᓂᒃᑳᕆᓕᕈᒃᑭᑦ 

ᐅᓂᒃᑳᕆᖃᓯᐅᑎᓛᖅᑕᒃᑲ.  ᐊᒻᒪ ᖁᔭᓕᔭᕋ, ᒪᓕᒐᓕᐅᖅᑎᐅᖃᑎᒐ ᑕᐃᒫᒃ ᐊᐱᕆᕋᑖᕐᖓᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᐊᐃᕕᓕᒃ ᒪᓕᒐᓕᐅᖅᑎᖓ, ᒥᔅᑐ ᒪᓕᑭ. 

 

ᐊᐱᖅᑯᑦ 1093 – 6(2): ᓄᓇᕗᓕᒫᒥ ᐃᖅᑲᓇᐃᔭᖅᑎᑖᕋᓱᖕᓂᕐᒧᑦ ᐊᑐᐊᒐᖅ (ᒪᓕᑭ)  

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓕᑕᕆᒃᑲᓐᓂᕈᓐᓇᕋᕕᖓ ᖁᔭᓐᓇᒦᒃ. ᑖᓐᓇ ᒥᓂᔅᑕ 

ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᐊᐱᖅᓱᕈᒪᓕᕐᒥᔭᕋ. ᑖᒃᑯᐊ ᓄᓇᕗᓕᒫᒥ ᐃᖅᑲᓇᐃᔭᖅᑎᑖᕋᓱᐊᕐᓗᓂ ᐊᑐᐊᒐᖅ 

ᐊᑐᓕᖅᑎᓪᓗᒍ ᑖᒃᑯᐊ ᓄᓇᓕᐊᓛᖑᓂᖅᓴᐅᔪᑦ ᖃᑦᓯᓂᑦ ᓄᓇᓖᑦ ᐃᖅᑲᓇᐃᔮᖅᑖᖅᓯᒪᕙᑦ ᑖᓐᓇ ᐊᑐᖅᖢᒍ? 

ᖁᔭᓐᓇᒦᒃ, ᐅᖃᖅᑎᑦᓯᔩ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᕆᔭᐅᔪᖅ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᒪᓕᒐᓕᐅᖅᑎᐅᖃᑎᒐ ᐊᐱᕆᒻᒪᑦ 

ᑕᐃᒫᒃ.  

 

ᑖᒃᑯᐊ ᓈᓴᐅᑎᓪᓚᕇᑦ ᓄᓇᕗᓕᒫᒥ ᐃᖅᑲᓇᐃᔮᖅᑖᑎᑦᑎᒐᓱᓐᓂᕐᒧᑦ. ᓄᓇᓕᓕᒫᑦ 

ᐃᖅᑲᓇᐃᔭᖅᑐᖃᖅᑐᐃᓐᓇᐅᖏᒻᒪᑕ, ᐱᖓᓱᓂᑦ ᐱᑕᖃᕋᓗᐊᖅᑐᒍᑦ ᐃᖃᓗᐃᑦ ᓯᓚᑖᓂ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅᑐ ᒪᓕᑭ.  

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊᖃᐃ ᕿᒥᕐᕈᔭᐅᕗᑦ ᑖᒃᑯᐊ ᓄᓇᓖᑦ ᑕᒪᕐᒥᑦ ᐃᖅᑲᓇᐃᔮᖅᑖᕈᓐᓇᖁᓪᓗᒋᑦ 

ᑕᕝᕘᓇ ᑖᓐᓇ ᓄᓇᕘᓕᒫᒧᑦ ᐃᖅᑲᓇᐃᔭᖅᑎᑖᕋᓱᐊᕐᓂᕐᒧᑦ ᐊᑐᐊᒐᖅ ᐊᑐᕐᓗᒍ. ᓱᓇᒥᑦ ᐊᑐᐊᒐᕐᓂᑦ ᐊᑐᖅᖢᑎᒃ 

ᑖᒃᑯᐊ ᓴᖅᑭᑦᑎᕝᕕᐅᖃᑦᑕᖅᐸᑦ ᐃᖅᑲᓇᐃᔮᒥᑦ? ᖁᔭᓐᓇᒦᒃ, ᐅᖃᖅᑎᑦᑎᔩ.    

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᕆᔭᐅᔪᖅ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᒪᓕᒐᓕᐅᖅᑎᐅᖃᑎᒐ ᐊᐱᕆᒻᒪᑦ. 

ᐱᖓᓲᒻᒪᑕ ᓄᓇᓖᑦ ᐃᖃᓗᐃᑦ ᓯᓚᑖᓃᑦᑐᑦ, ᑲᖏᖅᓯᓂᖅ, ᐃᒡᓗᓕᒃ, ᐊᒻᒪ ᐊᕐᕕᐊᑦ ᐃᖅᑲᓇᐃᔮᖅᑖᕐᕕᐅᓯᒪᔪᑦ 

ᓄᓇᕘᓕᒫᒥ ᐃᖅᑲᓇᐃᔮᖅᑖᖅᑎᑦᑎᓂᕐᒧᑦ ᐊᑐᐊᒐᖓᒍᑦ. ᐊᒻᒪ ᑎᓴᒪᒃᑲᓂᕐᓂᑦ ᕿᒥᕐᕈᔪᒍᑦ ᐱᒐᓱᐊᖅᓯᒪᔪᓂᑦ. 

ᓄᓇᕘᓕᒫᒥ ᐃᖅᑲᓇᐃᔮᖅᑖᑎᑦᑎᓂᕐᒧᑦ ᐊᑐᐊᒐᖅ, ᒐᕙᒪᒃᑯᑦ ᐱᓕᕆᕕᖏᑦ ᑕᕝᕘᓈᕈᒪᒐᐃᒻᒪᑕ 

ᑕᕝᕘᓈᖅᑎᑦᑎᒍᓐᓇᖃᑦᑕᕐᖓᑕ. ᖁᔭᓐᓇᒦᒃ, ᐅᖃᖅᑏ.  

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓ ᐊᒻᒪ ᑭᖑᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᒪᓕᑭ. 

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊ ᓄᓇᓕᐊᓛᑦ ᓯᐊᒻᒪᒃᑎᕐᕕᐅᓯᒪᙱᑦᑐᐃᑦ ᐃᖅᑲᓇᐃᔮᖅᑖᖁᓪᓗᒋᑦ 

ᐊᒃᓱᕈᐊᕆᓯᒪᒐᓗᐊᕋᒃᑭᑦ ᐊᔭᐅᖅᑐᖅᓯᒪᓪᓗᒋᓪᓗ ᓯᕗᓕᖅᑎᓗ ᐊᐱᖅᓱᖅᓯᒪᓪᓗᒍ ᑕᒪᒃᑯᓂᖓ ᑖᓐᓇ 

ᓄᓇᓕᐊᓛᖑᓂᖅᓴᐅᔪᓄᑦ ᐊᑦᑐᐊᖅᑰᔨᙱᒻᒪᑦ ᓯᐊᒻᒪᒃᑎᖅᕕᐅᓯᒪᔪᐃᓐᓇᕐᓄᑦ ᐊᑐᕐᓂᐊᖅᐸ? ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐅᔪᖅ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᒥᐊᓇᖅ ᒪᓕᒐᓕᐅᖅᑎᐅᑉ ᐊᐱᖅᑯᑎᓕᒫᖓ 

ᑐᑭᓯᕋᑖᙱᓇᒃᑯ. ᐊᑐᐊᒐᖅ ᐊᑐᖅᑕᐅᓂᐊᕐᒪᖔᖅ ᐊᓯᖏᓐᓂ ᓄᓇᓕᓐᓂ. ᓇᓗᓇᐃᖅᓯᑦᑎᐊᕈᓐᓇᖅᑳ 

ᒪᓕᒐᓕᐅᖅᑎ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ ᒪᓕᑭ, ᓇᓗᓇᐃᑦᑎᐊᕈᒃ ᐊᐱᖅᑯᑏᑦ.  

 

ᒪᓕᑭ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᒥᐊᑉᐳᖓ. ᐅᓇ ᓄᓇᕘᓕᒫᒧᑦ ᐊᑐᐊᒐᐅᔪᖅ ᐃᖅᑲᓇᐃᔮᖅᑖᑎᑦᑎᓂᕐᒧᑦ 

ᐊᑐᖅᑕᐅᓂᐊᖅᑳ ᓯᐊᒻᒪᐃᕕᐅᓯᒪᔪᑐᐊᓄᑦ ᒐᕙᒪᒃᑯᑦ ᐃᖅᑲᓇᐃᔮᖏᓐᓄᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐅᔪᖅ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᒪᓕᒐᓕᐅᖅᑎ ᓇᓗᓇᐃᑦᑎᐊᕐᖓᒍ 

ᐊᐱᖅᑯᑎᖓ.  ᑖᓐᓇ ᐊᑐᐊᒐᖅ ᐊᐅᓚᔾᔭᐃᒋᐊᕐᓂᐅᔪᖅ ᐃᑲᔪᖅᓰᓂᕐᒥᒃ ᓯᐊᒻᒪᐃᕕᐅᓯᒪᔪᓂᒃ. ᐊᒻᒪ ᓄᓇᓕᓕᒫᑦ 

ᐱᖃᑕᐅᒍᓐᓇᖅᑐᐃᑦ ᐃᖃᓗᓐᓂᑐᐊᖅ ᐃᖃᓗᓐᓂ ᐃᖅᑲᓇᐃᔮᖏᑦ ᐱᖃᑕᐅᙱᑦᑐᑑᓗᑎᒃ. ᓄᓇᓕᒻᒥ 

ᐃᖅᑲᓇᐃᔮᖁᑎᐅᔪᒥᑦ ᐃᖃᓗᓐᓂ ᐃᖅᑲᓇᐃᔮᖅᑖᑎᑦᑎᒍᓐᓇᖏᑦᑐᒍᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᖃᐅᔨᒪᓂᐊᖅᑯᓯ ᐊᐱᖅᓱᕐᓇᖅ ᐃᓱᓕᒻᒪᑦ.  

ᑲᑎᒪᔾᔪᑎᒃᓴᖅ 7.  ᑎᑎᖅᑲᖅᑎᒍᑦ ᐊᐱᖅᑯᑏᑦ. ᑲᑎᒪᔾᔪᑎᒃᓴᖅ 8. ᑭᐅᔾᔪᑏᑦ ᑎᑎᕋᖅᓯᒪᔪᓄᑦ ᐊᐱᖅᑯᑎᓄᑦ. 

ᑲᑎᒪᔾᔪᑎᒃᓴᖅ 9. ᑭᐅᔾᔪᑏᑦ ᒪᑐᐃᖅᓯᒍᑎᓄᑦ. ᑲᑎᒪᔾᔪᑎᒃᓴᖅ 10. ᐊᑎᓕᐅᖃᑎᒌᔅᓯᒪᔪᐃᑦ. ᑲᑎᒪᔾᔪᑎᒃᓴᖅ 11. 

ᑭᐅᔾᔪᑏᑦ ᐊᑎᓕᐅᖅᓯᒪᔪᓄᑦ. ᑲᑎᒪᔾᔪᑎᒃᓴᖅ 12. ᐅᓂᒃᑳᖏᑦ ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᑐᓪᓗ ᐱᖁᔭᐃᑦ 

ᐊᓯᖏᓪᓗ ᐱᓪᓗᒋᑦ. ᑲᑎᒪᔾᔪᑎᒃᓴᖅ 13. ᑎᑎᖅᑲᓂᒃ ᓴᖅᑭᖅᑎᕆᓂᖅ. ᒥᓂᔅᑕ ᐋᓐᓂᐊᖅᑕᐃᓕᓕᕆᔨᒃᑯᓐᓄᑦ, ᒥᔅᑕ 

ᒪᐃᓐ. 

 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᒃ 350 - 6(2): ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᖓᑦ ᐊᕐᕌᒍᑕᒫᖅᓯᐅᑎ 

ᐅᓂᒃᑳᖅ (ᒪᐃᓐ) 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᒥᓂᔅᑕᒋᔭᐅᓪᓗᖓ ᒥᓂᔅᑕ ᑲᒪᔨᐅᓪᓗᖓ 

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ ᖁᕕᐊᓱᑉᐳᖓ ᒪᓕᒐᓕᐅᕐᕕᒻᒨᖅᓯᒋᐊᖅ 2023-2024 ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᖓᓂᒃ ᐊᕐᕌᒍᑕᒫᖅᓯᐅᑎᖏᓐᓂᑦ ᐅᓂᒃᑳᓕᐊᒥᓂᖏᓐᓂᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᓂᒃ ᓴᖅᑭᖅᓯᓂᖅ. ᑲᑎᒪᔾᔪᑎᒃᓴᖅ 14. ᒥᔅᑕ Hᐃᒃᔅ. 

 

ᓴᖅᑭᑕᐅᔪᖅ ᑎᑎᖅᑲᒃ 351 – 6(2): ᑎᑎᕋᖅᑕᐅᔪᖅ ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᒥᓂᔅᑕᖓᓐᓂᒃ: 

ᐱᓕᕆᐊᖑᒃᑲᓐᓂᖅᑐᑦ ᑲᑎᒪᔨᑐᐃᓐᓇᕐᓄᑦ ᐃᓱᒪᒃᓴᖅᓯᐅᕈᑕᐅᓚᐅᖅᑐᑦ ᓄᓇᓕᖕᓂ ᒐᕙᒪᒃᑯᓐᓂᓪᓗ 

ᐱᔨᑦᑎᕋᖅᑎᒃᑯᑦ 2025-2026−ᒥ ᐊᑭᑐᔫᑎᓄᑦ ᐊᑐᖅᑐᒃᓴᓄᑦ (ᕼᐃᒃᔅ) 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᑕᐅᓯᕐᒥᒃ ᒪᓕᒐᓕᐅᕐᕕᒻᒨᕋᔅᓴᖃᖅᑐᖓ ᐃᔅᓯᕙᐅᑕᕆᔭᐅᓪᓗᖓ 

ᑲᑎᒪᑐᐃᓐᓇᓂᕐᒧᑦ. ᑖᓐᓇ ᐊᔾᔨᒋᔭᖓ ᑎᑎᖅᑲᐅᓯᐊᕆᔪᔭᑦᑕ ᐋᓐᓂᐊᖅᑕᐃᓕᓕᕆᔨᒃᑯᓐᓂᑦ ᐊᐱᖅᓱᖃᑦᑕᑎᓪᓗᑕ 

ᐃᓱᒪᔅᓴᖅᓯᐅᕈᑎᖃᖅᑐᑕ ᐋᓐᓂᐊᖅᑕᐃᓕᓕᕆᔨᒃᑯᑦ 2025-2026 ᐊᑭᑐᔪᖅᑐᕈᑎᔅᓴᖏᓐᓂ. 

ᑲᑎᒪᑐᐃᓐᓇᓂᕐᒥᒃ ᐅᑭᐊᔅᓵᕐᒥᓪᓗ 2024-ᒥ ᓯᕗᓂᕆᔪᔭᑦᑎᓐᓂᒃ. ᒪᓕᒐᓕᐅᖅᑎᓕᒫᑦ ᕿᒥᕐᕈᖁᔭᕋᓗᐊᒃᑲ ᑖᔅᓱᒥᖓ 

ᐅᖃᓕᒪᑦᑎᐊᕐᓗᑎᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᓂᒃ ᓴᖅᑭᖅᑎᕆᓂᖅ. ᑲᑎᒪᔾᔪᑎᒃᓴᖅ 14. ᐱᖁᔨᕗᖔᕈᑎᑕᖃᕐᓂᐊᕐᖓᑦ 

ᖃᐅᔨᒃᑲᐃᔾᔪᑎ.  

ᑲᑎᒪᔾᔪᑎᒃᓴᖅ 15. ᖃᐅᔨᒃᑲᐃᔾᔪᑎ ᐱᖁᔨᕗᖔᕈᑎᑕᖃᕐᓂᐊᕐᖓᑦ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓᓂ ᐱᖁᔭᔅᓴᑦ.  

ᑲᑎᒪᔾᔪᑎᒃᓴᖅ 16. ᐱᖁᔨᕗᖔᕈᑏᑦ. ᐃᓕᓴᕆᕙᕋ ᐃᔅᓯᕙᐅᑕᕆᔭᐅᔪᖅ ᒪᓕᒐᓕᐅᖅᑎᑐᐃᓐᓇᐃᑦ ᑲᑎᒪᔨᖏᓐᓄᑦ, 

ᒥᔅᑕ ᒪᓕᑭ. 

 

ᑲᑎᒪᔾᔪᑎᒃᓴᖅ 16: ᐱᒋᐊᖅᑎᑕᐃᑦ 

 

ᐱᒋᐊᖅᑎᑕᖅ 044 - 6(2): ᐅᖓᕙᕆᐊᖅᓯᒪᔪᑦ ᐃᑲᕐᕋᐃᑦ ᐅᓪᓗᐃᓪᓗ (ᒪᓕᑭ)  

 

ᒪᓕᑭ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐃᑉᐱᖅᑕᐅᓪᓗᖓ ᕿᑭᖅᑖᓘᑉ ᓂᒋᐊᓄᑦ.  

 

ᐅᖃᖅᑏ, ᐱᔪᓐᓇᕐᓂᖅᑖᖁᓪᓗᒍ ᐋᖅᑭᔅᓯᔪᓐᓇᕐᓂᕐᒥᒃ ᑲᑎᒪᕐᔪᐊᕐᓇᐅᑉ ᐃᑲᕐᕋᖏᓐᓂᒃ ᐅᓪᓗᖏᓐᓂᓪᓗ ᑕᒪᒃᑯᐊ 

ᑲᑎᒪᔾᔪᑕᐅᔭᕆᐊᓖᑦ ᐱᔭᕇᖅᑕᐅᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑦ ᓈᒻᒪᒻᒪᑦ ᐱᖁᔨᕗᖔᕐᒧᑦ. ᐊᖏᖅᑐᑦ. ᐊᑭᕋᖅᑐᖅᑐᑦ. ᐱᖁᔨᕗᖔᕈᑦ 

ᑲᔪᓯᕗᖅ.  

ᑲᑎᒪᔾᔪᑎᒃᓴᖅ 17-ᒧᐊᓚᐅᙱᓐᓂᑦᑎᓐᓂ, 15 ᒥᓂᓯᒥᒃ ᓄᖅᑲᖓᓚᐅᑲᓐᓂᐊᖅᑐᒍᑦ. 

 

>>ᓄᖅᑲᖓᑲᐃᓐᓇᖅᑐᑦ 16:05-ᒧᐊᖅᑎᓪᓗᒍ ᐱᒋᐊᒃᑲᓂᖅᑐᑎᑦ 16:27 

 

ᐅᖃᖅᑎ (ᑐᓵᔨᑎᒍᑦ): ᑐᙵᓱᒋᔅᓯ ᐃᓘᓐᓇᓯ ᐅᑎᕋᔅᓯ. ᑲᑎᒪᔾᔪᑎᒃᓴᖅ 17. ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᑦ 

ᐱᖁᔭᔅᓴᐃᑦ. ᒥᓂᔅᑕ ᑲᒪᒋᔭᖃᖅᑐᖅ ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᒪᔪᓕᕿᓂᕐᒧᑦ ᑕᐅᖅᓯᖅᑕᐅᓂᖏᓐᓄᓪᓗ 

ᑲᒥᓯᓐᑯᓐᓂᑦ, ᒥᔅ ᒍᕌᔅ. 

 

ᑲᑎᒪᔾᔪᑎᒃᓴᖅ 17: ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 57 - ᐱᖁᔭᖅ ᐊᓯᔾᔩᔪᖅ ᐃᖅᑲᓇᐃᔭᖅᑏᑦ ᓇᓪᓕᐅᒃᑯᒫᖅᑖᕈᑎᒃᓴᖏᓐᓄᑦ ᐱᖁᔭᖅ - 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎᖓᓐᓄᑦ ᕿᑭᖅᑖᓘᑉ ᓂᒋᐊᓄᑦ, ᑖᓐᓇ ᒪᓕᒐᒃᓴᖅ 67, ᐱᖁᔭᕐᔪᐊᖅ ᐋᖅᑭᒋᐊᖅᓯᔾᔪᑕᐅᓂᐊᖅᑐᖅ 

ᑮᓇᐅᔾᔭᒃᓵᑦ ᐱᖁᔭᕐᔪᐊᖓᓂᑦ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑖᓐᓇ ᐱᖁᔨᕗᖔᕈᑦ ᓇᒻᒪᒻᒪᑦ. ᐊᖏᖅᑐᑦ. ᐊᑭᕋᖅᑐᖅᑐᑦ. ᐱᖁᔨᕗᖔᕈᑦ ᑲᔪᓯᕗᖅ. 

ᒪᓕᒐᒃᓴᖅ 67, ᓯᕗᓪᓕᖅᐹᒥ ᐅᖃᓕᒫᖅᑕᐅᕌᓂᒃᐳᖅ.  

 

ᐃᓕᓴᕆᕙᕋ ᒥᓂᔅᑕ ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᒥᔅ ᒍᕌᔅ. 

 

ᒪᓕᒐᒃᓴᖅ 66 - ᐃᓕᓐᓂᐊᓕᒻᒪᒃᓴᔪᓕᕆᕕᒃ ᐸᐃᕆᕕᓪᓗ ᐱᖁᔭᖓ − ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖓ 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᖁᔨᕗᖓ. ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎᖓᓐᓄᑦ ᕿᑭᖅᑖᓘᑉ ᓂᒋᐊᓄᑦ, ᒪᓕᒐᒃᓴᖅ 66, ᐃᓕᓐᓂᐊᕆᐅᖅᓴᕐᓂᕐᒧᑦ ᐸᐃᕆᔩᓪᓗ ᐱᖁᔭᕐᔪᐊᖓᑦ 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᑖᓐᓇ ᐱᖁᔨᕗᖔᕈᑦ ᓈᒻᒪᒻᒪᑦ. ᐊᖏᖅᑐᑦ. ᐊᑭᕋᖅᑐᖅᑐᑦ. ᐱᖁᔨᕗᖔᕈᑦ ᑲᔪᓯᕗᖅ. 

ᒪᓕᒐᒃᓴᖅ 66, ᓯᕗᓪᓕᖅᐹᒥᒃ ᐅᖃᓕᒫᖅᑕᐅᕌᓂᑉᐳᖅ.  

 

ᐃᓕᓴᕆᕙᕋ ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ, ᒥᔅᑕ ᑯᓱᒐᒃ. 

 

ᒪᓕᒐᒃᓴᖅ 67 - ᐱᖁᔭᖅ ᐋᖅᑭᒋᐊᖅᑕᐅᓂᖓ ᑖᒃᓰᔭᕈᑎᓄᑦ ᐱᖁᔭᕐᒥ − ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖓ  

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᐅᖃᖅᑏ, ᐱᖁᔨᕗᖓ, 

ᐊᐃᑉᐱᖅᑕᐅᓪᓗᖓ ᖁᑦᑎᑦᑑᑉ ᒪᓕᒐᓕᐅᖅᑎᖓᓐᓄᑦ, ᒪᓕᒐᒃᓴᖅ 67, ᐱᖁᔭᕐᔪᐊᖅ ᐋᖅᑭᒋᐊᖅᓯᔾᔪᑕᐅᓂᐊᖅᑐᖅ 

ᑖᒃᓰᔭᐃᔭᕐᓂᕐᒧᑦ ᐱᖁᔭᕐᒥᒃ  ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᑎᑦᑎᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑦ ᓈᒻᒪᒻᒪᑦ. ᐊᖏᖅᑐᑦ. ᐊᑭᕋᖅᑐᖅᑐᑦ. ᐱᖁᔨᕗᖔᕈᑦ ᑲᔪᓯᕗᑦ. ᒪᓕᒐᒃᓴᖅ 67 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᕌᓂᒃᐳᖅ.  

 

ᐃᓕᓴᕆᕙᕋ ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ, ᒥᔅᑕ ᑯᓱᒐᒃ. 

 

ᒪᓕᒐᒃᓴᖅ 68 − ᐱᖁᔭᖅ ᐋᖅᑭᒋᐊᖅᑕᐅᓂᖓ ᑕᕝᕚᑭᑦ ᑖᒃᓯᔭᖅᑕᐅᓂᖏᓐᓄᑦ ᐱᖁᔭᖅ − ᓯᕗᓪᓕᖅᐹᒥ 

ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᐱᒋᐊᖅᑎᑦᑎᕗᖓ, 

ᐊᐃᑉᐱᖅᑕᐅᓪᓗᖓ,  ᖁᑦᑎᒃᑑᑉ ᒪᓕᒐᓕᐅᖅᑎᖓᓄᑦ, ᒪᓕᒐᒃᓴᖅ 68, ᐱᖁᔭᕐᔪᐊᖅ ᑕᕝᕚᑲᓕᕆᓂᕐᒧᑦ ᑖᒃᓰᔭᐅᑎᑦ 

ᐱᖁᔭᕐᖓᑦ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑦ ᓈᒻᒪᒻᒪᑦ. ᐊᖏᖅᑐᑦ. ᐊᑭᕋᖅᑐᖅᑐᑦ. ᐱᖁᔨᕗᖔᕈᑦ ᑲᔪᓯᕗᖅ. ᒪᓕᒐᒃᓴᖅ 

68 ᓯᕗᓪᓕᖅᐹᒥᒃ ᐅᖃᓕᒫᖅᑕᐅᕌᓂᒃᐳᖅ.  

 

ᐃᓕᓴᕆᕙᕋ ᒥᓂᔅᑕ ᒐᕙᒪᓕᕆᔨᒃᑯᓐᓄᑦ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᒪᓕᒐᒃᓴᖅ 69 - ᐱᖁᔭᖅ ᐱᒋᐊᖅᓯᒪᔪᖅ ᒐᕙᒪᒃᑯᑦ ᐋᖅᑭᒋᐊᕆᓂᖏᓐᓂᑦ 2025-ᒥ − ᓯᕗᓪᓕᖅᐹᒥ 

ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᖁᔨᕗᖓ, ᐊᐃᑉᐱᖅᑕᐅᓪᓗᖓ 

ᐃᖃᓗᒃᑑᑦᑎᐊᑉ ᒪᓕᒐᓕᐅᖅᑎᖓᓐᓄᑦ, ᒪᓕᒐᒃᓴᖅ 69, ᐱᖁᔭᕐᔪᐊᖅ ᒐᕙᒪᒃᑯᑦ ᐱᕙᓪᓕᐊᓂᖏᓐᓄᑦ 

ᐋᖅᑭᒃᓱᖅᑕᐅᑲᓐᓂᕐᓂᖓᓄᓪᓗ 2025-ᒥ ᓯᕗᓪᓕᖅᐹᒥ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑦ ᓈᒻᒪᒻᒪᑦ. ᐊᖏᖅᑐᑦ. ᐊᑭᕋᖅᑐᖅᑐᑦ. ᐱᖁᔨᕗᖔᕈᑦ ᑲᔪᓯᕗᖅ. ᒪᓕᒐᒃᓴᖅ 

69 ᓯᕗᓪᓕᖅᐹᒥᒃ ᐅᖃᓕᒫᖅᑕᐅᕌᓂᒃᐳᖅ.  

 

ᐃᓕᓴᕆᕙᕋ ᒥᓂᔅᑕ ᑮᓇᐅᔭᓕᕆᕐᔨᒃᑯᓐᓄᑦ, ᒥᓂᔅᑕ ᑯᓱᒐᒃ. 

 

ᒪᓕᒐᒃᓴᖅ 70 - ᑮᓇᐅᔭᑦ ᐊᖏᖅᑕᐅᓯᒪᔪᑦ (ᐊᐅᓚᔾᔪᑎᓄᑦ ᐋᖅᑭᐅᒪᔾᔪᑎᓄᓪᓗ) ᐱᖁᔭᖅ, 2025-2026 – 

ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖓ 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃᑲᓐᓂᖅ, ᐅᖃᖅᑎᑦᑎᔩ. ᐱᖁᔨᕗᖓ, ᐊᐃᑉᐱᖅᑕᐅᓪᓗᖓ, 

ᖁᑦᑎᒃᑑᑉ ᒪᓕᒐᓕᐅᖅᑎᖓᓄᑦ, ᒪᓕᒐᒃᓴᖅ 70, ᑮᓇᐅᔭᖅᑐᕈᑏᑦ ᐊᐅᓚᔾᔪᑏᑦ ᒪᑭᒪᐅᑏᓪᓗ ᐱᖁᔭᕐᔪᐊᖓᑦ 2025-

2026-ᓗ, ᓯᕗᓪᓕᖅᐹᒥ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐱᖁᔨᕗᖔᕈᑎ ᓈᒻᒪᖕᒪᑦ. ᓈᒻᒪᒃᓴᖅᑐᑦ. ᓈᒻᒪᓴᙱᑦᑐᑦ. ᐱᖁᔨᕗᖔᕈᑎ 

ᑲᔪᓯᕗᖅ. ᒪᓕᒐᒃᓴᖅ 70,  ᓯᕗᓪᓕᖅᐹᒥᒃ ᐅᖃᓕᒫᖅᑕᐅᕗᖅ.  

 

ᒥᓂᔅᑕ ᑮᓇᐅᔭᓕᕆᓂᕐᒧᑦ, ᒥᔅᑕ ᑯᓱᒐᖅ. 

 

ᒪᓕᒐᒃᓴᖅ 71 - ᐃᓚᒋᐊᕈᑎᑦ ᑮᓇᐅᔭᑦ ᐊᖏᖅᑕᐅᓯᒪᔪᑦ (ᐊᐅᓚᔾᔪᑎᓄᑦ ᐋᖅᑭᐅᒪᔾᔪᑎᓄᓪᓗ) ᐱᖁᔭᖅ, 

ᓈᓴᐅᑖ 2, 2024-2025 − ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎ  ᖁᑦᑎᒃᑐᕐᒧᑦ, ᒪᓕᒐᒃᓴᖅ 71, ᐃᓚᒋᐊᕈᑎ ᑮᓇᐅᔭᖅᑐᕈᑎᒃᓴᑦ (ᐊᐅᓚᔾᔪᑏᑦ ᒪᑭᒪᐅᑏᓪᓗ) 

ᐱᖁᔭᖓ, ᓈᓴᐅᑎᓕᒃ 2, 2024-2025, ᓯᕗᓪᓕᖅᐹᒥ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎ ᓈᒻᒪᖕᒪᑦ. ᓈᒻᒪᒃᓴᖅᑐᑦ. ᓈᒻᒪᒃᓴᙱᑦᑐᑦ. ᐱᖁᔨᕗᖔᕈᑎ ᑲᔪᓯᕗᖅ. 

ᒪᓕᒐᒃᓴᖅ 71,  ᓯᕗᓪᓕᖅᐹᒥᒃ ᐅᖃᓕᒫᖅᑕᐅᕗᖅ.  

 

ᐃᓕᓴᕆᕙᕋ ᒥᓂᔅᑕ ᑮᓇᐅᔭᓕᕆᓂᕐᒧᑦ, ᒥᔅᑕ ᑯᓱᒐᖅ.  

 

ᒪᓕᒐᒃᓴᖅ 72 - ᐃᓚᒋᐊᕈᑎᑦ ᑮᓇᐅᔭᑦ ᐊᖏᖅᑕᐅᓯᒪᔪᑦ (ᐊᑭᑐᔫᑎᑦ) ᐱᖁᔭᖅ, ᓈᓴᐅᑖ 1, 2025-2026 

− ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ, 

ᒪᓕᒐᓕᐅᖅᑎᒧᑦ ᖁᑦᑎᑦᑐᒧᑦ, ᒪᓕᒐᒃᓴᖅ 72, ᐃᓚᒋᐊᕈᑎ ᑮᓇᐅᔭᖅᑐᕈᑎᒃᓴᑦ (ᐊᑭᑐᔫᑎᑦ) ᐱᖁᔭᖅ, ᓈᓴᐅᑎᓕᒃ 

1, 2025-2026, ᐅᖃᓕᒫᖅᑕᐅᖁᓪᓗᒍ ᓯᕗᓪᓕᖅᐹᒥ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑦ ᓈᒻᒪᒻᒪᑦ. ᓈᒻᒪᓴᖅᑐᑦ. ᓈᒻᒪᓴᙱᑦᑐᑦ. ᐱᖁᔨᕗᖔᕈᑦ ᑲᔪᓯᕗᖅ. ᒪᓕᒐᒃᓴᖅ 

72, ᓯᕗᓪᓕᖅᐹᒥ ᐅᖃᓕᒫᖅᑕᐅᕗᖅ.  

 

ᐃᓕᓴᕆᕙᕋ ᒥᓂᔅᑕ ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᖅᑎᒃᑯᓐᓄᑦ.  

 

>> ᑐᓴᐅᑏᑦ ᐱᔭᕆᐊᑐᓂᖏᑦ ᒫᓐᓇᐅᔪᖅ 

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔨᐅᖃᑎᒃᑲ. ᑕᒪᒃᑯᐊ ᑐᓴᐅᑏᑦ ᐱᔭᕆᐊᑐᓂᖏᓐᓄᑦ ᓄᖅᑲᖅᑎᑲᐃᓐᓇᓕᕋᒃᑯ 

ᐃᒃᓯᕙᓂᖅᐳᑦ ᐅᓪᓗᒥ.  

 

ᐃᖅᓱᖅᑏ.  

 

>>ᑲᑎᒪᓂᖅ ᓄᖅᑲᖅᑐᖅ 17:04-ᒧᐊᖅᑎᓪᓗᒍ 


